
1. Mongqol-un niuča to[b]ča’an
Činggis qahan-nu huǰa’ur de’ere tenggeri-eče ǰaya’atu töreksen Börte-činō aǰu’u gergei inü Qo’ai-maral aǰi’ai Tenggis ketülǰü irebe Onan-müren-nü teri’ün-e Burqan-qaldun-na nuntuqlaǰu [1b] töreksen Batačiqan aǰu’u

2. Batačiqan-nu kö’ün Tamača Tamača-yin kö’ün Qoričar-mergen Qoričar-mergen-nü kö’ün A’uǰam-boro’ul A’uǰam-boro’ul-un kö’ün [2a] Sali-qača’u Sali-qača’u-yin kö’ün Yeke-nidün Yeke-nidün-nü kö’ün Sem-soči Sem-soči-yin kö’ün Qarču

3. [2b] Qarču-yin kö’ün Borǰigidai-mergen Mongqolǰin-qo’a gergeitü aǰu’u Borǰigidai-mergen-nü kö’ün Toroqolǰin-bayyan Boroqčin-qo’a gergeitü Boroldai-suyalbi ǰala’utu Dayir Boro qoyar külü’üt aqtastu büle’e Toroqolǰin-nu kö’ün Duwa-soqor Dobun-mergen qoyar büle’e

4. [3a] Duwa-soqor manglai dumda qaqča nidütü qurban ne’ürit qaǰar-a qaraqu büle’e

5. [3b] niken üdür Duwa-soqor Dobun-mergen de’ü-lü’e-be’en Burqan-qaldun de’ere qarba Duwa-soqor Burqan-qaldun de’ereče qaraǰu Tünggelik-qoroqan huru’u niken bölök irgen newüǰü oroǰu ayisuqu-yi qaraǰu üǰeǰü

6. [4a] ügülerün tede newüǰü ayisuqun irgen-nü dotora niken qara’utai tergen-ü ölǰige-de niken ökin sayin büyyü gü’ün-ne ese ökteksen bö’esü Dobun-mergen de’ü-de’en čimada quyuya ke’eǰü [4b] Dobun-mergen de’ü-yü’en üǰere ilebe

7. Dobun-mergen tede irgen-tür gürü’esü ünen gü qo’a sayin aldar nere yeketei Alan-qo’a neretei gü’ün-ne ber ökte’ei üdü’üi [5a] ökin aǰu’u

8. tede bölök irgen ber Köl Barquǰin-tögüm-ün eǰen Barqudai-mergen-nü ökin Barquǰin-qo’a neretei ökin-ni Qori-Tümed-ün noyan Qorilartai-mergen-ne ökdeksen aǰu’u Qori-Tümed-ün qaǰar-a [5b] Ariq-usun-na Qorilartai-mergen-nü Barquǰin-qo’a-ča töre[k]sen Alan-qo’a neretei ökin tere

9. [6a] Qorilartai-mergen Qori-Tümed-ün qaǰar-tur-iyan buluqan keremün görö’etei qaǰar-iyan qorilalduǰu mawulalduǰu Qorilar oboqtu bolǰu Burqan-qaldun-nu görö’esün görü’üli sayitu qaǰar sayin ke’en Burqan-qaldun-nu eǰet Burqan-bosqaqsan Šinči-bayyan Uriyangqai-tur newüǰü ayisun aǰu’u [6b] Qori-Tümed-ün Qorilartai-mergen-nü ökin Ariq-usun-na töre[k]sen Alan-qo’a-yi tende quyuǰu Dobun-mergen-nü abuqsan yosun teyimü

10. [7a] Alan-qo’a Dobun-mergen-tür ireǰü qoyar kö’ün töre’ülbi Bügünütei Belgünütei nereten büle’e

11. Duwa-soqor aqa inü dörben kö’ütü büle’e tedüi atala [7b] Duwa-soqor aqa inü ügei bolba Duwa-soqor ügei bolu[q]san-nu qoyina dörben kö’üt inü Dobun-mergen abaqa-yu’an uruq-a ülü bolqan doromǰilaǰu qaqačaǰu geǰü newübe Dörben oboqtan bolǰu Dörben irgen tede bolba

12. [8a] te’ünü qoyina niken üdür Dobun-mergen Toqočaq-ündür de’ere görö’elere qarba hoi dotora Uriangqadai gü’ün čö’e buqu alaǰu qabirqas inü abit inü širaǰu bügü-yi ǰolqaǰu

13. [8b] Dobun-mergen ügülerün nökör širolqa da kēǰü’ü öksü ke’eǰü a’ušgitu ǰildü arasun inü abču čö’e buqu-yin miqa gübčin-i Dobun-mergen-ne ö[k]be

14. [9a] Dobun-mergen tere čö’e buqu-yi ačiǰu ayisurun ǰa’ura niken yadanggi gü’ün kö’ü-be’en kötölǰü yabuqu-yi ǰolqaǰu

15. Dobun-mergen ya’un gü’ün či ke’en asaqu’asu tere gü’ün ügülerün bi Ma’aliq Bayya’udai yadaǰu yabumu tere görö-[9b]’esün-ü miqan-ača nada ök bi ene kö’ün-be’en čimada öksü kēǰü’ü

16. Dobun-mergen tere üge-tür čö’e buqu-yin örö’ele quya inü [10a] ququlǰu ö[k]ǰü tere kö’ün-ni inü a[b]čiraǰu ger dotora ǰaruǰu aqu büle’e

17. teyin atala Dobun-mergen ügei bolba Dobun-mergen-i ügei boluqsan-nu qoyina Alan-qo’a ere üge<i>’üi bö’et qurban kö’üt töre’ülbi [10b] Buqu-qadagi Buqatu-salǰi Bodončar-mungqaq nereten büle’e

18. urida Dobun-mergen-eče töreksen Belgünütei Bügünütei qoyar kö’üt inü eke-yü’en Alan-qo’a-yin ečine ügüleldürün [11a] ene eke bidanu aqa de’ü üye qaya gü’ün ügei ere üge<i>’üi bö’etele ede qurban kö’üt töre’ülbi ger dotora qaqča Ma’aliq Bayya’udai gü’ün büyyü ede qurban kö’üt te’ünü’ei büi ǰe ke’en eke-yü’en ečine keleldüküy-yi eke anu Alan-qo’a uqaǰu

19. [11b] qabur niken üdür köngšilemel qonin činaǰu Belgünütei Bügünütei Buqu-qatagi Buqatu-salǰi Bodončar-mungqaq ede tabun kö’üd-iyen ǰergelen sa’ūlǰu niǰi’el müsüt ququlutqun ke’eǰü ökbe niǰi’el-i ya’u bayyi’ulqun ququčiǰu o’orba [12a] basa tabun müsüt qamtu ču[q]laǰu ququlutqun kēǰü ökbe tabu’ula tabun čuqtai müsüt gü’üleldün bariǰu bitü’ülǰü ququlun

20. [12b] tende Alan-qo’a eke inü ügülebi ta Belgünütei Bügünütei qoyar kö’üt minü namayi ede qurban kö’üd-i töre’ülbi ken-ü ya’un-u kö’üt büyyü ke’en sereldün keleldümüi sereküi ber tanu ǰöb

21. [13a] sönit büri čeügen šira gü’ün ger-ün erüge dotoqa-yin gegē’er oroǰu ke’eli minü biliǰü gege’en inü ke’eli-tür minü šinggegü büle’e qarurun naran sara-yin kili-yer šira noqai metü šičabalǰuǰu qarqu büle’e

deleme yekin ügület ta
tewüber uqa’asu
temdek inü
tenggiri-yin kö’üt büyyü ǰe
qara teri’ütü [13b] gü’ün-tür
qanilqan yekin ügület ta
qamuq-un qat bolu’asu
qaračus tende uqat ǰe

ke’ebe

22. [14a] basa Alan-qo’a tabun kö’üt-te’en söyü’er üge ügülerün ta tabun kö’üt minü qaqča ke’eli-eče törebe ta tuqar-un tabun müsüt metü qaqča qaqča bolu’asu tere niǰi’el müsüt metü ken-e ber kilbar-a ququldaqun ta tere čuqtai müsüt metü qamtu niken eyeten bolu’asu ken-e ber kilbar-a yekin bolqun ta ke’ebi [14b] atala Alan-qo’a eke anu ügei bolbi

23. eke-yü’en Alan-qo’a-yi ügei boluqsan-nu qoyina aqa-nar de’ü-ner tabu’ula adūsun ide’e-ben qubiyaldurun [15a] Be[l]günütei Bügünütei Buqu-qatagi Buqatu-sa[l]ǰi dörbe’üle abulčaba Bodončar-a mungqaq budawu büyyü ke’en uruq-a ülü to’an qubi ese ökbe

24. [15b] Bodončar uruq-a ese to’a[q]daǰu e[n]de atala ya’un ke’eǰü qol da’aritu qodoli se’ültü oroq šingqula-yi unuǰu ükü’esü inü üküsügei a’asu inü asuqai ke’eǰü Onan-müren huru’u yorčiǰu talbiba yorčiǰu Balǰun-ara[l] gürčü tende ebesün nembüle ger kiǰü tende aba sa’uba

25. [16a] teyin aqui-duriyan boro[q]čin qarčiqai qara quru bariǰu iden büküy-yi üǰeǰü qol da’aritu qodoli se’ültü oroq šingqula-yin kilqasu<n>-bar huraqalaǰu bariǰu asaraba

26. [16b] ideküi ide’en ügei arun činō-yin qun-tur qorqaqsan görö’esün mariyaǰu qarbuǰu alaǰu ideldü’et činō-yin ideksen-ni temgüldüǰü ide’et ö’erün qo’olai-da’an qarčiqai-ba’an ber teǰi’eldün tere hon qarba

27. [17a] qabur bolba noqot ireküi čaq-tur qarčiqai-ba’an teyile’ülǰü o’orba noqot qalawut

qoǰi’ulas tutum
qongši’ut
hüngǰi’üles tutum
hüngši’üt hünistele

talbiba

28. [17b] Düyiren gerü-dača Tünggelik-qoroqan huru’u bölök irgen newüǰü irebe Bodončar tede irgen-tür qarčiqai-ba’an o’oru’at otču üdür esükčileǰü söni ebesün nembüle ger-düriyen ireǰü qonoqu büle’e

29. [18a] tede irgen Bodončar-un qarčiqai quyu’asu ese ökbe tede irgen Bodončar-i kenü’ei ba ya’unu’ai be ke’en asaqqu ügei Bodončar be tede irgen-i ya’un irgen ke’en asa’ulčaqu ügei yabulduba

30. [18b] Buqu-qatagi aqa inü Bodončar-mungqaq de’ü-yü’en ene Onan-müren huru’u odula’a ke’en erin ireǰü Tünggeli[k]-qoroqan huru’u newüǰü ire[k]se[t] irgen-tür teyimü teyimü gü’ün teyimü mori<n>tu büle’e ke’en sura’asu

31. [19a] tede irgen ügülerün gü’ün ber morin ber činü suraqu-tur adali büyyü qarčiqaitu ǰe büyyü üdür büri mantur ireǰü esükčileǰü odumu söni maqa qa’a qono aǰu’u hörene ümere-[19b]-eče kei bolu’asu qarčiqai-bar bari’uluqsan noqut qalawud-un ödün hüsün anu burqaliq časun metü butaraǰu keyisǰü iremü e[n]de oyira büyyü ǰe edö’e iregü čaq bolba qorumut güliče ke’ebe

32. [20a] qorom atala Tünggeli[k]-qoroqan ö’ede niken gü’ün ayisun büyyü gürǰü irebesü Bodončar mün aǰu’u Buqu-qatagi aqa inü üǰe’et taniǰu abu’at uduritču Onan-müren ö’ede qataraǰu [20b] yorčiǰu talbiba

33. Bodončar Buqu-qatagi aqa-yu’an qoyinača daqaǰu qadaraǰu yabu[ǰu] ügülerün aqa aqa beye teri’ütü de’el ǰaqatu sayin ke’ebe aqa inü Buqu-qatagi tere üge inü ya’un-a ber ese bolqaba

34. [21a] basa mün üge ügüle’esü aqa inü ya’un-a ber ülü bolqan qari’u inü ese dongqotba Bodončar yabuǰu basa mün gü üge ügülebe tere üge-tür aqa inü ügülerün tuqar-ača mün mün ya’un üge ügülemü či ke’ebe

35. [21b] tendeče Bodončar ügülerün taqar-un Tünggelik-qoroqan-a bükün irgen yeke üčǖgen mawui sayin teri’ü ši’ira üge<i>’ün sača’un büi kilbar irgen büi bida teden-i ha’uluya ke’ebe

36. [22a] tendeče aqa inü ügülerün ǰe teyin bö’esü ger-tür-iyen gürčü aqa-nar de’ü-ner eyetüldüǰü tede irgen-i ha’uluya ke’e[l]düǰü

37. ger-tür-iyen gürü’et aqa-nar de’ü-ner kelele[l]düǰü morilaba [22b] mün Bodončar-i alginči ha’ulqaba

38. Bodončar alginči ha’ulǰu dumda ke’elitei eme-yi bariǰu ya’uǰin gü’ün či ke’en hasa[q]ba tere eme ügülerün arči’ut Adangqan-Uriangqaǰin bi ke’ebe

39. [25a] tede irgen-i aqa-nar de’ü-ner tabu’ula dawuliǰu adu’un ide’en-e haran tutqar-a aqui sa’uquy-a gürbe

40. [25b] tere dumda ke’elitei eme Bodončar-tur ireǰü kö’ülebi ǰat irgen-ü kö’ün büle’e ke’en aǰiradai nereyitbe adaran-u ebüge tere bolba tere adaraday-yin kö’ün Tügü’üdei neretü büle’e Tügü’üdey-yin kö’ün Büri-bulčiru büle’e Büri-bulčiru-yin kö’ün Qara-qada’an büle’e Qara-qada’an-nu kö’ün amuqa büle’e adaran oboqtan [24a] tede bolba

41. tere eme basa Bodončar-ača niken kö’ün töre’ülbi bariǰu [24b] abuqsan eme büle’e ke’en tere kö’ün-i Ba’aridai nereyitbe Ba’arin-u ebüge tere bolba Ba’ariday-yin kö’ün Čiduqul-bökö Čiduqul-bökö emes olotu büle’e kö’ün inü mene metü törebe Menen-Ba’arin oboqtan tede bolba

42. [25a] Belgünütei Belgünüt oboqtan bolba Bügünütei Bügünüt oboqtan bolba Buqu-qatagi Qatagin oboqtan bolba Buqutu-salǰi Salǰi’ut obo[q]tan bolba Bodončar Borǰigin oboqtan bolba

43. [25b] Bodončar-un a[b]lin eme-deče töreksen Barim-ši’iratu-qabiči neretü büle’e tere Qabiči-ba’atur-un eke-yin inǰe irek[se]n-i Bodončar tataǰu büle’e niken kö’ün törebe ewüredei neretü büle’e ewüredei urida ǰügelitü oron büle’e

44. [26a] Bodončar ügei boluqsan-u qoyina tere ewüredey-yi ger daru’a Adangqa-Uriangqadai gü’ün alu’a te’ünü’ei büi ǰe ke’eǰü ǰügeli-deče qarqaǰu ewüreyit oboqtu bolqaǰu eüred-ün [26b] ebüge tere bolba

45. Qabiči-ba’atur-un kö’ün Menen-tudun büle’e Menen-tudun-nu kö’ün Qači-külük Qačin Qači’u Qačula Qači’un Qaraldai Način-ba’atur [27a] dolo’an büle’e

46. Qači-külüg-ün kö’ün Qaidu Nomolun eke-deče töreksen büle’e Qačin-nu kö’ün Noyagidai neretei büle’e noyamšiq aburitu tula [27b] Noyakin oboqtan bolba Qači’u-yin kö’ün Barulatai neretü büle’e yeke be’etü ide’en-e baru[q] büle’e Barulas oboqtan bolba Qačula-yin kö’ün ide’en-e baruq tula Yeke-Barula Üčügen-Barula nereyitčü Barulas oboqtan bolqaǰu Erdemtü-Barula Tödö’en-Barula teri’üten Barulas tede bolba Qaralday-yin kö’üt [28a] buda’an qutqulaqu eki teri’ü üge’ün tula Buda’at oboqtan tede bolba Qači’un-nu kö’ün Adarkidai neretü büle’e aqa de’ü ǰa’ura adaruqči tula Adargin oboqtan bolba Način-ba’atur-un kö’üt Uru’udai Mangqutai nereten büle’e Uru’ut Mangqut oboqtan tede bolba Način-ba’atur-un a[b]lin eme-deče töreksen [28b] Šiǰu’udai Doqoladai nereten büle’e

47. [29a] Qaidu-yin kö’üt Bai-šingqor-do[q]šin Čaraqai-lingqu Čauǰin-örtegei qurban büle’e Bai-šingqor-doqšin-u kö’ün Tumbinai-sečen büle’e Čaraqai-lingqu-yin kö’ün Senggüm-bilge Ambaqai-tan Tayyiči’ut oboqtan bolba Čaraqai-lingqu-yin [29b] berigen eme-deče töreksen Besütei neretü büle’e Besüt oboqtan tede bolba Čauǰin-örtegey-yin kö’üt Oronar Qongqotan Arula[t] Sönit Qabturqas Geniges obo[q]tan tede bolba

48. [50a] Tumbinai-sečen-nü kö’ün Qabul qahan Sem-sečüle qoyar büle’e Sem-sečüle-yin kö’ün Bültečü-ba’atur büle’e Qabul qahan-nu kö’üt dolo’an büle’e angqa yeke inü Ökin-barqaq Bartan-ba’atur Qutu[q]tu-mönggür [30b] Qutula-qahan Qulan Qada’an Tödö’en-o[t]čigin ede dolo’an büle’e

49. Ökin-barqaq-un kö’ün Qutu[q]tu-yürki büle’e Qutu[q]tu-yürki-yin kö’üt [31a] Seče-beki Taiču qoyar büle’e Yürki oboqtan tede bolba

50. Bartan-ba’atur-un kö’üt Mönggetü-kiyan Nekün-taisi Yisügei-ba’atur Dāritai-otčigin ede dörben büle’e Qutuqtu-mönggür-ün kö’ün Büri-bökö büle’e Onan-nu tün-tür qurimlaḳui-tur Belgütey-yin [31b] mürü ḳangqas ča[b]čiqsan tere büle’e

51. Qutula-qahan-nu kö’üt oči Girma’u Altan qurban büle’e Qulan-ba’atur-un kö’ün Yeke-čeren büle’e Badai Kišilik qoyar [32a] darqa<n>d-un noyan tere büle’e Qada’an Tödö’en qoyar uruq üge’ün büle’e

52. qamuq Mongqol-i Qabul-qahan meden aba Qabul-qahan-nu qoyina Qabul-qahan-nu [32b] üge-ber dolo’an kö’üd-iyen bö’etele Senggüm-bilge-yin kö’ün Ambaqai-qahan qamuq Mongqol-i meden aba

53. Buyur-na’ur Kölen-na’ur qoyar ǰa’ura Urši’un-müren-ne bükün Ayiri’ut-Buiru’ut-Tatar irgen-e Ambaqai qahan ökin ökčü [33a] ö’esün ökin-iye[n] hüdeǰü otqu bolun Tatar ǰüyin irgen Ambaqai qahan-ni bariǰu Kitad-un Altan qahan-na a[b]ču otqui-tur Ambaqai qahan Besütei gü’ün Balaqači e[l]čin-i’er ügüleǰü ilērün Qabul qahan-nu dolo’an kö’üd-ün dumdadu Qutula-da ügülerün harban kö’üd-ün dotora Qada’an-taisi-da ügüle ke’en ügüleǰü ilērün qamuq-un qahan [33b] ulus-un eǰen bolǰu öki-ben ö’esün hüdeküi-ben nama’ar kesetkün Tatar irgen-e bariqda’a bi tabun quru’ud-iyan kimul tamutala harban quru’ud-iyan ha’uttala hači minü aburan sori[t]qun ke’eǰü ilēǰü’ü

54. [34a] tere čaq-tur Yisügei-ba’atur Onan-müren-ne šibawulan yabuḳui-tur Merkid-ün Yeke-čiledü Oloqunu’ut irgen-eče öki a[b]ču [34b] e’üsgeǰü ayisuqu-yi ǰolqaǰu önggeyiǰü üǰe’esü öngge ǰisü bušitai öki qatu üǰeǰü ger-tür-iyen qarin hawulǰu Nekün-taisi aqa-yu’an Dāritai-otčigin de’ü-ben uduritču ireǰü’üi

55. [35a] gürküi-lü’e Čiledü ayuǰu ġurdun qubitu aǰu’u qubi-yu’an quya inü deletčü quburi nambalis buruqui-lu’a qoyinača inü qurba’ula uda’aralduba Čiledü qoši’un qučilis qariǰu tergen-düriyen ireküi-lü’e tende Hö’elün üǰin ügülerün tede qurban haran-i uqaba’ū či [35b] Čirai čiray-ača busut büi amin-tur činü gürküi čiraitan büi amin ele činü bö’esü ölǰige tutum ökit qara’u tutum qatut büi amin ele činü bö’esü öki qatu oluyi ǰe či busu nereteyi Hö’elün taki nereyidüyü ǰe či amin-iyan qoroq hünür minü hünüsčü yabu ke’en čamča-ban mültülǰü [36a] morin de’ereče naruyitču abḳui-lu’a qurba’ula qoši’un qučilduǰu gürčü aisuqu-lu’a Čiledü qurdun qubi-yin quya inü deletčü ǰuqus duta’aǰu Onan-müren ö’ede duta’aba

56. [36b] qurba’ula qoyinača nekeǰü dolo’an quburi dabatala hüldeǰü qariǰu ireǰü Hö’elün üǰin-i Yisügei-ba’atur [37a] delbege-deče kötölǰü Nekün-taisi aqa inü uduritču Dāritai-otčigin de’ü inü kiligü dergečeǰü ayisuḳui-tur Hö’elün üǰin ügülerün aqa minü Čiledü

kei ö’ede
kegüliyen keyisümser
ke’er qaǰar-a
ke’eli-ben ölüsümser büliyi

edö’e ker ele qoyar šibülger-iyen nikente [37b] aru de’ere’en o’orču nikente ebüren de’ere o’orču nikente uruqšida nikente qoyinaqšida ker ele kiǰü odumui kē’et Onan-müren-ni tolkistala hoi ǰubur dawuristala yeke dawu-bar uyyilaǰu ayisuḳui-tur Dāritai-o[t]čigin dergečeǰü yabuǰu ügülerün

teberigü činü
daba’at olon [38a] dababa
uyyila[q]daqu činü
usut olon ketülbe
qayila’asu
qarayiǰu ülü üǰegü čimayi
qayibasu
qa’ulqa inü ülü olqu či

sem boli ke’eǰü itqaba Hö’elün üǰin-i Yisügei tedüi ger-düriyen a[b]čiraba Hö’elün üǰin-i Yisügei-yin a[b]čiraqsan yosun teyimü

57. [39a] Ambaqai qahan-nu Qada’an Qutula qoyar-i nereyitčü ilēkse’er qamuq Mongqo[l] Tayyiči’ut Onan-nu Qorqonaq-ǰubur quraǰu Qubula-yi qahan bolqaba Mongqol-un ǰirqalang de[b]sen qurimlan ǰirqaqu büle’e Qutula-yi qa ergü’et Qoorqonaq-un Saqlaqar-modun horčin qabirqa-ta qa’ulqa ebüdük-te ölkek [39b] boltala debsebe

58. Qutula qahan bolu’at Qada’an-taisi qoyar Tatar irgen-tür morilaba Tatar-un Kötön-baraqa ali-buqa [40a] qoyar-tur harban qurbanta qatqu[l]duǰu Ambaqai qahan-nu ösöl ösön kisal kisan yadaba

59. tende Yisügei-ba’atur Tatar-un Temüǰin-üge Qori-buqa teri’üten [40b] Tatar-i dawuliǰü ire’esü tende Hö’elün üǰin ke’elitei bürün Onan-nu Deli’ün-boldaq-a büküi-tür ǰöb tende Činggis qahan töreǰü’üi töreküi-tür bara’un qar-tur-iyan ši’a-yin tedüi nödün qatqun töreǰü’üi Tatar-un Temüǰin-üge-yi a[b]čiraqsan-tur törebe ke’en Temüǰin nere ökküi teyimü

60. [41a] Yisügei-ba’atur-un Hö’elün üǰin-eče Temüǰin Qasar Qači’un Temüge ede dörben kö’üt törebe Temülün neretei niken ökin [41b] törebi Temüǰin-ni yisün nasutu büküi-tür oči-qasar dolo’an nasutu büle’e Qači’un-elči tabun nasutu büle’e Temüge-otčigin qunan büle’e Temülün ölegetei büle’e

61. [42a] Yisügei-ba’atur Temüǰin-ni yisün nasutu büküi-tür Hö’elün eke-yin törgüt Olqunu’ut irgen-tür naqaču-nar-ača inü öki quyusu ke’en Temüǰin-ni abu’at yorčiba otḳui-tur Čekčer Čiqurġu qoyar-un ǰa’ura Onggiradai Dei-sečen-ni ǰolqaba

62. [42b] Dei-sečen ügülerün Yisügei quda ken-tür ǰoriǰu ayisula’a ke’eǰü’ü Yisügei-ba’atur ügülerün ene kö’ün-ü minü naqaču-nar Olqunu’ut irgen-tür öki quyusu ke’en [43a] ayisula’a ke’eǰü’ü Dei-sečen ügülerün ene kö’ün činü nidün-tür-iyen qaltu ni’ur-tur-iyan geretü kö’ün büi

63. Yisügei quda bi ene söni ǰewüdün ǰewüdülebe bi čaqān šingqor [43b] naran sara qoyar-i atqum nisǰu ireǰü qar de’ere minü tu’uba ene ǰewüdün-iyen gü’ün-e ügülerün naran sara-yi qaraǰu üǰekden büle’e edö’e ene šingqor atquǰu abčiraǰu qar-tur minü tu’uba čaqān bawuba yambar ele sayi üǰe’ülümü ke’eǰü Yisügei quda ene ǰewüdün minü čimayi [44a] ele kö’ü-be’en uduritču iregüy-e üǰeksen aǰu’u ǰewüdün sayin ǰewüdülebe ya’un ǰewüdün aqu ta Kiyat irgen-ü sülder ireǰü ǰa’aqaqsan aǰu’u

64. [44b] ba Onggirat irgen erte üdür-eče

ǰe’e-yin ǰisün
ökin-ü önggeten

ulus ülü temečet

qačar qo’a ökid-i
qahan boluqsan-a tanu
qasaq tergen-tür unu’ulǰu
qara bu’ura kölgeǰü
qatara’ulǰu otču
qatun sa’urin-tur
qamtu sa’ulumu ba

ulus irgen ülü temečet [45a] ba

öngge sayit ökid-iyen
ösgeǰü ölǰigetei tergen-tür unu’ulǰu
öle bu’ura kölgeǰü
e’üsgeǰü otču
ündür sa’urin-tur
öre’ele etēt sa’ūlḳui ba

erten-eče Onggirat irgen

qatun qalqatan
ökit öčilten
ǰe’e-yin ǰisün
ökin-ü öngge-ber

büle’e ba

65. [45b]

nu’un kö’üt manu
nuntuq qarayu
ökin kö’ün manu
öngge üǰekdeyü

Yisügei quda ger-tür minü oduya ökin minü üčü’ügen büyyü quda üǰetügei ke’eǰü Dei-sečen ger-tür-iyen uduritču bawūlba

66. [46a] öki inü üǰebesü ni’ur-tur-iyan geretei nidün-tür-iyen qaltai ökin-i üǰeǰü oyun-tur-iyan oro’ulba Temüǰin-neče niken nasun yeke harbantai aǰu’u Börte neretei söni qonoǰu manaqaši [46b] öki inü quyubasu Dei-sečen ügülerün olonta-wū quyu’ulǰu ökbesü de’eǰilekdegü čö’ente-wǖ quyu’ulǰu ökbesü doromǰilaqdaqu ökin gü’ün-nü ǰaya’an töreksen e’üten-tür ötölgü ügei ökin-iyen be öksü kö’ün-iyen be gürget-te talbiǰu o[t] ke’ebe ǰe bolulčaǰu [47a] Yisügei-ba’atur ügülerün kö’ü-ben gürege[t]-te talbisu kö’ü minü noqay-yača čočimtawu büle’e quda kö’ü minü noqay-yača bü soči’ul kē’et kötöl morin-iyan belge ökčü Temüǰin-ni güreget-te talbiǰu otču

67. [47b] Yisügei-ba’atur ǰa’ura Čekčer-ün Šira-ke’er-e Tatar irgen qurimlan büküi-tür ǰolqaǰu umdāsču qurim-tur anu bawu<l>ba [48a] tede Tatar tanin aǰu’u Yisügei-Kiyan ire’ei kē’et uridan-u dawuliqdaqsan kegesü-ben duratču oyisuladun quǰirǰu qoro qoliǰu ökči’üi ǰa’ura mawui otču qurban qonoq yabuǰu ger-tür-iyen gürü’et mawui bolǰu

68. [48b] Yisügei-ba’atur ügülerün dotora minü mawui büi dergede ken büi ke’eǰü Qongqotadai Čaraqa ebügen-ü kö’ün Mönglik oyira büi kē’esü uriǰu ire’ülǰü ügülerün čaqa minü [49a] Mönglik kö’üt üčügetü büle’e bi kö’ü-ben Temüǰin-i gürget-te talbiǰu irerün ǰa’ura Tatar irgen-e oyisulaqda’a bi dotora minü mawui büyyü üčüget qočoruqsat de’ü-ner-iyen belbisün bergen-iyen asaraqu-yi či mede kö’ü minü Temüǰin-i ötörken otču abču ire čaqa minü Mönglik [49b] kē’et nökčibe

CAPÍTULO DOS

69. [1a] Yisügei-ba’atur-un üge-yi buši ülü bolqan Mönglik otču Dei-sečen-ne ügülerün Yisügei aqa Temüǰin-i maši mörölǰü öre-ben ebedümü Temüǰin-i abura irebe ke’eǰü’ü Dei-sečen ügülerün quda kö’ü-ben mörölgü bö’esü ottuqai üǰeǰü [1b] ötör iretuqai ke’eǰü Möngli[k] ečige Temüǰin-i a[b]ču irebe

70. tere qabur Ambaqai qahan-nu qatut Örbei Soqatai ǰirin yekes-e qaǰaru inerü qaruqsan-tur Hö’elün üǰin otču qoǰit gürčü qoǰida<’u>’uldaǰu Hö’elün üǰin Örbei Soqatai ǰirin-e ügüler-ün Yisügei-ba’atur-i [2a] ükübe’ǖ ke’eǰü kö’üd-i minü yeke ülü bolḳuy-yača yekes-ün kešig-eče bile’ür-eče sarqud-ača yekin qoǰida’ulumui ta üǰe’et ideküi ülü sergü’ülün newükün bolbai ta ke’eǰü’ü

71. [2b] tere üge-tür Örbei Soqatai ǰirin qatut ügülerün

uriǰu ülü ökteküi mörtei či
učira’asu idegü yosutai či
güreǰü ülü öktegü mörtei či
gürte’esü idegü yosutu či

Ambaqai qahan-ni ükübe’ü či ke’eǰü Hö’elün-ne gürtele eyin ke’ekdeküi bolbi

72. [3a] arqača eden-i ekes kö’üd-i nuntuq-tur geǰü newütkün ta ber bü a[b]ču yabutqun kē’et manaqarši üdür-eče Tayyiči’ud-un Tarqutai-kiriltuq Tödö’en-girte-tan Taiči’ut Onan-müren huru’u gödölbe Hö’elün üǰin-ni ekes kö’üd-i [3b] geǰü newükderün Qongqotadai Čaraqa ebügen otču itqaqu-tur Tödö’en-girte ügülerün

če’el usun niduralu’a
čeügen čilawun čewürelü’e

ke’e’et newüǰe’ei Čaraqa ebügen-i ker itqaqu či ke’en qoyinača ǰida-bar ǰo qudus qatquǰu’u

73. [4a] Čaraqa ebügen yaratu bolǰu ger-tür-iyen ireǰü berke kebdeküi-tür Temüǰin üǰere otču’u tende Qongqotadai [4b] Čaraqa ebügen ügülerün sayin ečige-yin činu ġuriyaqdaqsan ulus-i manu bürin-ü ulus a[b]ču newükderün itqaqu bolun eyin kikdebe kēǰü’ü te’ün-tür Temüǰin uyyila’at qarču yorčiba Hö’elün üǰin geǰü newükderün tuqlaǰu beye-ber morilaǰu ǰarimut irgen-i ičuqaba tede ber ičuqdaqsan [5a] irgen ülü toqtan Tayyiǰi’ud-un qoyinača newüǰü’üi

74. Tayyiči’ut aqa de’ü Hö’elün üǰin-ni belbisün-ni kö’üt üčüget [5b] ekes kö’üd-i nuntuq-tur geǰü newükdeǰü

Hö’elün üǰin eme mergen töreǰü
üčǖget kö’üd-iyen teǰi’erün
ukitala boqtalaǰu
hōǰitala büseleǰü
Onan-müren ö’ede irada güyyiǰü
ölirsün moyilsun temgüǰü
üdür söni qo’olai teǰi’ebe
sölsütei töreksen üǰin eke
sutan kö’üd-iyen [6a] teǰi’erün
čigörsün širō bariǰu südün
čičigina uquǰu teǰi’ebi

eke üǰin-nü

qaliyarsun manggirsun-iyar teǰi’e[k]se[t] kö’üt
qat bolura gürbi
ǰarčimtai üǰin eke-yin
ǰa’uqasu-bar teǰi’ekset kö’üt
ǰasaqtan sečet bolba

75.[6b] Qo’a üǰin-nü

qoqosun manggirsu’ar teǰi’ekset
qa’uluqa[t] kö’üt
qoyira’ut sayit bolba
eres sayit bolun baraǰu
erekün omoqun ele boldaba
eke-yü’en teǰi’eye ke’eldüǰü
eke Onan-nu ergi de’ere sa’uǰu [7a]
elgü’ür geügi ǰasalduǰu
eremdek ǰemdek ǰiqasu
elgüǰü geügileǰü
ǰe’ü-ber geügi eke’ülǰu
ǰebüge qadara geügileǰü
čilüme ġubči’ur huyaǰu
ǰiramut ǰiqasu ši’üǰü
ǰiči eke-yü’en hači teǰi’ebe

76. [7b] niken üdür Temüǰin Qasar Bekter Belgütei dörben qamtu sa’uǰu geügi tataqui[-tur] dotora niken gege’en soqosun oroǰu’ui Temüǰin Qasar qoyar-ača Bekter Belgütei qoyar buliǰu abuba Temüǰin Qasar qoyar ger-tür ireǰü üǰin eke-de [8a] ügülerün niken gege’en soqosun geügi ǰa’uqsan-i Bekter Belgütei aqa de’ü qoyar-a buliǰu abdaba ba kē’esü üǰin eke ügülerün yegü’üǰe’ei aqa-nar de’ü-ner yekin teyin kildümüi ta

se’üder-eče busu nökör ügei
se’ül-eče busu čiču’a ügei büi bida

Tayyiči’ut aqa de’ü-ye’en qaši’u ker [8b] aburaqun bida ke’eǰü büküi-tür erte Alan eke-yin tabun kö’üt metü yekin eye üge’ün büi ta bütügei ke’ebi

77. [9a] tendeče Temüǰin Qasar qoyar ülü ta’alan ügülerün öčigen nikente bilǰi’ür qodoliduqsan-i teyin gü buliǰu abula’a edö’e basa teyin gü buliba qamtu ker alduqun bida kē’et e’üten o’orču qarču yorčiba [9b] Bekter hulqun de’ere širqa aqtatan yisün mori qaraǰu sa’u büküi-tür Temüǰin ümereče daldatču Qasar emüneče daldatču sumu-ban salbaǰu gürküi-tür Bekter üǰe’et ügülerün Tayyiči’ut aqa de’ü-yin qaši’un dawusun yadan hači ken-e aburan čidaqun-u ke’eǰü büküi-tür [10a] namayi yekin nidün-ü surmusun aman-u qaqasun bolqamui ta

se’üder-eče busu nökör ügei
se’ül-eče busu čiču’a ügei-tür

yekin teyin setkibe ta qolumta minü bü bürelgetkün Belgütey-yi bü tebčitkün ke’e’et ǰabilan sa’uǰu güličebe Temüǰin Qasar qoyar emüneče ümereče ötermeleǰü [10b] otba

78.[11a] ger-tür ireǰü oroḳui-lu’a üǰin eke qoyar kö’üked-ü’en čirai uqaǰu ügülerün baraqsat

qala’un-ača minü qalat qarurun
qar-duriyan qara nödün qatqun töreligi ene
qarbisu-ban qaǰaqu qasar noqai metü
qada-tur [11b] dobtulqu qablan metü
a’ur-iyan darun yadaqu arslan metü
amidu ǰalgisu kegü manggus metü
se’üder-tür-iyen dobtulqu šingqor metü
sem-iyer ǰalgiqu čuraqa metü
botoqan-iyan borbi qaǰaqu bu’ura metü
boroqan-tur šiqaqu čino metü
kö’üd-iyen gelin yadaǰu
kö’üd-iyen idegü [12a] anggir metü
kebdeši-yen könde’esü ömērgü čö’eböri metü
bariǰu ülü sa’araqu bars metü
balamut dobtulqu barus [sic] metü baraba
se’üder-eče busu nökör ügei-tür
se’ül-eče busu čiču’a ügei-tür

Tayyiči’ut aqa de’ü-yin qaši’un dawusun yadan büküi-tür hači ken-e aburaqun-u [12b] ke’eǰü büküi-tür ker aya ke’en kildümüi ta ke’en kö’üd-iyen

qa’učin üges qadalun
ötögüs üges orkidun

maši mawulabi

79. [13a] tedüi atala Tayyiči’ud-un Tarqutai-kiriltuq turqa’ud-iyan [13b] uduritču

qoluqat qo’oǰiǰu’u
šilüget šiberiǰü’ü

ke’en ireǰü’üi ayuǰu ekes kö’üt aqa-nar de’ü-ner šiḳui hoi-tur qorqolaǰu Belgütei mudut ququru tatalaǰu šibe’e bariǰu Qasar qarbulalduǰu Qači’un Temüge Temülün qurban-i ǰaba ǰa’ara dürüǰü bulqaldun büküi-tür Tayyiči’ut ungšiǰu [14a] ügülerün aqa-ban Temüǰin-i ilē busud-i tanu kere[k] ügei ke’en ungši[q]daǰu Temüǰin-i morila’ulǰu buru’utqan hoi-tur duta’aǰu otkuy-yi Tayyiči’ut üǰeǰü hüldeǰü Tergüne-ündür-ün šiḳui-dur širquǰu orobasu Tayyiči’ut oron yadaǰu šiḳui-dur horčin sakiǰu

80. [15a] Temüǰin šiḳui dotora qurban qonoǰu qarsu ke’en mori-yan kötölǰü ayisuḳui-tur morin-ača eme’e[l] inü mültüreǰü qočorču’u qariǰu üǰe’esü eme’el kömüldürgelekse’er olangla[q]sa’ar mültüreǰü qočorču’u olang či boltuqai kömüldürge basa ker mültüregü büle’e tenggeri i[t]qan [15b] aqu-yū ke’eǰü qariǰu basa qurban qonoba basa qarču ayisuḳui-tur šiḳuy-yin amasar-a qošli[q]-un tedüi čaqān gürü amasar-a bö[k]len unaǰu’u tenggeri itqan aqu-yū ke’eǰü qariǰu basa qurban qonoba basa yisün qonoq ide’er ügei aǰu nere ügei ker ükü[k]deküi qarsu ke’eǰü [16a] tere amasar böklen unaqsan qošliq-un tedüi čaqān gürü horčin qarbasu ülü bolqu modud-i sumuči kituqā<i>r-iyan hoqtori’at mori-yan qaltari’ulu’at qarḳui-lu’a Tayyiči’ut sakiǰu aǰu’u bariǰu abču otba

81. [16b] Temüǰin-i Tarqutai-kiriltuq a[b]ču otču ulus irgen[17a]-düriyen ǰasaqlaǰu ayil-tur niken qono’ulun qono’ulun bitü’ülün yabuqui-tur ǰun-u teri’ün sara-yin harban ǰirwa’an-a hula’an tergel üdür Tayyiči’ut Onan-nu ergi de’ere qurimlalduǰu naran šingge’esü tarqaba Temüǰin-i tere qurim-tur gelbüre kö’ün gü’ün abčiraǰu büle’e qurim-un [17b] haran-i tarqa’ulun tere gelbüre kö’ün-eče buqa’u tataǰu abču heki inü nikente deledü’et güyyiǰü Onan-nu tün dotora kebte’esü üǰekdegü ke’eǰü usun-u qarki-tur gedergü kebdeǰü buqa’u-ban usun huru’u urusqan ni’ur ile kebdebe

82. [18a] tere aldaqsan gü’ün yeke dawu-bar bariya gü’ün aldaba [18b] ke’en qayilaḳui-tur tarqaqsat Tayyiči’ut quriǰu ireǰü üdür metü sara’ur-a Onan-nu tün-ni bederebe qarki-tur kebteǰü büküy-yi Suldus-un Sorqan-šira ǰö[b] da’ariǰu üǰeǰü ügülerün ǰö[b] ele eyimü arqatu-yin tula

nidün-düriyen qaltu
ni’ur-tur-iyan geretü

ke’en [19a] Tayyiči’ut aqa de’ü-de’en teyin ele naitaqdan aǰu’u či teyin gü ke[b]te ülü ǰa’aqu bi kē’et nökčibe basa qarin bedereye ke’eldüküi-tür Sorqan-šira ügülerün mün mün mör-i’erēn ese üǰeksen qaǰar-iyan üǰe’et qarin bedereye ke’ebe ǰe gü ke’eldübe mün mün mör-iyer qarin [19b] bedereǰü basa Sorqan-šira da’ariǰu ügülerün aqa de’ü činu ama’an šidü-ben bile’üden ayisu teyin ke[b]te qada’uǰi gü kē’et nökčibe

83. [20a] basa qarin bedereye ke’eldüküi-tür Sorqan-šira basa ügülerün Tayyiči’ut kö’üt ta gege’en čaqa’an üdür gü[b]čin gü’ü aldaba edö’e qarangḳui söni ker olqun bida basa mün mün mör-iyer [20b] ese üǰe[k]sen qaǰar-iyan üǰe’et qarin bedere’et tarqaǰu manaqar üdür či’ulǰu eriye qa’a otqu tere buqa’utu gü’ün ke’ebe ǰe ke’e[l]düǰü qarin bedereǰü Sorqan-šira basa da’ariǰu ügülerün edüi bedere’et qariǰu manaqar eriye ke’eldübe edö’e mani [21a] tarqa’ulun baraǰu eke-ben de’ü-ner-iyen erin ot namayi üǰebe ke’en gü’ün-e üǰekde’esü üǰekdebe ke’en bü kelele kē’et nökčibe

84. [21b] ani tarqa’ulun baraǰu dotora-ban setkiǰü öčigen ayil bitü’ülǰü qono’ulḳui-tur Sorqan-šira-yin ger-tür qonobasu Čimbai Čilawun qoyar kö’üt inü örö ǰirüge-ben ebetčü [22a] söni namayi üǰeǰü buqa’u minü a[b]ču sulalaǰu qono’a’ululāi edö’e basa Sorqan-šira namayi üǰeǰü ülü ǰa’an nökčin aba edö’e mün kü tede namayi aburamu ǰe ke’eǰü Sorqan-šira-yin ger erin Onan-müren huru’u yorčiba

85. [22b] ger-ün belge sün tüsüre’et esüg-iyen söni-de üdür čayitala bülekü büle’e tere belge sonosču yabubasu büle’ür-ün dawu [23a] sonosču gürčü ger-tür inü orobasu Sorqan-šira eke-ben de’ü-ner-iyen erin ot ese’ǖ kelelü’e bi yekin irebe či ke’ebe Čimbai Čilawun qoyar kö’üt inü ügülerün šibawuqan-i turumtai buta-tur qorqobasu buta aburaǰu’ui edö’e bidan-tur ireksen-i yekin teyin ke’emü či ke’en [23b] ečige-yü’en üge ülü ta’alan buqa’u inü čučalǰu qal-tur tüleǰü qoyitu nungqasutu tergen-tür unu’ulǰu Qada’an neretei döyyi-ben amitu gü’ün-e bü kelele ke’eǰü asara’ulba

86. [24a] qutu’ar üdür gü’ün ni’uba ǰe ke’eldüǰü ö’er ǰa’ura [24b] nengǰileldüye ke’eldüǰü nengǰileldübe Sorqan-šira-yin ger-tür tergen-tür iseri-yin dōro gürtele nengǰiǰü qoyitu nungqasutu tergen-tür unuǰu amasar-a büküi nungqasu tatalaǰu köl-tür gürküi-tür Sorqan-šira ene basa eyimü qala’un-a nungqasun dotora ker da’usqu [25a] kē’esü nengǰi’ülsün bawuǰu yorčiba

87.[25a] nengǰi’ül-i oduqsan-u qoyina Sorqan-šira ügülerün [25b] namayi hünesü’er keyisgen aldaba edö’e eke-ben de’ü-ner-iyen erin ot ke’eǰü aman čaqa’an eremük qulaqčin-i unu’ulǰu tel quriqan bolqaǰu gö’ür nambuqa ǰasaǰu eme’el ülü ögün kete ülü ögün numu ökčü qoyar sumu ökbe tedüi ǰasaǰu ilēbe

88.[26a] Temüǰin teyin odu’at šibe’eleǰü qorqolaqsan qaǰar-duriyan görčü ebesün-ü alurqai-bar Onan [26b]-müren ö’ede möčgiǰü höröneče Kimurqa-qoroqan oroǰu iren aǰu’u tere ö’ede möčgi’et Kimurqa-qoroqan-nu Beder-qoši’un-u Qorčuḳui-boldaq-a büküi-tür ǰolqalduba

89. [27a] tende neyisüldüǰü otču Burqan-qaldun-u ebür-e Gürelgü dotora Senggür-qoroqan-u Qara-ǰirügen-ü Kökö-na’ur nuntuqlaǰu aḳui-tur tarbaqat küčügür alaǰu iden büle’e

90. [27b] niken üdür širqa aqtatan naiman mori[t] ger-ün dergede bayyiǰu büküy-yi de’erme ireǰü üǰetele de’ermetčü yorčiba yabuqat üǰeǰü qočorba Belgütei oqodur [28a] dargi qongqor-i unuǰu tarbaqačilara otču büle’e üdesi naran šinggeksen-ü qoyina Belgütei dargi oqodur qongqor-tur tarbaqat ačiǰu niqsaqalǰatala yabuqan kötö[l]ǰü irebe širqa aqtatan-i de’erme a[b]ču otba kē’esü Belgütei ügülerün bi nekesü ke’ebe [28b] Qasar ügülerün či ülü čidaqu bi nekesü ke’ebe Temüǰin ügülerün ta ülü čidaqu bi nekesü ke’eǰü dargi qongqor-i Temüǰin unuǰu širqa aqtatan-i ebesün-ü alurqai-bar möčgiǰü qurban qonoǰu manaqar erte mör-tür olon adu’un-tur niken gürümele kö’ün gü’ün [29a] ge’ü sa’an aqu-yi ǰolqaǰu širqa aqtatan-i surabasu tere kö’ün ügülerün ene manaqar naran urququ-yin urida širqa aqtatan naiman mori[t] e’über hü[l]deǰü yorčiba mör inü bi ǰa’aǰu öksü kē’et oqodur qongqor-i talbi’ulǰu Temüǰin-ne oroq šingqula-yi unu’ulba [29b] mün ö’esün qurdun qubi-yi unuba ger-düriyen ba ülü odun nambuqa sa’ulqa-ban ke’er-e buquǰu talbiba nökör či bürün maši mungtaniǰu ayisu aǰu’u ere-yin mung niken büi ǰe bi čima-tur nököčesü ečige minü Naqu-bayyan ke’ekdeyü bi qaqča kö’ün inü bi Bo’orču [30a] neretü büi ke’e’et širqa a[q]tatan-u mör-iyer inü möčgiǰü qurban qonoǰu üdeši naran quburi tašin büküi-tür niken güriyen irgen-tür gürbe širqa aqtatan naiman mori[t] tere yeke güri’en-ü kiǰa’ar-a ebesülen bayyiǰu büküy-yi üǰebe Temüǰin ügülerün nökör či ende bayyi [30b] bi širqa aqtatan tede büi hü[l]deǰü qarsuqai ke’ebe Bo’orču ügülerün nököčesü ke’en irele’e bi ende yekin bayyiqu kē’et qamtu do[b]tulǰu oro’a[t] širqa aqtatan-i hüldeǰü qarba

91. [32a] qoyinača haran ubur subur nekeǰü ayisu niken čaqa’an moritu gü’ün u’urqa bariǰu qaqča’ar küyyičeǰü ayisu Bo’orču ügülerün nökör numu sumu nada-ača bi qarbulaldusu ke’ebe Temüǰin ügülerün minü tula či erüste’üǰei bi qarbulaldusu ke’eǰü esergü qarin qarbulalduba [32b] tere čaqa’an moritu gü’ün u’urqa-bar-iyan dokiǰu bayyiba qoyitus nököt küyyičeǰü irebe naran šinggeǰü otba dü’üšin bolǰu ayisu qoyitu tede haran baru’an boldaǰu bayyiǰu qočorba

92. [33a] tere söni düli’et qurban üdür qurban söni düliǰü gürbe Temüǰin ügülerün nökör bi čimadača anggida ede morid-iyan [33b] abqu’ū büle’e qubiyalduya kedüy-yi a[b]qu ke’emü ke’ebe Bo’orču ügülerün bi sayin nökör-i čimayi mungtaniǰu ayisu ke’en sayin nökör-e tusa bolsu ke’en nököčeǰü irebe bi olǰa-yū ke’eǰü a[b]qu bi ečige minü Naqu-bayyan neretü büyyü Naqu-bayyan-u qaqča kö’ün inü bi büyyü ečige-yin minü [34a] ǰü’e[k]sen nada tügetele büyyü bi ülü a[b]qu tusa boluqsan minü ya’un tusa bolqu ülü a[b]qu ke’ebe

93. [34b] Naqu-bayyan-u ger-tür gürbe Naqu-bayyan kö’ü-ben Bo’orču-yi ǰa[b]qaǰu nisun nilbusu-bar aǰu’u genete gürteǰü kö’ü-ben üǰeǰü nikente uyyilamu nikente dongqodumu kö’ün inü Bo’orču ügülerün ya’un bolba sayin nökör mungtaniǰu [35a] ayisun aǰu’u nököčeǰü odula’a bi edö’e irebe kē’et ha’ulǰu otču ke’er-e buquqsan nambuqa sa’ulqa-ban ačiraba Temüǰin-ne tel quriqan alaǰu günesü ögü’et nambuqa de’ürge ǰasaǰu günesüle’ülbe Naqu-bayyan ügülerün qoyar ǰala’us büi ta üǰeldüktüt mono qoyina bü te[b]čildü[k]tüt [35b] ke’ebe Temüǰin otču qurban söni qurban üdür yoričiǰu Senggür-qoroqan-a ger-tür-iyen gürbe Hö’elün eke Qasar ki’et de’ü-ner inü herüǰü aǰu üǰeǰü bayasba

94. [36b] tendeče Temüǰin Be[l]gütei qoyar Dei-sečen-nü Börte üǰin-i yisün nasutu büküi-tür üǰeǰü irekse’er qaqačaǰu büle’e Kelüren-müren huru’u erin otba Če[k]čer Čiqurqu qoyar-un ǰa’ura Dei-sečen Onggira[t] tende aǰu’u Dei-sečen Temüǰin-i üǰeǰü maši yeke bayasču ügülerün Tayyiči’ut aqa de’ü [37a] činu naitamu ke’en medeǰü maši herüǰü čököle’ei aran üǰebe ǰe čimayi kē’et Börte üǰin-i neyile’üle’et e’üsgebe e’üsgen ayisurun Dei-sečen ǰa’ura Kelüren-ü Uraq-čöl nū-dača qariba gergei inü Börte üǰin-ü eke Čotan neretei büliyi Čotan öki-yen hüdeǰü Gürelgü [37b] dotora Senggür-qoroqan-a büküi-tür gürgeǰü irebe

95.[38a] Čotan-ni qari’ulu’at Belgütey-yi Bo’orču-yi nököčeye ke’en uriǰu ilēbe Bo’orču Be[l]gütey-yi gürge’ülü’et ečige-düriyen ülü kelelen

bögötür qongqor-i unu’at
boro örmüge-ben böktürü’et

Belgütei-lü’e irebe tere [38b] nököčekse’er nököčeküi yosun teyimü

96. Senggür-qoroqan-ača newüǰü Kelüren-müren-ü teri’ün Bürgi [39a] ergi-de nuntuqlan bawuǰu Čotan eke-yin šitkül ke’en qara buluqan daqu abčiraǰu büle’e tere daqu-yi Temüǰin Qasar Belgütei qurban a[b]ču otču erte üdür Yisügei qan ečige-lü’e Kere’it irgen-ü Ong qan anda ke’eldüksen aǰu’u ečige-lü’e minü anda ke’eldüksen [39b] ečige metü büi ǰe ke’en Ong qan-i Tu’ula-yin qara tün-ne büyyü ke’en medeǰü otba Ong qan-tur Temüǰin gürčü ügülerün erte üdür ečige-lü’e minü anda ke’eldüksen aǰu’u ečige gü metü büyyü ǰe ke’eǰü gergei bawūlǰu emüsgel Čimada a[b]čiraba ke’en buluqan daqu ökbe [40a] Ong qan maši bayasču ügülerün

qara buluqan daqu-yin qari’u
qaqačaqsan ulus-i činu qamtutqaǰu öksü
buluqan daqu-yin qari’u
butaraqsan ulus-i činu bügütke[l]düǰü öksü
bököre-yin bökse-tür
čekere-yin če’eǰi-tür aduqai

ke’ebe

97. [41a] tendeče qariǰu Bürgi ergi-de büküi-tür Burqan-qaldun-ača Uriangqadai gü’ün arči’udai ebügen kü’ürge-ben ǖrčü elme neretü kö’ün-iyen uduritču ireǰü arči’udai [41b] ügülerün Onan-nu Deli’ün-boldaq-a büküi-tür Temüǰin-i töröküi-tür buluqan nelkei ögüle’e bi ene kö’ü-ben elme-yi ögüle’e gü bi üčǖgen ke’en abču odula’a edö’e elme-yi eme’el-iyen toqu’ul e’üde’en negü’ül ke’eǰü ö[k]be

98. [42a] Kelüren-müren-nü teri’ün-e Bürgi ergi-de bawuǰu büküi-tür niken manaqar erde gerel širal üdür geyin büküi-tür [42b] Hö’elün eke-yin ger dotora gödölküi Qo’a[q]čin emegen bosču ügülerün eke eke öter bos qaǰar derbelümüi tübüri’ün sonostamu ǰalqamšiqtan Tayyiči’u[t] ayisun aqun-ū eke öter bos ke’ebi

99. [43a] Hö’elün eke ügülerün kö’üd-i öter seri’ülütkün kē’et Hö’elün eke öter gü bosbi Temüǰin-tan kö’üt öterlen gü bosu’at morid-iyan bariǰu Temüǰin niken mori unuba Hö’elün eke niken mori unuba Qasar [43b] niken mori unuba Qači’un niken mori unuba Temüge-otčigin niken mori unuba Belgütei niken mori unuba Bo’urču niken mori unuba elme niken mori unuba Temülün-ni Hö’elün eke ebür-tür-iyen de’ürbe niken mori kötöl ǰasaba Börte üǰin-e mori dutaba

100. [44a] Temüǰin aqa-nar de’ü-ner morilaǰu erte bö’et<e> Burqan ǰük qarba Qo’aqčin emegen Börte üǰin-i ni’usu ke’en [44b] böken qara’utai tergen-tür unu’ulǰu bö’ere alaq hüker kö[l]ǰü Tenggeli[k]-qoroqan ö’ede gödölǰü ayisun büküi-tür herü baru-da üdür geyin büküi-tür esergün-eče čerik haran qataraǰu hergiǰü gürčü ireǰü ya’un gü’ün či ke’en hasaqba Qo’a[q]čin emegen [45a] ügülerün bi Temüǰin-ü’ei büi yeke ger-tür qonin kirqara irele’e ger-tür-iyen qariǰu ayiši ke’ebi tendeče ügülerün Temüǰin ger-tür büyyü’ǖ ger keǰi’e büyyǖ ke’ebi Qo’aqčin emegen ügülerün ger či oyira büyyü Temüǰin-i büküy-yi ügei ese uqabi qoyinača [45b] bosu’at irebi bi ke’ebi

101. [46a] tede čeri’üt tedüi qataraba Qo’aqčin emegen bö’ere alaq hüker-iyen deledü’et öterlen ne’ügü bolun tergen-ü tenggeli ququs otba tenggeli-ben ququra[q]daǰu yabuqad-iyar hoi-tur güyyiǰü oroya ke’eldün büküi-tür [46b] daruča müt čeri’üt Belgütey-yin eke-yi sundula’ulǰu qoyar köl inü čerbegelǰe’ülǰü qadaraǰu gürčü ire’e[t] ene tergen dotora ya’un te’eǰü amu ke’ebe Qo’aqčin emegen ügülerün ungqasun te’eǰü amu ke’ebi tede čeri’üd-ün aqa-nar inü ügülerün de’ü-ner kö’üd-iyen [47a] bawuǰu üǰetkün ke’ebe de’ü-ner kö’üt inü bawuǰu qa’atai tergen-ü qa’alqa abḳui-lu’a dotora qatuqǰe [!] gü’ün sa’uǰu imayi tergen-eče čirčü bawulǰu Qo’aqčin ǰirin-i sundula’ulǰu abu’at Temüǰin-ü qoyinača ebesün-ü alurqai-bar mö[č]giǰü Burqan ǰük [47b] qarba

102.[48a] Temüǰin-ü qoyinača Burqan-qaldun-ni qurbanta quči’ulǰu erüsün yadaba eyin teyin bulǰi’asu ümbü šibar berke hoi inü čatqulang moqay-ya širqu’asu ülü bolqu berke šiḳui qoyinača inü daqaǰu erüsün yadaǰu’ui [48b] tede qurban Merkit aǰu’u Uduyit-Merkidün Toqto’a Uwas-Merkid-ün Dayir-usun Qa’at-Merkid-ün Qa’atai-darmala ede qurban Merkit erten-ü Hö’elün eke-yi Čiledü-dača buliǰu abtala’at ke’en edö’e tere ösöl ösön ire[k]se[t] aǰu’u tede Merkit ügüle[l]dürün Hö’elün-nü hači aburan [49a] edö’e emes-i anu abuba hači-yan aburaba bida ke’eldüǰü Burqan-qaldun-nača bawuǰu geyit-tür-iyen aǰiraba

103. [49b] Temüǰin tede qurban Merkit maqat geyit-tür-iyen aǰiraba-yū bükčü’ü amui ke’en Belgütei Bo’orču elme qurban-i [50a] Merkid-ün qoyinača uqa’u-ta qurban qonoq daqa’ulǰu Merkid-i küngke’ülǰü Temüǰin Burqan de’ereče bawuǰu ebče’ü-ben mö’eletčü ügülerün Qo’aqčin eke-yi

solongqa bolǰu
sonosqu-yin tula
ünen bolǰu
üǰegü-yin tula
büdün beye’en buru’udun
bugiya moritu
buqu-yin horum horumlaǰu [50b]
burqasun ger gerlen
Burqan de’ere qarula’a
Burqan-qaldun-a
bö’esün-ü tedüi amin-iyan
bulǰi’uldaba bi
qaqčaqan amin-iyan qayiralan
qaqča moritu
qandaqay-yin horum horumlaǰu
qalqasun ger gerlen
Qaldun de’ere qarula’a bi
Qaldun-burqan-a
qarča-yin tedüi amin-iyan [51a]
qalqalaqdaba ǰe bi

maši ayu’uldaba bi Burqan-qaldun-i manaqar büri maliyasuqai üdür büri öčisügei uruq-un uruq minü uqatuqai ke’en naran esergü büse-ben güǰü’ün-düriyen erigeleǰü maqalai-ban qar-tur-iyan se’eǰigeleǰü qar-iyan ebče’ün-düriyen mö’ele[t]čü naran [ǰük] yisünte sögö[t]čü sačuli öči’üli ö[k]be

CAPÍTULO TRES

104. [1a] tedüi keleleǰü Temüǰin Qasar Belgütei qurban Kereyid-ün To’oril Ong qan-tur Tu’ula-müren-nü Qara tün-ne büküi-tür otču ügülerün qurban Merkit-te genen büküi-tür ireǰü eme kö’ü-ben dauliǰu a[b]daba qan ečige minü eme kö’ü [1b] aburaǰu öktügei ke’en irebe ba ke’ebe tere üge-yin qariu To’oril Ong qan ügülerün bi nidoni čimada ese’ǖ ügülele’e buluqan daqu nada a[b]čirarun ečige-yin čaq-un anda ke’eldüksen ečige metü büyyü ǰe ke’en emüsgekde’esü tende bi ügülerün

buluqan daqu-yin qari’u
butaraqsan ulus-i činu [2a]
bügütgeldüǰü öksü
qara buluqan daqu-yin qari’u
qaqačaqsan ulus-i činu
qamtutqalduǰu öksü

ke’en

čekerey-yin če’eǰi-tür atuqai
bökörey-yin bökse-tür atuqai

ese’ǖ ke’ele’e bi edö’e tere üge-düriyen gürün

buluqan daqu-yin qari’u
bügüde Merkid-i büreltele
Börte üǰin-i činu aburaǰu [2b] öksü bi
qara buluqan daqu-yin qari’u
qamuq Merkid-i qa[l]tačiǰu
qatun Börte-yi činu
qari’ulǰu abčiraya bida

či amuqa de’ü-de kelen kiǰü ilē amuqa de’ü Qorqonaq-ǰubur-a büi ǰe bi endeče qoyar tümet morilasu bara’un qar bolun amuqa de’ü qoyar tümet bolǰu ǰewün qar bolun morilatuqai [3a] bidanu bolǰa’an amuqa-dača boltuqai ke’ebe

105. [3b] Temüǰin Qasar Belgütei qurban To’oril qan-nača qariǰu ger-tür-iyen gürčü Temüǰin amuqa-tur Qasar Belgütei qoyar-i ilērün amuqa anda-da ügüle ke’en ügüleǰü ilērün [4a] qurban Merkit-te ireǰü

oro-ban hoqtorqu bolqa[q]da’a bi
önör nikente busut-ū bida
ösöl-iyen ker ösökün
ebür-iyen hemtülde’e bi
heligen-ü uru[q] busut-u bida
hači-iyan ker hačilaqun bida

ke’eǰü ilebe amuqa anda-da ügüleǰü ileksen üge edüi basa Kereyid-ün [4b] To’oril qan-nu ügüleksen üges-i amuqa-da ügüleǰü ilerün erde üdür Yisügei qan ečige-de minü tusa sayi kikdeksen-i setkiǰü nököčesü bi qoyar tümet bolǰu bara’un qar bolun morilasu amuqa de’ü-de keleleǰü ilē amuqa de’ü qoyar tümet morilatuqai qamtutqu bolǰa’an [5a] amuqa de’ü-deče boltuqai ke’ebe ede üges-i da’usqan baraǰu amuqa ügülerün Temüǰin anda-yi

oro ho[q]torqu bolba ke’en medeǰü
örö minü ebetbe
ebür hemterebe ke’en medeǰü
helige minü ebetbe
ösöl-iyen ösön
Uduyit-Merkid-i ülütkeǰü
üǰin Börte-yen aburaya [5b]
hači-yan aburan
qamuq Qa’at-Merkid-i qaltačiǰu
qatun Börte-yü’en
qari’ulun aburaya edö’e tere
gölme dabšiḳui-tur
kö’ürge-yin dawu bolqaǰu
kökidek Toqto’a Bu’ura-ke’er-e büi ǰe
dabčitu qor darbalǰaqui-tur
dayyiǰi[q]či Dayyir-usun

edö’e Orqon Selengge qoyar-un Talqun[6a]-aral-a büi ǰe

qamqa’ulsun keyyisküi-tür
qara hoi temečekči
Qa’atai-darmala edö’e
Qaraǰi-ke’er-e büi ǰe

edö’e bida dötelen Kilqo-müren-ni kinggüs

saqal bayyan esen atuqai
sal huyaǰu oroya

tere kökidek Toqto’a-yin

erüge de’ere inü oroǰu
erkin e’ede inu
embürü [6b] da’ariǰu
eme kö’ün inu
ečültele hawuluya
qutuq e’ede inu
ququru da’ariǰu
qotola ulus-i inu
qo’osun boltala hawuluya

106. [7b] amuqa basa ügülerün Temüǰin anda To’oril qan aqa qoyar-a ugüle ke’en ügülerün bi bürün

qara’atu tuk-iyan sačuba bi
qara buqa-yin arasun-niyar
büriksen bürkiren büküi
dawutu kö’ürge-ben deletbe bi
qara qurdun-iyan unuba bi
qatangqu de’el-iyen emüsbe bi
qatan ǰida-ban [8a] bariba bi
qatqurasutu sumun-iyan onolaba bi
Qa’at-Merkit-tür qatqu[l]dun morilaya

bö’et ke’en ügüle

urtu qara’atu tuk-iyan sačuba bi
hüker-ün arasu-bar büriksen
ötken dawutu kö’ürge-ben deletbe bi
oroq qurdun-iyan unuba bi
hüdēsütü quyag-iyan emüsbe bi [8b]
onggitu üldü-be’en bariba bi
onotu sumun-iyan onolaba bi
Uduyit-Merkit-tür üküldüye

bö’et ke’en ügüle To’oril qan aqa morilarun Burqan-qaldun-u ebür-iyer Temüǰin anda-yi da’ari’at ireǰü Onan-müren-nü teri’ün-e Botoqan-bo’orǰi-da bolǰalduya endeče [9a] morilarun Onan-müren ö’ede anda-yin ulus ende büi anda-yin ulus-ača niken tümen bi endeče niken tümen qoyar tümen bolǰu Onan-müren ö’ede otču Botoqan-bo’orǰi-da bolǰāl qaǰar-a neyileldüye ke’en ügüleǰü ilēbe

107. [9b] amuqa-yin ede üges inü Qasar Belgütei qoyar ireǰü Temüǰin-e ügüleǰü To’oril qan-na ke’en [10a] gürgebe To’oril qan amuqa-yin ede üges gürge’ülü’et qoyar tüme[t] morilaba To’oril qan morilarun Burqan-qaldun-u ebür Kelüren-ü Bürgi ergi ǰorin ayiši ke’en Temüǰin Bürgi ergi-de bürün mör-tür büi ke’en ǰayilan Tünggelik ö’ede newüǰü Tana-qorqon-a [10b] Burqan-qaldun-u ebür bawuǰu Temüǰin tendeče čerik e’üsgeǰü To’oril qan niken tümen To’oril qan-nu de’ü aqa-gambu niken tümen qoyar tüme<n>d-iyer Kimurqa-qorqon-u Ayil-qaraqana-da bawuǰu büküi-tür neyilen bawubai

108. [11b] Temüǰin To’oril qan aqa-gambu qurban qamtutču tendeče gödö[l]ǰü Onan-nu teri’ün Botoqan-bo’orǰi-da gürbesü amuqa bolǰāl qaǰar-a qurban üdür urida gürčü’üi amuqa ede Temüǰin To’oril aqa-gambu-tan-u čeri’üd-i üǰe’e[t] amuqa qoyar tümet čeri’üd-iyen [12a] ǰasaǰu bayyiǰu’ui ede ber Temüǰin To’oril qan aqa-gambu-tan čeri’üd-iyen ǰasa’at gü gürülčeǰü ǰiči tanilduǰu amuqa ügülerün

boro’an ber bolu’asu
bolǰāl-tur
qura ber bolu’asu
qural-tur bü qoǰidaya

ese’ǖ ke’edüle’ei bida Mongqol ǰe andaqartan [12b] busut-ū

ǰe-deče qoǰidaqsan-i
ǰerge-deče qarqaya

ke’eldüle’ei ke’ebe amuqa-yin üge-tür To’oril qan ügülerün bolǰāl qaǰar-a qurban üdür qoǰit bayyiba ke’en qodulaqu-yi čimarlaqu-yi amuqa de’ü medetügei ke’ebe bolǰāl-un čimar edüi ügüleldüǰü

109. [13b] Botoqan-bo’orǰin-ača gödölǰü Kilqo-müren-ne gürčü sal huyaǰu ketülü’et Bu’ura-ke’er-e Toqto’a-beki-yin

erüge de’ereče
erkin e’ede
embürü da’arin oroǰu
eme kö’ü inü ečültele dauliba
qudu[q] e’ede inu
ququru da’ariǰu
qotola ulus inü [14a]
qokiratala dauliba

Toqto’a-beki-yi kebte’e bö’etele gürgü-yi Kilqo-müren-ne bükün ǰiqačin buluqačin görö’ülčin talbiqsat dayin ayiši ke’en söni dülin kelen gürgen otču’ui tere kelen gürge’ülü’et Toqto’a Uwas-Merkid-ün Dayyir-usun qoyar qamtutču Selengge huru’u Barquǰin [14b] oron čö’en beyes-iyen duta’an buru’utču’ui

110. [15a] Merkid-ün ulus Selengge huru-u söni-de dürbeǰü yabuqui-tur bidan-u čeri’ü[t] dürbeǰü yabuqun Merkid-i söni-de gü daručaǰu dawulin talan yabuqui-tur Temüǰin dürbeǰü ayisuqun irgen-tür Börte Börte ke’en ungšiǰu yabuqui-tur učiraǰu [15b] Börte üǰin tede dürbekün irgen-tür büǰü’üi Temüǰin-ü dawu sonosču taniǰu tergen-eče bawu’a[t] güyyiǰü ireǰü Börte üǰin Qo’a[q]čin ǰirin Temüǰin-ü ǰilu’a čilbur söni taniǰu bariǰu’ui sara’ur büle’e ǰe’esü Börte üǰin-i taniǰu teberildün tusulčaba [16a] tendeče Temüǰin To’oril qan amuqa anda qoyar-a mün söni bö’et ügüleǰü ilērün erigü kereg-iyen olba bi söni bü düliye ende bawuya bida ke’eǰü ilēbe Merkid-ün ulus dürbeǰü ayisuḳuy-yi söni-de sandurču ayisuḳui ǰa’ura mün tende bawuǰu qonobai [16b] Börte üǰin-i teyin ǰolqalduǰu Merkit irgen-eče aburaqsan yosun eyimü

111. [17a] türǖn urida Uduyit-Merkid-ün Toqto’a-beki Uwas-Merkid-ün Dayyir-usun Qa’atai-darmala ede qurban [17b] Merkit qurban ǰa’ut haran üdür-ün erte Toqto’a-beki-yin de’ü Yeke-čiledü-deče Yisügei-ba’atur-a Hö’elün eke-yi buliǰu abtalāi ke’en te’ün-i ösön hačiran otču’ui Temüǰin-i Burqan-qaldun-ni qurbanta quči’ulḳui-tur Börte üǰin-i tende erüsčü Čiledü-yin de’ü [18a] Čilger-bökö-de asara’uluqsan aǰu’u tere asaraqsa<n>’ar aǰu Čilger-bökö dayyiǰiǰu qarurun ügülerün

qara kere’e
qalisu körisü idegü ǰaya’atu bö’etele
qalawun toḳura’un-i idesü ke’en ǰešin aǰu’u
qatar mawui Čilger bi
qatun üǰin-tür qalqu bolun
qamuq Merkit-te huntawu [18b]
qaraču mawu Čilger
qara teri’ün-düriyen gürtegü bolba
qaqčaqan amin-iyan qoroqun
qarangqu qab’čal širḳusu
qalqa ken-e boldaqu-yū bi
ḳuladu mawu šibawun
quluqana küčügene idegü ǰayātu bö’etele
qun toḳura’un-i idesü ke’en ǰešin aǰu’u
qunar mawu [19a] Čilger bi
qutuqtai sutai üǰin-i
quriyaǰu iregü bolun
qotola Merkit-e huntawu bolba
qokir mawu Čilger
qokimai teriün-düriyen gürtegü bolba bi
qorqosun-u tedüi amin-iyan
qoroqun qaratu qarangqu qabčal-a širkusu
qorqosun-u tedüi amin-a minu
qoriya’an [19b] ken-e boldaqu-yū bi

ke’e’et daiǰin duta’aǰu’u

112. [20a]

Qa’atai-darmala-yi erüsbe abčiraǰu
qa[b]tasun buqa’u emüsgeǰü
Qaldun-burqan-na ǰori’ulba

Belgütei-yin eke tere ayil-tur büyyü ke’en ǰa’aqdaǰu [20b] Belgütei eke-yü’en abura otču ger-tür inü Belgütei bara’un e’üte<n>-ber oroqu-lu’a eke inü nabtarqai nekei de’el-tei ǰewün e’üte<n>-ber qaru’at qadana busu gü’ün-ne ügülerün kö’üt minü qat bolǰu’u ke’ekdümüi bi ende mawui gü’ün-tür tübeǰü edö’e [21a] kö’üd-iyen ni’ur ker üǰeküi bi kē’et güyyiǰü šiḳui hoi-tur širḳuǰu’u tedüi eriǰü ese oldalāi Belgütei noyan Merkidei ele yasutu gü’ün-ni eke-yi minü abčira ke’eǰü qodolitqu büle’e Burqan-ni qučilduqsat qurban ǰa’ut Merkid-i [21b] uruq-un uruq-a gürtele hünesü’er keyistele ülitgebe hülekset eme kö’ün anu ebüri[t]kün medüs-i ebüritbe e’üten-tür oro’uldaqun medüs-i e’üten-düriyen oro’ulba

113. [22b] To’oril qan amuqa qoyar-i Temüǰin büširen ügülerün qan ečige minü amuqa anda qoyar-a nököčekdeǰü tenggiri qaǰar-a güčü nemekdeǰü

erketü tenggiri-de nereyitčü
eke etügen-e gürgeǰü
ere hačitu Merkit irgen-i
ebür ba anu hoqtorqui bolqabai [23a]
helige ba anu hemtelbei bida
oro ba anu hoqtorqui bolqabai
uruq-un ba gü’ün-ni ülütgebei bida
hüleksed-i ba anu arbilabai ǰe bida

Merkit irgen-i tedüi busanqaǰu ičuya ke’eldübei

114. [23b] Uduyit-Merkit dürberün buluqan maqalaitu maral-un qodun qudusutu ilkin ǰarqaq usun-u buluqan ǰalqaqsan de’eltü tabun nasutu Küčü neretü nidün-düriyen qaltu [24a] kö’üken-i bidanu čeri’üt nuntuq-tur qočoruqsan-i olǰu abčiraǰu Hö’elün eke-de sauqa abču otču ökbei

115. [24b] Temüǰin To’oril qan amuqa qurban qamtutču Merkid-ün

čorqan ger čoqori’ulǰu čoqtai eme-yi arbilaǰu

Orqan Selengge qoyar-un Talqun-aral-ača ičurun Temüǰin amuqa qoyar qamtu[t]ču Qorqonaq-ǰubur ǰorin [25a] ičubai To’oril qan ičurun Burqan-qaldun-nu gerü-ber Hökörtü-ǰubur da’arin Qača’uratu-subčit Huliyatu-subčit da’arin görü’en inü abala’at Tu’ula-yin Qara tün-ni ǰorin ičubai

116. [25b] Temüǰin amuqa qoyar Qorqonaq-ǰubur-a neyilen bawuǰu erten-ü anda bolulčaqsan-iyan duradulčan anda [26a] tungqulduǰu amaralduya ke’eldübei anqa urida anda bolulčarun Temüǰin harban niken nasutu büküi-tür amuqa quraltuq ši’a Temüǰin-ne ökčü Temüǰin-ü činggültüktü ši’a anda bolulčaǰu anda ke’eldüksen Onan-nu mölsün-tür ši’alǰaqui-tur tende anda ke’eldüle’ei [26b] te’ünü qoyina qabur alanggir numutan qarbiyaldun büküi-tür amuqa bura’u-yin qoyar eber ni’aǰu nükeleǰü dawutu yor-iyan Temüǰin-e ö[k]čü Temüǰin-ü arča manglaitu qodoli aralǰiǰu andačilaldubai nökö̅te anda ke’eldü[k]sen yosun teyimü

117. [27b] uridus ötögüs-ün üge sonosču anda gü’ün amin niken ülü tebčildün amin-u ariči boluyu ke’en amaralduqui yosun teyimü edö’e basa anda tungqulduǰu amaraya ke’eldüǰü Temüǰin Merkid-ün Toqto’a-yi arbilaǰu abuqsan altan büse amuqa anda-da [28a] büsele’ülbei Toqto’a-yin esgel qali’un-i amuqa anda-da unu’ulbai amuqa Uwas-Merkid-ün Dayyir-usun-i arbilaǰu abuqsan altan büse Temüǰin anda-da büsele’ulbei Dayyir-usun-u gü ebertü ünügün čaqa’an-i Temüǰin-e unu’ulbai [28b] Qorqonaq-ǰubur-un Quldaqar-kun-nu ebür-e Saqlaqar-mudun-a anda ke’eldüǰü amaralduǰu qurimlan toyilan ǰirqalduǰu söni könǰile-de’en qaqča qonolduqun büle’e

118. [29a] Temüǰin amuqa qoyar amaraldurun niken hon [29b] nökö’e hon-u ǰarim amaralduǰu tere aqsan nuntuq-ača niken üdür newüye ke’eldüǰü newürün ǰun-nu teri’ün sara-yin harban ǰirqo’an-a hula’an tergel üdür newübei Temüǰin amuqa qoyar qamtu terged-ün urida yabuǰu ayisurun amuqa ügülerün

[30a] Temüǰin anda anda

a’ula šiqan bawuya
adu’učin bidanu
alačuq-a gürtügei
qol-tur šiqan bawuya
qoni<n>čit quriqačit bidanu
qo’olay-a gürtügei

ke’ebe Temüǰin amuqa-yin ene üge-yi uqan yadaǰu sem-iyer bayyiǰu qočorču [ne]’üri dumda terget güličeǰü [30b] ne’üri bö’et Temüǰin Hö’elün eke-de amuqa anda ügülemü

a’ula-tur šiqan bawuya
adu’učin bidan-u
alačuq-a gürtügei
qol-tur šiqan bawuya
qoni<n>čit quriqačit bidanu
qo’olay-a gürtügei

ke’en ügülekü bi ene üge inü uqan yadaǰu qari’u inü [31a] ya’u ba ese ügülebe bi eke-deče asaqsu ke’en irebe bi ke’ebe Hö’elün eke-yi dongqodu’a üdü’üye Börte üǰin ügülerün amuqa anda uyyidangqa ke’ekden büle’e edö’e bidan-ača uyyitqu čaq bolba tuqar-un amuqa anda-yin [31b] keleleksen kelen bida-tur bö’et ǰešigü üge büyyü bida bü bawuya ene gödölekse’er šili’uya qaqačan söni dülin gödölüye bö’et ke’ebe

119. [32a] Börte üǰin-ü üge-ber ǰöbšiyeǰü ülü bawun [32b] söni dülin gödölǰü ayisuqui-tur ǰa’ura mör-tür Tayyiči’ud-i da’ariba Tayyiči’ut ber kökiǰü mün söni bö’et ǰöričen amuqa ǰük gödölbei gü Tayyiči’ud-un Besüd-ün nuntuq-tur niken üčǖgen Kököčü neretü kö’ün-i nuntuq-tur qočoruqsan-i bidanu’ai [33a] abu’at ireǰü Hö’elün eke-de ökbe Hö’elün eke teǰiyebe

120. [33b] tere söni düliǰü üdür geyi’esü üǰe’esü alayir-un Qači’un-toqura’un Qar<a>qai-toqura’un Qaraldai-toqura’un ede qurban Toqura’un aqa-nar de’ü-ner söni dülildüǰü ayisun aǰu’u basa Tarqud-un Qada’an Daldurqan aqa-nar de’ü-ner tabun Tarqut [34a] ayisun gü aǰu’u basa Mönggetü-kiyan-u kö’ün Önggür-tan Čangši’ut Baya’ud-iyarān ayisun gü aǰu’u Barulas-ača Qubilai Qudus aqa-nar de’ü-ner irebe Mangqud-ača etei Doqolqu-čerbi aqa de’ü qoyar irebei Bo’orču-yin de’ü Ögölen-čerbi [34b] Arulad-ača qaqačaǰu aqa-duriyan Bo’orču-tur neyilen irebei gü elme-yin de’ü Ča’urqan Sübe’etei-ba’atur Uriyangqan-ača qaqačaǰu elme-tür neyilen irebei Besüd-eče Degei Küčügür aqa de’ü qoyar irebei gü Suldus-ača [35a] Čilgütei Taki Tayyiči’udai aqa-nar de’ü-ner irebei gü alayir-un Seče-domoq Arqai-qasar Bala qoyar kö’üd-iyeren irebei gü Qongqotan-ača Söyiketü-čerbi irebei gü Sükeken-ü egei Qongdaqor-un kö’ün Sükegei e’ün irebei gü Ne’üdei [35b] Čaqa’an-uwa irebei gü Olqunu’ud-un Kinggiyadai Qorolas-ača Seči’ür Dörben-eče Moči Bedü’ün irebei gü Ikires-ün Butu ende güreget-e yabuqsa’ar irebe gü Noyakin-ača ungso irebei gü Oronar-ača irqo’an irebei gü [36a] Barulas-ača Suqu-sečen Qaračar kö’ün-lü’e-ben irebei gü basa Ba’arin-u Qorči Üsün ebügen Kökö-čos Menen-Ba’arin-iyeren niken güre’en irebei gü

121. [37b] Qorči ireǰü ügülerün Bodončar boqdo-yin bariǰu abuqsan eme-deče töreksen ba amuqa-lu’a ke’eli niketen keke qaqča-tan büle’ei ba amuqa-dača ülü qaqačaqun büle’e ba ǰa’arin ireǰü nadur [38a] nidün-düriyen üǰe’ülbei qo’aqčin üni’en ireǰü amuqa-yi horčiǰu yabuǰu ger tergen inü mürgüle’et am’uqa-yi mürgüǰü öre’ele eber-iyen ququraǰu so[l]ǰir ebertü bolǰu eber minü ača ke’en ke’en amuqa-yin ǰü[k] mö’ören [38b] mö’ören širo’ai sačun sačun bayyimu muqular qo’a hüker yeke gerlüge de’ere ergüǰü kölǰü ǰiktüǰü Temüǰin-ü qoyinača yeke terge’ür-iyer mö’eren mö’eren ayisurun tenggiri qaǰar eyetü[l]düǰü Temüǰin-i ulus-un [39a] eǰen boltuqai ke’en ulus te’eǰü a[b]ču ayisu ke’en ǰa’arit nidür-tü üǰe’ü[l]ǰü nadur ǰi’amui Temüǰin či ulus-un eǰen bolu’asu namayi ǰi’a[q]san-u tula ker ǰirqa’u[l]qu či ke’ebe Temüǰin ügülerün [39b] ünen teyin ulus mede’ülü’esü tümen-ü noyan bolqasu ke’ebe ele edü törö-yi ǰi’aqsan gü’ün-ni namayi tümen-ü noyan bolu’asu ya’un ǰirqalang büi tümen-ü noyan bolqa’at ulus-un qo’as sayit ökit darqalan abqa’ulǰu [40a] qučin ba emes-tü bolqa basa ya’u ba keleleksen-i minü esergü sonos ke’ebe

122. [41a] Qunan teri’üten Geniges niken güre’en irebei gü basa Dāritai-otčigin niken güre’en irebei gü adaran-ača Mulqalqu irebei gü basa Ünǰin Saqayit niken güre’en irebe gü amuqa-dača tedüi qaqačan gödölü’et Kimurqa-qoroqan-u ayil [41b] Qaraqana bawuǰu büküi-tür basa amuqa-dača qaqačaǰu ürkin-ü Sorqatu-ǰürki-yin kö’ün Sača-beki Taiču qoyar niken güre’en basa Nekün-taisi-yin kö’ün Qučar-beki niken güre’en basa Qutula qan-u kö’ün A[l]tan-otčigin niken güre’en ede basa amuqa-dača qaqačan gödölǰü [42a] Temüǰin-i Kimurqa-qoroqan-u Ayil-qaraqana-da bawuǰu büküi-tür neyilen bawubai tendeče newüǰü Gürelgü dotora Senggür-qoroqan-u Qara-ǰürügen-ü Kökö-na’ur bawubai

123. [42b] Altan Qučar Sača-beki bürün [?] eyetüldüǰü [43a] Temüǰin-e ügülerün čimayi qan bolqaya Temüǰin-i qan bolu’asu ba

olon dayin-tur alginči ha’ulǰu
öngge sayin ökin qatun
ordo ger qari irgen-ü
qačar qo’a qatun öki
qarqam sayin aqta
qatara’ulǰu a[b]čiraǰu ö[k]sü ba
oro’a görö’esün [43b] abala’asu
uturaǰu öksü ba
ke’er-ün görö’esün-ü
ke’eli inü niketele šiqaǰu öksü
qun-u görö’esün-ü
quya inü niketele šiqaǰu öksü ba
qatqulduqui üdür
qala činu buši bolqa’asu
qari širi-deče
qatun eme-deče manu
qaqača’ulǰu [44a]
qara teri’ü manu
qaǰar kösör-tür gēǰü ot
engke üdür
eye činu e[b]de’esü
eres harad-ača
eme kö’üd-eče manu
hiriče’ülǰü
eǰe ügei qaǰar-a gēǰü ot

edüi üge bara[l]duǰu eyin aman aldaǰu Temüǰin-i Činggis qahan ke’en nereyi[t]čü qan bolqaba

124. [44b] Činggis qahan bolu’at Bo’orču-yin de’ü Ögölei-čerbi [45a] qor a[q]saba Qači’un-toqura’un qor a[q]saba etei Doqolqu-čerbi aqa de’ü qoyar qor aqsaba Önggür Söyiketü-čerbi Qada’andaldurqan qurban ügülerün

manaqar-un umdān bü megüde’ülsügei
üde-yin umdān bü osoldasuqai

ke’en bawurčin bolba Degei ügülerün [45b]

šilegü irge
šülen bolqaǰu
manaqar bü megüdesü
qonoq-tur bü qoǰidasu
alaqči’ut qoni<n>d-i adu’ulaǰu
alam dü’ürgesü
qongqoqči’ut qoni<n>d-i adu’ulaǰu
qoton dü’ürgesü
qo’olančar mawui büle’e bi
qoni<n>t adu’ulaǰu
ġonǰiyasun idesü bi

Degei qoni<n>t [46a] adu’ulaba de’ü inü Güčügür ügülerün

čo’orqatai tergen-i
či’ü inü bü či’üde’ülsü
tenggisgetei tergen-i
terge’ür de’ere bü te’üre’ülsü

ke’eǰü ger tergen doyasu ke’ebe Dögei-čerbi ger dotora gergen tutqar-i basa’alasuqai [46b] ke’ebe Qubilai Čilgütei Qarqal-toqura’un qurban-ni Qasar-lu’a bolun üldüs aqsaǰu

güčürgegün-i güǰü’üt anu kinggüritkün
omorqaqun-i omori’u[t] onglaǰitqun

ke’ebe Belgütei Qaraldai-toqura’un qoyar-i

aqta barituqai
aqtačin boltuqai

ke’ebe [47a] Tayyiči’udai Qutu Moriči Mulqalqu qurban-ni adu’u adūlatuqai ke’ebe Arqai-qasar Taqai Sükegei Ča’urqan dörben-ni

qola-yin qo’očaq
oyira-yin odora bo[l]tuqai

ke’ebe Sübe’etei-ba’adur ügülerün

quluqana bolǰu
quriya[l]dusu [47b]
qara keri’e bolǰu
qada’un bügün-i
qarmaldusu
nembe’e isgei bolǰu
nemürleldün sorisu
gerisge isgei bolǰu
ger ǰük gerisgeleldün sorisu

ke’ebe

125. [48b] tende Činggis qahan qan bolǰu Bo’orču elme qoyar-a ügülerün ta qoyar namayi

se’üder-eče busu nökör ügei-tür
se’üder bolǰu
setkil minü amu’ulba ǰe ta
setkil-tür aduqai ke’ebe
se’ül-eče busu čiču’a ügei-tür
se’ül bolǰu
ǰirüge [49a] minü amu’ulba ǰe ta
če’eǰi dotora minü aduqai

ke’ebe ta qoyar urida bayyiqsa’ar ede bügün-i aqalaǰu ülü’ü aqun ta ke’ebe basa Činggis qahan ügülerün tenggiri qaǰar-a güčü nemeǰü ihe’ekde’esü ta amuqa anda-ača namayi ke’en [49b] setkiǰü nököčesü ke’en ire[k]set ötögüs ölǰeiten nököt minü ülü’ǖ bolu’uǰai ta ke’ebe ǰük ǰük tüšibei tani

126. [50a] Činggis qahan-ni qan bolqabai ke’en Kereyid-ün To’oril qan-tur Daqai Sügegei qoyar-i elči ilēbei To’oril qan Temüǰin kö’ün-i minü qan bolqaqu nai ǰöb Mongqol qa üge’ün ker aqun ta ene eye-ben [50b] bü ebdetkün eye ǰanggi-ben bü talutqun ǰaqa-ban bü tamtulutqun ke’eǰü ilēǰü

CAPÍTULO CUATRO

127. [1a] Arqai-qasar Ča’urqan qoyar-i amuqa-tur elči ilē’esü amuqa ügülerün Altan Qučar qoyar-a ügüle ke’en ügüleǰü ilērün Altan Qučar ta qoyar Temüǰin anda ba qoyar ǰa’ura anda-yin

sübe’e sečiǰü
qabirqa qatquǰu

yekin [1b] qaqača’ulbai ta anda ba qoyar-i ülü qaqača’ulun qamtu büqüi-tür Temüǰin anda-yi qan yekin ese bolqabai ta edö’e yambar ele setkil setkiǰü qan bolqabai ta Altan Qučar ta qoyar ügüleksen üges-tür-iyen gürün anda-yin setkil amu’ulǰu anda-da minü sayiqa-tur gü nököčeǰü ögütkün ke’eǰü ilēǰü

128. [2a] te’ün-ü qoyina amuqa-yin de’ü Taičar alama-yin [2b] ebür-e Ölegei-bulaq-a bürün bidan-u Sa’ari-ke’er-e bügü oči-darmala-yin adu’un de’ermedüre o[t]ču’ui Taičar oči-darmala-yin adu’un de’ermetčü abču otču’ui oči-darmala adu’u-ban de’ermetčü o[t]taǰu nököd-iyen ǰürüge yadaqdaǰu [3a] mün oči-darmala nekeǰü otču söni adu’un-u’an kiǰi’ar-a gürčü morin-u’an del de’ere helige-ber-iyen kebteǰü gürčü Taičar-un niru’u inü ququru qarbuǰu ala’at adu’u-ban abu’at ireǰü’ü

129. [3b] de’ü-ben Taičar-i alaqdaba ke’en amuqa teri’üten adaran harban qurban qarin nököčeǰü qurban tümet bolǰu Ala’u’ut Turqa’ud-iyar dabaǰu [4a] Činggis qahan-tur morilaǰu ayisai ke’en Ikires-eče Mülke-totaq Boroldai qoyar Činggis qahan-ni Gürelgü-de büqüi-tür kelen gürgen ireǰü’üi ene kelen mede’et Činggis qahan harban qurban güre’et büle’ei qurban gü tümet bolǰu amuqa-yin esergü [4b] inü morilaǰu Dalan-balǰut bayyilduǰu Činggis qahan amuqa-da tende gödölgekdeǰü Onon-u erene-qabčiqay-a qorbai amuqa ügülerün Onon-u erene-de qorqabai bida ke’eǰü qarirun Činos-un kö’üd-i dalan toqo’ot [5a] bučalqaǰu Ne’üdei Čaqa’an-u’a-yin teri’ü inü hoqtolǰu morin-u se’ül-tür čirčü otču’ui

130. [5b] tende amuqa-yi tendeče qari’ulu’at Uru’ud-un ürčedei Uru’ud-iyan uduridu’at Mangqud-an Quyuldar Mangq’ud-iyan uduridu’at amuqa-dača [6a] qaqačaǰu Činggis qahan-tur irebei Qongqota-dai Mönglik ečige tende amuqa-tur aǰu Mönglik ečige dolo’an kö’üt-lü’e-ben amuqa-dača qaqačaǰu tende Činggis qahan-tur neyilen irebei amuqa-dača edün irgen irebei ke’en Činggis qahan ö̅r-[6b]-tür-iyen ulus irebei ke’en bayasču Činggis qahan Hö’elün üǰin Qasar ürkin-ü Sača-beki Taiču-tan bolun Onan-u tün-tür qurimlaya ke’eldüǰü qurimlarun Činggis qahan-na Hö’elün üǰin-ne Qasar-a Sača-beki-de ki’et teri’ülen niken tüsürge tüsürčü’üi [7a] basa Sača-beki-yin üčü’ügen eke Ebegey-yi teri’ülen niken tüsürge tüsürqüy-yin tula Qoriǰin qatun Qu’určin qatun ǰirin nama ülü teri’ülen Ebegey-yi teri’ülen ker tüsürüyü ke’en bawurči Šiki’ür-i ašgiǰu’ui ašgikdaǰu bawurči Šiki’ür ügülerün Yisügei-ba’adur [7b] Nekün-taisi qoyar-i üküküy-yin tula eyin ašgikdaḳui minü ya’un ke’e’et yeke dawu-bar uyyilaǰu’ui

131. [8a] tere qurim bidan-ača Belgütei ǰasa’at Činggis qahan-nu aqta bariǰu bayyin büle’e ürkin-eče Büri-bökö [8b] tere qurim ǰasan büle’e bidan-u kirü’ese-eče Qadagidai gü’ün čilbur qulaquqsan-ni qulaqai bariǰu’ui Büri-bökö tere gü’ü-ben hoyimasču Belgütei nasuda abaldurun bara’un qanču-ban mültülǰü ničügün yabuqu büle’e teyin mültüleksen ničügün mürü inü Büri-bökö [9a] üldü’er ḳangqas čabčiǰu’u Belgütei teyin čabčiqdaǰu bö’et ya’un-a ba ülü bolqan ülü senggeren čisun čuburi’ulǰu yabuquy-yi Činggis qahan se’üder-tür sa’uǰu qurim dotorača üǰeǰü qarču ireǰü ügülerün ker eyin kikden büle’ei bida keküi-tür Belgütei [9b] ügülerün mer üdü’üi büle’e minü tula aqa de’ü-tür mawuqalin bolulča’uǰai bi ülü alǰaqu bi ila’ari büyyü aqa de’ü-tür sayi iǰilidülčen büküi-tür aqa bütügei qorumut bayyi ke’ebe

132. [10a] Činggis qahan Belgütei tedüi itqa’asu ülü bolun modun-u geši’üt ququru tatalaǰu itüges-ün büle’üt suqučiǰu [10b] a[b]ču ašgilalduǰu ürkin-i ilaqču Qoriǰin qadun Qu’určin qadun ǰirin-i buliǰu abubai ǰiči müt ǰokilduya ke’ekdeǰü Qoriǰin qadun Qu’určin qadun ǰirin-i iču’aǰu ǰokilduya ke’en elčileldün büküi-tür Kitat irgen-ü Altan qan Tatar-un Megüǰin-se’ültü-ten eye-düriyen [11a] ülü oroqdarun Ongging-čingseng-e čeri’üt ǰasaǰu bü sa’ara bö’et ke’eǰü ilēǰü’üi Ongging-čingseng Megüǰin-se’ültü teri’üten Tatar-i Ulǰa ö’ede adu’u ide’en selte türiǰü ayiši ke’en kelen medebei tere kelen mede’et

133. [11b] Činggis qahan ügülerün erte üdür-eče Tatar irgen [12a] ebüges ečiges-i baraqsat öšten irgen büle’e edö’e ene qanalqa-tur qamsaya bida ke’e’et To’oril qan-tur Altan qan-u Ongging-čingseng Tatar-un Megüǰin-se’ültü teri’üten Tatar-i Ulǰa ö’ede türiǰü ayiši ke’emüi ebüges ečiges-i bidan-u baraqsat [12b] Tatar-i qamsaya bida To’oril qan ečige öter iretügei ke’en ene kelen gürgen elčin ilebei ene kelen gürge’ülü’et To’oril qan ügülerün kö’ün minü ǰöb keleleǰü ileǰü’ü qamsaya bida ke’e’et qutu’ar üdür čerig-iyen či’ulqaǰu čerik e’üsgeǰü [13a] To’oril qan öterlen iktüneǰü Činggis qahan To’oril qan qoyar ǰürkin-ü Sača-beki Taiču teri’üten ǰürkin-e keleleǰü ilerün erte üdür-eče ebüges ečiges-i bidan-u baraqsat Tatar-i edü’e ene qanalqa-tur qamsaya qamtu morilaya ke’eǰü [13b] ilēbei ǰürkin-e irekdeqüy-eče ǰirqo’an üdüt güličeǰü yadaǰu Činggis qahan To’oril qan qoyar qamtu čerik e’üsčü Ulǰa huru’u Ongging-čingseng-lü’e qamsan ayisuqui-tur Ulǰa-yin Qusutu-šitü’en Naratu-šitü’en-e Tatar-un Megüǰin teri’üten Tatar tende [14a] qorqa bariǰu’ui Činggis qahan To’oril qan qoyar teyin qorqalaqsad-i Megüǰin-se’ültü-yi qorqan-ača inü bariǰu Megüǰin-se’ültü-yi tende alaǰu mönggün ölegei tanatu könǰile inü Činggis qahan tende abula’ai

134. [15a] Megüǰin-se’ültü-yi alaba ke’en Činggis qahan To’oril qan qoyar Ongging-čingseng Megüǰin-se’ültü-yi alaǰu’ui ke’en mede’et maši bayasču Činggis qahan-a ǰa’ut-quri nere ökbe Gereyid-ün To’oril-a Ong nere tende ökbe [15b] Ong qan nere Ongging-čingseng-ün nereyidü[k]se’er tendeče bo[l]ba Ongging-čingseng ügülerün Megüǰin-se’ültü-yi qamsaǰu alaqsan tanu Altan qan-a maši yeke tusa kibei ta ene tusa-yi tanu A[l]tan qan-a öčisü bi Činggis qahan-a e’ün-eče yeke nere nemeküy-yi [16a] ǰeu-tau nere ökgü-yi Altan qan medetügei ke’ebe Ongging-čingseng tendeče tedüi bayasču Činggis qahan Ong qan qoyar tende Tatar-i da’uliǰu qubiyalduǰu abulčaǰu geyi[t]-tür-iyen qariǰu bawubai

135. [16b] Tatar-un qorqalaqsan Naratu-šitü’en-e bawuqsan [17a] nuntuq-tur talaqui-tur niken üčǖgen kö’üken-i gē[k]sen-i bidan-u čeri’üt nuntuq-ača olǰu’ui altan e’emek dörebčitü dasi torqan buluqa’ar dotorlaqsan helige[b]čitü üčü’ügen kö’üken-i a[b]čiraǰu Činggis qahan Hö’elün eke-de sauqa ke’en ökbei Hö’elün eke[17b] ügülerün sayin gü’ün-ü kö’ün aǰu’u ǰe huǰa’ur sayitu gü’ün-ü uruq büyyü ǰe tabun kö’üd-iyen de’ü ǰirqodu’ar kö’ün bolqan Šikiken-quduqu ke’en nereyitčü eke asaraba

136. [18a] Činggis qahan-u a’uruq Hariltu-na’ur-a büle’ei a’uru’ut-tur qočoruqsan-i ürkin tabin haran-u qu[b]čan tonoǰu’ui harban haran-i alaǰu’ui ürkin-e teyin kikdebe ke’en [18b] bidan-u a’uru’ut-tur qočoruqsat Činggis qahan-a ǰa’abasu ene kelen sonosu’at Činggis qahan maši kilinglaǰu ügülerün ürkin-ne kereyin kikden büle’ei bida Onan-u tün-tür qurimlaqui-tur bawurči Šiki’ür-i müt gü ašgibai [19a] Belgütey-yin mürü müt gü ča[b]čibai ǰokilduya ke’ekdeǰü Qoriǰin qadun Qu’určin ǰirin-i iču’aǰu ökbei bida te’ün-ü qoyina erten-ü öšten kišten ebüges ečiges-i bidan-u baraqsat Tatar-i qamsan morilaya ke’en ürkin-i ǰirqo’an [19b] üdüt güličeǰü ese gü irekdebe edö’e basa dayyisun-tur šiqan dayyisun müt gü boluyi ke’e’et Činggis qahan ürkin-tür morilabai ürkin-i Kelüren-ü Ködö’e-aral-un Dolo’an-bolda’ut-ta büqüi-tür irgen inü dawulibai Sača-beki [20a] Taiču qoyar čö’en bēs-iyen duta’abai qoyinača anu nekeǰü Teletü-amasar-a güyičeǰü Sača-beki Taiču qoyar-i baribai bariǰu Činggis qahan Sača Taiču qoyar-a ügülerün erte üdür bida ya’u ke’eldüle’ei ke’ekdeǰü [20b] Sača Taiču qoyar ügülerün ügüleksen üge-düriyen ba ese gürbei üges-tür manu gürge ke’e’et üges-iyen medereǰü tüšiǰü ökbei üges-i anu medere’ülǰü üges-tür anu gürgen büte’eǰü mün tende gēbei

137. [21b] Sača Taiču qoyar-i büte’et qariǰu ireǰü ürkin-ü irge gödölgeküi-tür alayir-un Telegetü-bayyan-u kö’ün Gü’ün-u’a Čila’un-qayyiči e[b]ke qurban tede ürkin-tür aǰu’ui Gü’ün-u’a Muqali [22a] Buqa qoyar kö’üd-iyer-iyen a’ulǰaǰu ügülerün

bosoqa-yin činu
bo’ol boltuqai
bosoqa-dača činu bulǰi’asu
borbi inü hoqtol
e’üten-nü činu
emčü bo’ol boltuqai
e’üten-neče činu heyilü’esü
eliget anu etkeǰü gētkün

ke’eǰü ökbei [22b] Čila’un-qayyiči Tüngge Qaši qoyar kö’üd-iyen basa Činggis qahan-tur a’ulǰaǰu ügülerün

altan bosoqa činu sakiǰu
atuqai ke’en ökbe bi
altan bosoqa-dača činu
anggida odu’asu
ami inü tasulǰu gētkün
örgen e’üten [23a] ergüǰü
öktügei ke’en ökbe bi
örgen e’üten-neče činu
ö’ere odu’asu
öre inü mideriǰü gētkün

ke’ebe ebke-yi Qasar-a ökbe ebke ürkin-ü nuntuq-ača Boro’ul neretü üčügen kö’uken-i abčiraǰu Hö’elün eke-de a’ulčan [25b] ökbe

138. [24a] Hö’elün eke Merkid-ün nuntuq-ača oldaqsan Güčü neretü kö’üken-i Tayyiči’ud-un dotora Besüd-ün nuntuq-ača oldaqsan Kököčü neretü kö’üken-i Tatar-un nuntuq-ača oldaqsan Sigiken-qutuqu neretü [24b] kö’üken-i ürkin-ü nuntuq-ača oldaqsan Boro’ul neretü kö’üken-i ede dörben-i ger dotora teǰi’erün Hö’elün eke kö’üt-te’en

üdür üǰegü-yin nidün
söni sonosqu-yin čikin

ken-e bolqaqu-yū ke’en ger dotora teǰi’ebei

139. [25a] ede ürkin irgen-ü yosun ürkin bolurun Qabul qan-u dolo’an kö’üd-ün angqa aqa Ökin-barqaq büle’e kö’ün inü Sorqatu-ǰürki büle’e ürkin [25b] bolurun Qabul qan-u kö’üd-ün aqa ke’eǰü irgen-ü’en dotorača ilqaǰu

helige-tür sölsütü
heregei-tür hončitan
a’ušgi dü’üreng ǰirügetü
aman dü’üreng a’urtan
ere tutum
erdemütten bökös güčüten-i ilqaǰu ökčü

a’urtan sölsüten omoqtan [26a] ǰörkimes tula ürkin ke’ekdegü yosun teyimü teyimün omoqtan irgen-i Činggis qahan dorayita’ulǰu ürkin oboqtu-yi ülitkebei irgen-i ulus-i inü Činggis qahan ö’erün emčü irgen bolqabai

140. [26b] Činggis qahan niken üdür Büri-bökö Belgütei qoyar-i abaldu’uluya ke’ebe Büri-bökö ürkin-tür [27a] büle’e Büri-bökö Belgütey-yi örö’ele qar-iyar bariǰu örö’ele köl-iyer töyitčü unaqaǰu ülü gödölgen daruqu büle’e Büri-bökö ulus-un bökö tende Belgütei Büri-bökö qoyar-i abaldu’ulbai Büri-bökö ülü ilaqdaqu gü’ün unaǰu ökbe Belgütei [27b] darun yadan mürüdeǰü sa’ari de’ere qarču Belgütei ginčas kiǰü Činggis qahan-ni üǰegü-lü’e qahan ilügey-iyen ǰa’uba Belgütei uqa otču de’ere inü aqdalaǰu qoyar ǰaqas inü solbin megeǰilen tataǰu niru’u inü ebüdükleǰü ququlǰu ilebe [28a] Büri-bökö niru’u-ban ququraǰu ügülerün Belgütey-ye ülü ilaqdaqu büle’e bi qahan-nača ayuǰu arqadan unaqu ariyaqu bolun amin-dur-iyan gürtebei bi ke’e’et üküǰü ilēbe Belgütei niru’u inü ququru tata’at čirčü [28b] o’orkiǰu yorčiba Qabul qan-u dolo’an kö’üd-ün aqa Ökin-barqaq büle’e uda’adu Bartan-ba’atur büle’e kö’ün inü Yisügei-ba’atur büle’e te’ün-ü uda’adu Qutuqtu-möngler büle’e kö’ün inü Büri büle’e barildu’a Bartan-ba’atur-un kö’ün-eče [29a] alus Barqaq-un omoqtan kö’üt-tür nököčekün bolun Büri-bökö ulus-un bökö Belgütey-ye niru’u-ban ququldaǰu ükübe

141. [30a] te’ün-ü qoyina takiya ǰil Qadagin Salǰi’ut qamtutču Qadagin-u Baqu-čorogi teri’üten Qadagin Salǰi’ud-un Čirgidai-ba’atur teri’üten Dörben Tatar-tur ǰokilduǰu Dörben-ü Qaǰi’un-beki teri’üten Tatar-un Alči-Tatar-un alin-buqa teri’üten Ikires-ün [30b] Tüge-maqa teri’üten Onggired-un [sič] Dergek Emel Alqui-tan Qorolas-un Čonaq [=Čoyoq] Čaqa’an teri’üten Naiman-ača Güčü’üt-Naiman-u Buyiruq qan Merkid-ün Toqto’a-beki-yin kö’ün Qutu Oyirad-un Quduqa-beki Tayyiči’ud-un Tarqutai-kiriltuq Qodun-örčeng [31a] A’uču-ba’atur-tan Tayyiči’ut edön qarin Alqui-bula’a či’ulǰu aǰiradai amuqa-yi qa ergüye ke’en aǰirqa ge’ün ke’üs čabčilalduǰu andaqalduǰu tendeče Ergüne-müren huru’u newüǰü Kan-müren Ergüne-de čitququ šina’a-yin a’unu’uda [31b] amuqa-yi tende gür qa ergübei gür qa ergü’et Činggis qahan Ong qan qoyar-tur morilaya ke’eldübei morilaya ke’eldüksen-i Qorolas-un Qoridai Činggis qahan-ni Gürelgü-de büqüi-tür ene kele gürgeǰü ilēǰü’ü ene kele [32a] ire’ülü’et Činggis qahan Ong qan-tur ene kele gürgeǰü ilē’esü Ong qan kele gürge’ülü’et čerik e’üsčü ötörlen Činggis qahan-tur Ong qan gürčü irebei

142. [32b] Ong qan-ni ire’ülü’et Činggis qahan Ong qan qoyar qamtutču amuqa-yin esergü inü morilaya [33a] ke’eldüǰü Kelüren-müren huru’u morilarun Činggis qahan Altan Qučar Dāritai qurban-i manglai yabu’ulba Ong qan Senggüm aqa-gambu Bilge-beki qurban-i manglai yabu’ulbai ede manglan-ača uruqši basa qara’ul ilērün Enegen-güiletü-de niken sa’urin [33b] qara’ul talbibai te’ün-ü činana Čekčer-e niken sa’urin qara’ul talbi’iulbai te’ünü činana Čiqurqu-da niken sa’urin qara’ul talbi’ulbai bidan-u manglan Altan Qučar Senggüm-tan Utkiya gürčü bawuya ke’eldün büqüi-tür Čiqurqu-da [34a] talbiqsan qara’ul-ača gü’ün ha’ulǰu ireǰü dayin ayiši ke’en kele gürgen irebe tere kele ire’et ülü bawun dayin-u esergü kele abuya ke’en yabuǰu gürülčeǰü kele a[b]ču ke[t] büi ke’en asaqu’asu amuqa-yin manglan Mongqol-ača A’uču-ba’atur Naiman-u [34b] Buyiru[q] qan Merkid-ün Toqto’a-beki-yin kö’ün Qutu Oyirad-un Quduqa-beki ede dörben amuqa-yin manglan yabuǰu’ui bidan-u manglan teden-tür ungšilalduǰu ungšiǰu ǰilda boldaǰu manaqar qatqulduya ke’eǰü ičuǰu qol-tur neyilen qonoba

143. [35a] manaqarši yabu’ulǰu gürülčeǰü Köyiten bayi[l]duǰu [35b] doroqši de’ekši iquriqaldun ǰibši’erülčen büqüi-tür müt Buyiruq qan Quduqa qoyar ǰada medekün aǰu’ui ǰadalaqun bolun ǰada hurbaǰu müt anu de’ere ǰada bolǰu’u müt yabun yadaǰu nuras-tur quladu’at tenggeri-de ese ta’alaqadaba bida ke’eldü’et [36a] butaraǰu’ui

144. Naiman-u Buyiruq qan Altay-yin ebür Uluq-taq ǰorin [36b] qaqačan ködölǰü’üi Merkid-ün Toqto’a-yin kö’ün Qutu Selengge ǰorin ködölǰü’üi Oyirad-un Quduqa-beki hoi demečen Šisgis ǰorin ködölǰü’üi Tayyiči’ud-un A’uču-ba’atur Onan ǰorin ködölǰü’üi amuqa ö’er-iyen qa ergükset irgen-i dawuli’at [37a] Ergüne huru’u amuqa qarin ködölǰü’üi ani teyin butaraqdaǰu Ong qan Ergüne huru’u amuqa-yi nekebe Činggis qahan Onan ǰük Tayyiči’ud-un A’uču-ba’atur-i nekebe A’uču-ba’atur ulus-tur-iyan gürü’et ulus-iyan dürbe’ülün ködölge’et [37b] A’uču-ba’atur Qodun-örčeng Tayyiči’ut Onan-u činaǰi ete’et hüle’üt turastan čeri’üd-iyen ǰasaǰu qatqulduya ke’en ǰasaǰu baiǰu’ui Činggis qahan gürü’et Tayyiǰi[’ut]-lu’a qatqulduba maši ekerün ekerün qatqulduǰu ǰilda bo[l]daǰu mün [38a] qatqulduqsan qaǰar-a šitüldüǰü qonoba ulus ba dürbeǰü ayisurun mün gü tende čeri’üt-lü’e-ben qamtu güre’eleǰü qonolduba

145. [38b] Činggis qahan tere qatquldu’an-tur suǰiyasu-ban šilürteǰü čisun töritge’esü ülü bolun amduriqdarun naran šingge’ülün mün tende šitüldüǰü bawuǰu bökleksen [39a] čisun-i elme šimin šimin ama’an čisudaǰu elme busu gü’ün ülü itegen sakilduǰu sa’uǰu söni düli boltala bökleksen čisun-i ama’ar dü’üreng ǰalki’at asqa’at söni düli nökči’esü Činggis qahan dotora’an sergüǰü ügülerün čisun haqču baraba umda’asumu [39b] bi ke’ebe tendeče elme maqalai qudusun de’el qubčasun-iyan bügüde-yi talǰu qaqča doto’aǰitu čurama ničügün šitüldüǰü bayyiqun dayyin dotora’un güyyiǰü činana gürēleksen irgen-ü tergen-tür anu unuǰu esü’üt eriǰü yadaǰu dürberün [40a] ge’üd-iyen ülü sa’an talbiqsat aǰu’u esük olun yadaǰu niken yeke büri’etei taraq tergen-eče inü abu’at ergüǰü irebe ǰa’ura odurun ba irerün ba gü’ün-ne ese üǰekdebe tenggeri gü ihe’ebe ǰe taraq büri’etü-yi abčirat mün elme [40b] ö’esün gü usun eriǰü abčiraǰu taraq ǰi’üreǰü qa’an-a ū’ulba qurban-ta amuǰu ūǰu qahan ügülerün dotora nidün minü geyibe ke’e’et öngdeyiǰü sa’utala üdür geyiǰü gegen bolǰu üǰe’esü tere sa’uqsan horčin elme-yin šimin [41a] šimin bökleksen čisun asqaqsan horčin namurqan bolǰu’u Činggis qahan üǰeǰü ügülerün ene ya’un bolumu qolo asqa’asu yambar aǰu’u ke’ebe tendeče elme ügülerün čimayi amduriqarun qolo odu’asu čimadača alǰiyaquy-ača ayuǰu ya’araǰu [41b] ǰalkiqu-yi ǰalki’at asqaqu-yi asqa’at amduriǰu ke’eli-tür minü teki kedüi oroba ke’ebe Činggis qahan basa ügülerün namayi eyimü bolǰu kebten bö’etele ničügün yekin güyyiǰü oroba či bariqda’asu namayi eyyimü-yi ülü’ǖ ǰi’aqu büle’e [42a] či ke’ebe elme ügülerün minü setkil ničügün odurun ker ber bariqda’asu bi dantur oroqu duratu büle’e uqaǰu bariǰu alaya ke’en qu[b]časun minü bügüde-yi talǰu qaqča emüdün talu’a üdü’üye mültüs alda’ulǰu dantur edüi [42b] idüreǰü irebe bi ke’egü büle’e namayi ünen bolqaǰu qubčasun nada ökǰü asaraqu büle’e bi morin unu’at üǰetele edüi ǰa’ura ülü’ǖ iregü büle’e bi teyin sedkiǰü qa’an-u hangqaqsan setkil erüssügei ke’en nidün qara eyin setkiǰü [43a] odulu’a bi ke’ebe Činggis qahan ügülerün edö’e ya’un ke’egü erte üdür qurban Merkit ireǰü Burqan-ni qurbanda quči’ulḳui-tur amin minu nikente a[b]ču qarulu’a či edö’e basa haqču büküi čisun-i ama’ar šimi<n>ǰü amin minü sengtelbe [43b] či basa hangqaǰu amturin büküi-tür amin-iyan öreǰü dayyisun gü’ün-tür nidün qara oroǰu umdān ḳangqaǰu amin minü oro’ulba či ede qurban tusas-i činu setkil dotora minu atuqai ke’en ǰarliq bolba

146. [45a] üdür geyin bara’asu šitüldüǰü qonoqsat čeri’üt söni bö’et budaraǰu’ui güre’elekset irgen küngken ülü čidaqun ke’en güre’elekset qaǰar-ača ese gödölǰü’üi dürbekset ulus-i ičuqaya ke’en Činggis qahan qonoqsan qaǰar-ača morilaǰu dürbekün [45b] irgen-i iču’an yabuqui-tur daba’an de’eren niken hula’an de’eltü eme gü’ün Temüǰin ǰe ke’en yeke dawu’ar qayilan uyyilan bayyiqu-yi Činggis qahan ö’esün sonosču ya’un gü’ün-nü eme teyin qayilan büyyü ke’en asa’ura gü’ün ilēbe tere gü’ün otču [46a] asaqbasu tere eme gü’ün ügülerün Sorqan-šira-yin ökin bi Qada’an neretei ere-yi minü ende čeri’üt bariǰu alan büyyü ere-yü’en alaqdarun Temüǰin-i ere-yi minü aburatuqai ke’en ungšiǰu qayilaǰu uyyilaba bi ke’ebe tere gü’ün ireǰü [46b] Činggis qa’an-a ene üge ügüle’esü Činggis qahan ene üge sonosu’at qataraǰu gürǰü Činggis qahan Qada’an-tur bawuǰu teberildübei ere-yi inü bidanu čeri’üt urida alaǰu’ui tede irge ičuqa’at Činggis qahan yeke čerik mün tende bawuǰu [47a] qonobai Qada’an-i uriǰu ire’ülǰü dergečen sa’ulbai manaqarši üdür Sorqan-šira ebe qoyar Tayyiči’ud-un Tödöge-yin haran aqsat tede qoyar ber irebei gü Činggis qahan Sorqan-šira-yi ügülerün

güǰügün-deki
kündü mudun-i
köser-e o’oruqsan [47b]
ǰaqa-daki
ǰarbiyal mudun-i
ǰayila’uluqsan ta

ečiges kö’üd-ün tusa aǰu’ui ǰe ta yekin udabai ta ke’ebei Sorqan-šira ügülerün bi dotora’an bölen itkel setkiǰü büle’ei yekin ya’araqu bi ya’araǰu urit ire’esü Tayyiči’ut noyat minü qočoruqsan eme kö’ün [48a] adu’un ide’en-i minü hünesü’er geyisgekün tede ke’eǰü ülü ya’aran edö’e qahan-duriyan neyilen idüreǰü irebei ba ke’ebei kelelen bara’asu ǰöb ke’ebe

147. [49a] basa Činggis qahan ügülerün Köyiten bayilduǰu iquriqaldun ǰibšiyerülčen büküi-tür tede niru’un de’ereče sumun ireǰü minü ǰebelegü aman čaqān qula-yin aman niri’u inuququ ken qarbula’a a’ula de’ereče ke’ebe [49b] tere üge-tür ebe ügülerün a’ula de’ereče bi qarbula’a edö’e qa’an-a ükü’ülde’esü halaqan-u tedüi qaǰar hö’eǰü qočorsu soyurqaqda’asu qa’an-u emüne

če’el usun-i hoqtoru
čeügen čilawun
čeürü dobtulǰu öksü
gür ke’eksen qaǰar-a
kökö gürü ke’ürü
qal [50a] ke’eksen-tür
qara gürü
qamqaru dobtulǰu öksü

ke’ebe Činggis qahan ügülerün dayyisun yabuqsan gü’ün alaqsan-iyan dayyisurqaqsan-iyan beye’en ni’uǰu kele-ben bučaǰu ayu[yu] ene bürün kē’esü munda alaqsan-iyan dayyisurqaqsan-iyan ülü buča [sic] munda ǰi’an [50b] büyyü nököčeltü gü’ün büyyü irqo’adai neretü aǰu’u mün ǰebelegü aman čaqān qula-yi minü aman niru’u qarbuqsan-u tula ebe nereyi[t]čü ǰebeleye imayi ke’en ebe nereyitčü dergede minü yabu ke’en ǰarliq bolba ebe Tayyiči’ud-ača ireǰü [51a] nököčeksen yosun teyimü

CAPÍTULO CINCO

148. [1a] Činggis qahan tende Tayyiči’ud-i dawuliǰu Tayyiči’utai yasutu gü’ün-i A’uču-ba’atur Qoton-örčeng Qudu’udar-tan Tayyiči’ud-i uruq-un uruq-a gürtele hünesü’er keyisgen kidubai ulus irgen-i anu gödölgeǰü [1b] ireǰü Činggis qahan Quba-qaya übülǰebei

149. Ničügüt-Ba’arin-u Širgü’etü ebügen Alaq Naya’a kö’ü-lü’e-ben Tayyičiud-un noyan Tarqutai-kiriltuq hoilaǰu büqüy-yi östü gü’ün büle’e ke’en morilan ülü [2a] čidaqu Tarqutay-yi bariǰu tergen-tür unu’ulǰu Širgü’etü ebügen Alaq Naya’a kö’üt-lü’e-ben Tarqutai-kiriltuq-i bariǰu ayisuqui-tur Tarqutai-kiriltuq-un kö’üt de’ü-ner inü buliǰu abuya ke’en güyyičeǰü ireǰü’üi kö’üt de’ü-ner-i inü güyyičeǰü ireküi-lü’e [2b] Širgü’etü ebügen bosun yadaqu Tarqutay-yi tergen de’ere unuǰu gedergü de’ere inü aqtalan sa’uǰu kituqai qarqaǰu ügülerün kö’ün de’üner činu čimayi buliǰu abura irebei čimayi qan-iyan qardaba ke’en ese teki ala’asu qan-iyan qardaba [3a] ke’en alaqu gü ala’asu teki mün gü alaqdaqu gü bi mün ele üküqüi-düriyen dere abun üküsü ke’e’et aqtalaǰu yeke kituqay-iyarān qo’olai inü ququlura gürküi-tür Tarqutai-kiriltuq yeke dawu’ar de’ü-ner kö’üd-iyen qailaǰu kelelerün Širgü’etü namayi alan [3b] büyyü alan bara’asu üküksen amin ügei beye minü abču otču yeki’üǰei ta namayi ala’ai üdu’üye öter qaritqun Temüǰin namayi ülü alaqun Temüǰin-i üčügen čaq-tur

nidün-düriyen qaltu
ni’ur-duriyan geretü büle’e

ke’en eǰen ügei nuntuq-tur qočorču [4a] amui ke’en abura otču abčiraǰu

surqa’asu
surqu metü büyyü ke’en
sonin üri’e da’aqan
surqaqu metü surqan söyin yabula’a
ükü’ülsü kē’esü
ükü’ülün yadaqu-yū büle’e bi edöe
oyi inü oroǰu amu
setkil inu
sengtereǰü amu ke’ekdemüi

Temüǰin namayi [4b] ülü ükü’ülgü ta kö’üt de’ü-ner minü öter qaritqun Širgü’etü namayi alaǰu ile’üǰei ke’en yeke dawu’ar qailaba kö’üt de’ü-ner inü ügüleldürün ečige-yin amin inü aburaya ke’en irebei bida Širgü’etü amin inü ükü’ülün bara’asu qo’osun amin ügei [5a] beye inü yekikün bida munda ala’ai üdü’üye öter qariya ke’eldüǰü qaribai tedeni ireküi-tür Alaq Naya’a-tan Širgü’etü ebügen-ü kö’üt inü heyilükset irebei tedeni ire’ülü’et gödölǰü ayisurun ǰa’ura Qutuqul-nu’u-da gürü’esü tende [5b] Naya’a ügülerün bida ene Tarqutay-yi bariǰu gürü’esü Činggis qahan bidan-i tus qan-iyan qardaǰu ireǰü’üi ke’en Činggis qahan bidani tus-iyan qardaǰu irekset ya’un itegelten haran ede bidan-tur basa ker nököčekün nököčel üge’ün haran tus [6a] qan-iyan qardaqsat haran-i mököri’üldekün ke’eǰü mököri’üldegün-ü’ü bida munda Tarqutay-yi endeče talbiǰu ilēǰü bida beyes-iyen Činggis qahan-a güčü ögüre irebe ba ke’eǰü oduya Tarqutay-yi bariǰu ayisula’ai tus qan-iyan tebčin yadaǰu üǰe’et ker ükü’ülkün [6b] ke’eǰü talbiǰu ilēǰü ba büširen güčü öksü ke’en irebei ba ke’eye ke’ebe Naya’a-yin ene üge ečiges kö’üt ǰöbsiyeldüǰü Tarqutai-kiriltug-i Quduqul-nu’u-dača taliǰu ilēǰü müt Širgü’etü ebügen Alaq Naya’a kö’üt-lü’e-ben ire’esü yekin [7a] ireǰü ke’ebe Širgü’etü ebügen Činggis qahan-a ügülerün Tarqutai-kiriltug-i bariǰu ayisurun ǰiči tua qan-iyan üǰe’et ker ükü’ülküi ke’eǰü tebčin yadaǰu talbiǰu ilēǰü Činggis qahan-na güčü öksü ke’en irebe ke’ebe te’ün-tür Činggis qahan ügülerün [7b] qan-iyan Tarqutay-yi qardaǰu irekset bö’esü tus qan-iyan qardaqsat haran-i tani urug-iyar mököri’üldekün büle’e ta tus qan-iyan tebčin yadaqsan setkil tanu ǰöb büi ke’en Naya’a-yi soyurqaba



[image: image5.png]





150. [8b] te’ünü qoyina Činggis qahan-tur Kereyid-ün aqa-gambu [9a] Tersüt-te büküi-tür nököčere irebe tere ireksen-tür Merkit qatquldura ire’esü Činggis qahan aqa-gambu ki’et qatqulduǰu iču’abai tende Tümen-Tübegen Olon-Dongqayit butaraqsan Kereyit irgen ber Činggis qahan-tur oroǰu ire’üle’ei Kereyid-ün Ong qahan bürün urida [9b] Yisügei qa’an-u čaq-tur sayibar el alduqsan-tur Yisügei qan-lu’a anda ke’eldüksen aǰu’u anda ke’eldüküi yosun inü Ong qan ečige-yü’en Qurčaqus-buyiruq qan-u de’ü-ner-iyen alaqu-yin tula Gür qan abaqa-lu’a-ban bulqa bolulčaǰu Qara’un-qabčal širqu’uldaǰu [10a] ǰa’un gü’ün qarču Yisügei qan-tur ire’esü Yisügei qan imayi ö’er-düriyen irekdeǰü ö’esün čerik morilaǰu Gür qan-i Qašin ǰük hüldeǰü irge orqa inü Ong qan-na abču ögüksen-ü tula anda bolulčaqu tere

151. [11a] te’ün-ü qoyina Ong qan-nu de’ü Erke-qara Ong qan aqa-da’an alaqdarun buru’utču otču Naiman-u Inanča qan-tur oroǰu’ui Inanča qan čeri’üt ilēǰü ǰiči Ong qan qurban balaqat bitün yorčiǰu Qara-kidad-un Gür-qan-tur oduqsan aǰu’u tendeče bulqa bolun Uyyiqud-un Tangqud-un [11b] balaqat da’ari’at tabun ima’at širgü’eleǰü sa’alduǰu teme’en-ü čisun qanaǰu ide’et yadaǰu Güse’ür-na’ur-a ire’esü Činggis qahan uridu Yisügei qan-lu’a anda ke’eldüksen yosu’ar Taqa-ba’atur Sükegei-ǰe’ün qoyar-i elči ilē’et Kelüren-ü teri’ün-eče [12a] Činggis qahan ö’esün esergü otču ölösčü turuǰu irebe ke’en Ong qan-a qubčiri qubčiǰu ökčü güre’en dotora oro’ulǰu teǰi’ebe tere übül ǰerge’er newüǰü Činggis qahan Quba-qaya-yi übülǰebe

152. [12b] tende Ong qan-nu de’ü-ner noyat ki’et ügüleldürün [13a] ene qan aqa bidanu üge’ü aburitu hümegei helige ebüritčü yabuya aqa de’ü-yi baraba Qara-kidat-tur ba oroba gü ulus ba ǰoba’asu edö’e e’üni ker kikün bida erde üdür kē’esü dolo’an nasutu-yi Merkit irgen dawuliǰu otču qara alaq ešige [13b] daqu emüsgeǰü Selengge-yin Bu’ura-ke’er-e Merkid-ün a’ur nödube gü Qurčaqus-buyiruq qan ečige inü ǰiči Merkit irge ha’ulǰu kö’ü-ben tende aburaǰu ire’esü basa Tatar-un Aǰai qan harban qurban nasutu-yi eke selte basa dawuliǰu otču [14a] teme’ed-iyen adūla’ulun yabuḳui-tur Aǰai qan-u qoniči abu’at horquǰu irebe ǰe basa te’ünü qoyina Naiman-ača ayuǰu buru’utču Sarta’ul-un qaǰar-a Čui-müren-e Qara-kidad-un Gür qan-bur otba ǰe tende niken hon ülü da’usun ǰiči dayyiǰin gödölǰü Uiγud-un [14b] Tangγud-un qaǰar-iyar bitüǰü yaburun yadaǰu tabun ima’at širgü’eleǰü sa’aǰu teme’en-ü čisun qanaǰu ideǰü qaqča soqor qali’un moritu yadaǰu Temüǰin kö’ün-tür ire’esü qubčiri qubčiǰu teǰi’ebe ǰe edö’e Temüǰin kö’ün-tür teyin yabuqsan-iyan [15a] umartaǰu hümegei helige ebüritčü yabumu ker kikün bida ke’eldübei eyin ügüleldüksen üges-i Altun-ašuq Ong qan-a ayilatqaǰu’u Altun-asuq ügülerün bi ber ene eye-tür oroldula’a gü ǰiči qan-iyan čimayi tebčin yadaba ke’eǰü tende [15b] Ong qan eyin ügüleldükset El-qutur Qulbari Alin-taisi-tan de’ü-ner-iyen noyad-iyan bari’ulǰu’ui de’ü-ner-eče aqa-gambu buru’utču Naiman-tur oroǰu’u tedeni bari’as selte ger-tür oro’ulǰu Ong qan ügülerün bida Uiγud-un Tangγud-un qaǰar-iyar ayisuqui-tur ya’u [16a] ke’eldüle’ei tanu metü ya’u setkigü bi kē’et ni’ur-tur anu nilbuǰu bari’as anu talbi’ulba qan-a ele nilbuqdaǰu ger-tür bükün haran bügüde’er bosču nilbuǰu’ui

153. [7a] tere übül übülǰeǰü noqai ǰil namur inü Činggis qahan Čaqa’an-Tatar Alči-Tatar Dutaut Alqui-Tatar tede Tatar-tur Dalan-nemürges bayyilduǰu qatqulduquy-yin urida Činggis qahan ǰasaq ügüleldürün dayyisun gü’ü [17b] daru’asu olǰa-tur bü bayyiya darun bara’asu tere olǰa bidanu’ai büi ǰe qubiyaldut ǰe bida nökör gü’ün-e iču’aqda’asu türǖn-ü dobtuluqsan qaǰar-tur-iyan eke’erüye türǖn-ü dobtulqan-tur ese eke’erüksen gü’ün-i mököri’ülüye ke’en ǰasaqlaldubai Dalan-nemürges [18a] qa[t]qulduǰu Tatar-i gödölgebei daruǰu Ulqui-šilügelǰit-te ulus-tur anu neyile’ülǰü dawulibai Čaqān-Tatar Alči-Tatar Duta’ut-Tatar Alqui-Tatar erkit irge tende muqutqaǰu ǰasaq ügüleldüksen üges-tür Altan Qučar Dāritai qurban üges-tür [18b] ülü gürün olǰa-tur bayyiǰu’ui üges-tür ese gürbe ke’en ebe Qubilai qoyar-i ilēǰü olǰalaqsat adu’un ya’u ke abuqsad-i bügüde-yi abqa’ulba

154. [19a] Tatar-i muqutqaǰu daulin baraǰu ulus irgen anu ker kikün ke’en Činggis qahan yeke eye uruk-iyar-iyan qaqča ger-tür oroǰu eyetüldübe eyetüldürün erde üdür-eče [19b] Tatar irgen ebüges ečiges-i baraqsan büle’e ebüges ečiges-ün ösöl ösöǰü kisal kisaǰu či’ün-tür üliǰü kiduǰu alaǰu ögüye ulittele kiduya hüleksed-i bo’oliduya ǰük ǰük qubiyalduya ke’en eye baralduǰu ger-teče qaru’asu Tatar-un Yeke-čeren Belgütey-eče yambar [20a] eye eyetüldübei ke’en asaqǰu’u Belgütei ügülerün tani bügüde-yi či’ün-tür üliǰü kiduya ke’eldübei ke’eǰü’ü Belgütey-yin ene üge-tür Yeke-čeren Tatar-duriyan tungqaq talbiǰu qorqaqlaǰu’u qorqaqsat Tatar-tur bidanu čeri’üt e’erekün bolun maši samšiǰu’u qorqalaq-[20b]sat Tatar-i ǰoboǰu oro’ulǰu ülütken či’ün-tür üliǰü kiduqui-tur Tatar ügüleldürün gü’ün tutum qančun-duriyan kituqai qančulaǰu dere abun üküye ke’eldüǰü basa maši gü samšiǰu’u tedüi Tatar-i či’ün-tür üliǰü kidun baraǰu tende Činggis qahan ǰarliq bolurun bida uruk-iyar-iyan [21a] yeke eye baralduqsan-i Belgütey-yin ǰa’aqu-yin tula bidanu čeri’üt maši samšiyabai e’ünü qoyina yeke eye-tür Belgütei bü orotuqai eye baratala qadana bügün-i ǰasatuqai ǰasa’at kere’ür-i qulaqai qudal üyyileten-i ǰarqulatuqai eye bara’asu ötök ūqsan-u qoyina Belgütei [21b] Da’aritai qoyar tende orotuqai ke’en ǰarliq bolba

155. [22a] tende Tatar-un Yeke-čeren-ü ökin Yisügen qatun-i Činggis qahan [22b] tende abba ta’alaqdarun Yisügen qadun ügülerün qahan soyurqa’asu namayi gü’ün-e bodo-da bolqaǰu asaramu nadača egeči Yisüi neretei nadača de’ere qan gü’ün-e ǰokiqui aǰi’ai ǰe sayyi güregen büligi edö’e maqa ene bodulqan-tur qa’aqši yorčibi ke’ebi ene üge-tür [23a] Činggis qahan ügülerün egeči činu čimadača sayin büksen bö’esü eri’ülüye egeči-yen ire’esü ǰayyilaǰu ökgü-yǖ či ke’ebe Yisügen qadun ügülerün qahan soyurqa’asu egeči-yen ele üǰe’esü egeči-de’en ǰayyilasu ke’ebe ene üge-tür Činggis qahan ǰarliq tungqa’aǰu [23b] eri’ülü’esü ökteksen güregen-lü’e qamtu hoilaǰu yabuqu-yi bidanu čeri’üt ǰolqaǰu’ui ere inü tuta’aǰu’ui Yisüi qatun-i tende abčiraba Yisügen qadun egeči-yen üǰe’et urida ügüleksen üge-tür gürün bosču sa’uqsan sa’urin-duriyan sa’ūlǰu mün ö’esün dōro sa’ubi Yisügen qatun-u [24a] üge-tür adali boldaǰu Činggis qahan oyin-duriyan oro’ulǰu Yisüi qatu[n-i] abču ǰerge-tür sa’ūlba

156. [24b] Tatar irgen-i daulin baraǰu niken üdür Činggis qahan qadā sa’uǰu umdālaldurun Yisüi qadun Yisügen qadun ǰirin-ü dumda sa’uǰu umdalaldun büküi-tür Yisüi qadun yekede [25a] sewürel-bi tende Činggis qahan dotora’an setkiǰü Bo’orču Muqali-tan noyad-i uriǰu ire’ülǰü ügülerün ta ede ele či’uluqsat haran bügüde’er ayimaq ayimaq bayyitqun ö’ereče busu ayimaq-un gü’ün-i ö’ere böldeyitketkün ke’en ǰarliq bolba tedüi ayimaq [25b] ayimaq-iyar-iyan bayyi’asu niken ǰala’ui sayin gürümele gü’ün ayima’ud-ača ö’ere bayyiba či ya’un gü’ün büi kē’esü tere gü’ün ügülerün Tatar-un Yeke-čeren-ü Yisüi neretei ökin ökdeksen güregen gü’ün büle’ei bi dayyisun-a dawuliqdarun ayuǰu buru’utču yabuǰu edö’e [26a] amurliba ǰe ke’en ireǰü olon haran dotora ya’u taniqdaqu ke’eǰü yabula’a ke’ebe ene üge-yi Činggis qa’an-a öči’esü ǰarliq bolurun mün gü dayyisu setkiǰü o’orčaq bolǰu yabuǰu’u edö’e ya’u görüre ireǰü’ü inü metüs-i či’ün-tür ülibei ya’u sa’aramui nidün-ü [26b] ečine gētkün ke’ebe tedüi gü mököri’ülbei

157. [27a] mün noqai ǰil Činggis qahan-ni Tatar irgen-tür morilaqsan-tur Ong qan Merkit irgen-tür morilaǰu Toqto’a-beki-yi Barquǰin-töküm ǰük hüldeǰü Toqto’a-yin yeke kö’ün Tögüs-beki-yi alaǰu Toqto’a-yin Qutuqtai Ča’alun ǰirin ökit inü [27b] qatut inü abču Qutu Čila’un qoyar kö’üd-i inü irge selte dawuliǰu Činggis qa’an-a ya’u ber ese ökbe

158. [28a] te’ünü qoyina Činggis qahan Ong qan qoyar Naiman-u Güčügüd-ün Buyiruq qan-tur morilaǰu Uluq-taq-un Soqoq-usun-a büküi-tür gürčü Buyiruq qan bayyildun yadaǰu Altai daban gödölbe Soqoq-usun-ača Buyiruq qan-ni nekeǰü Altai daba’ulun Qum-šinggir-un Ürünggü huru’u hüldeǰü yabuqui-tur [28b] Yedi-tubluq neretü noyan inü qara’ul yabuǰu bidanu qara’ul-a hüldekdeǰü a’ula ö’ede tuta’aqu bolun olangniyan tasuraqdaǰu tende bariqdalu’a Ürünggü huru’u hülde’et Kišil-baš-na’ur-a güyičeǰü Buyiruq qan-ni tende muqutqaba

159. [29a] tendeče Činggis qahan Ong qan qoyar qariǰu ayisuqui-tur [29b] Naiman-u qatqulduqči Kökse’ü-sabraq Bayidaraq-belčir-e čerik ǰasaǰu qatqulduqu bolun aǰu’u Činggis qahan Ong qan qoyar qatqulduya ke’en čerik ǰasaǰu gürčü ǰilda boldaǰu manaqaru qatqulduya ke’en ǰerge’er qonobai tende Ong qan bayyidal-duriyan qal-nu’ut tüle’ülǰü söni bö’et [30a] Qara-se’ül ö’ede gödölǰü’üi

160. [30a] tende amuqa Ong qan-lu’a qamtu gödölülčeǰü yaburun Ong qan-a [30b] amuqa ügülerün Temüǰin anda minü uridača Naiman-tur elčitü büle’e edö’e ese irebei qan qan aqu qayiruqana bi büyyü ǰe aǰiraqu bildü’ür anda minü büyyü Naiman-tur otču’ui ǰe oroqu bolun qočorba ke’eǰü’üi amuqa-yin tere üge-tür Ubčiqtai Gürin-[31a]-ba’atur ügülerün ǰusuritču yekin teyin šili’un aqa de’ü-yü’en ulkin ǰingkün ügüleye ke’ebe

161. [31b] Činggis qahan söni mün tende qonoǰu qatqulduya ke’en manaqar erde üdür geyi’ülün Ong qan-nu bayidal-tur üǰe’esü ügei boldaǰu ede či bidan-i tülešilen aǰu’u ke’et tendeče Činggis qahan gödölǰü Eder Altayin belčir-iyer ketülǰü tere gödölükse’er gö[dö]lǰü Sa’ari-ke’er [32a] bawubai tendeče Činggis qahan Qasar qoyar Naiman-u tubu’ud-i uqaǰu haran-a ese to’olai

162. [32b] Kökse’ü-sabraq Ong qan-u qoyinača nekeǰü Senggüm-ün eme kö’üt irge orqa selte dawuliǰu abču Ong qan-u Telegetü-amasar-a bükün ǰarimut irge adu’un ide’e dawuliǰu abu’at qariǰu’ui tere so’or-tur Merkid-ün Toqto’a-yin Qutu Čila’un qoyar kö’üt tende bürün irge-ben abu’at [33a] qaqačaǰu ečige-düriyen neyilen Selengge huru’u gödölǰü’üi

163. [33b] Köksegü-sabraq-a dawuliqdaǰu Ong qan Činggis qahan-tur elči ilēǰü’üi elči ilērün Naiman-a irge orqo-ban eme kö’ü-ben dawuliqdaba bi kö’ün-neče’en dörben külü’üd-i činu quyuǰu ilēbe bi irge orqo minü aburaǰu öktügei ke’eǰü ilēǰü’üi Činggis qahan tende Bo’orču Muqali [34a] Boroqul Čila’un-ba’atur ede dörben külu’üd-iyen čerik ǰasaǰu ilēbe ede dörben külü’üd-i qürqüy-yin urida Hula’an-qut-da Senggüm bayyilduqu bolun morin-u’an quya qaqdaǰu a[b]daqu bolǰu büküi-tür ede dörben külü’üt gürčü abura’at irge orqa eme kö’ü bügüde-yi aburaǰu [34b] ökbei tende Ong qan ügülerün erde sayin ečige-de inü ene metü odun baraqsan ulus-iyan aburaǰu öktele’e edö’e basa kö’ün-ü’en odun barqsan ulus-i minü dörben külü’üd-iyen ilēǰü aburaǰu öktebe hači qari’uluqu-yi tenggeri qaǰar-un ihe’el medetügei [35a] ke’ebe

164. [35b] basa Ong qan ügülerün Yisügei-ba’atur anda minü odun baraqsan ulus minü nikente aburaǰu ökbe Temüǰin kö’ün basa oduqsan ulus minü aburaǰu’u ökbe ede ečige kö’ün qoyar odun baraqsan ulus nada [36a] quriyaǰu ögürün ken-ü emüne quriyaǰu ögün ǰobomui bi ber edö’e

ötölbe namayi ötölǰü
ündüt-te qaru’asu qa’učitba bi
qa’učitču
qaldut-ta qaru’asu
qamuq ulus ken medegü

de’ü-ner minü aburi üge<y>’ün büi qaqča kö’ün minü ügei šitu Senggüm qaqča büyyü Temüǰin [36b] kö’ün-i Senggüm-ün aqa bolqaǰu qoyar kö’ütü bolǰu amusuqai ke’eǰü Činggis qahan-lu’a Ong qan Tu’ula-yin qara tün-ne quriǰu ečige kö’ü ke’eldübei ečige kö’ün ke’eldüküi yosun urida erte üdür Yisügei qan ečige-lü’e Ong qan anda ke’eldüksen yosu’ar ečige metü [37a] ke’eǰü ečige kö’ün ke’eldüküi yosun teyimü üge ügüleldürün olon dayyisun-tur ha’ulurun qamtu niken-e ha’uluya oro’a görögesün-tür abalarun niken-e gü qamtu abalaya ke’eldübei basa Činggis qahan Ong qan qoyar ügüleldürün bida qoyar-i nayyidaǰu

südütü moqay-a [37b]
södürte’esü
södürgen-tür bü oroya
südü’er ama’ar ügüleldüǰü büšireye
ara’atu moqay-a
adarda’asu
adarqan-i inü bü abulčaya
ama’ar kele’er olulčaǰu büšireye

ke’en teyin üge baralduǰu amara’alin aldubai

165. [38b] amaraq de’ere dabqur amaraq boluya ke’en Činggis qahan setkiǰü oči-de Senggüm-ün döyi Ča’ur-beki-yi quyirun Senggüm-ün kö’ün Tusaqa-da bidan-u Qoǰin-beki-yi aralǰin ögüye ke’en quyi’asu tende Senggüm ö’er-iyen yekeǰilen [39a] setkiǰü ügülerün bidanu uruq andur odu’asu ala’un-a bayyiǰu e’enekče qoyimar qaraqu aǰu’u anu uruq bidan-tur ire’esü qoyimar-a sa’uǰu ala’un-a qaran aǰu’u ke’en ö’er-iyen yekeǰilen setkiǰü bidan-i doromǰilan ügüleǰü Ča’ur-beki-yi ülü ögün [39b] ese ta’alaǰu’ui tere üge-tür Činggis qahan dotora’an Ong qan Nilqa-senggüm qoyar-tur dura qočorču’u

166. [40a] teyin dura qočoruqsan-i amuqa uqaǰu qaqai ǰil qabur amuqa Altan Qučar Qardakidai Ebügeǰin Noyakin Söge’etei To’oril Qači’un-beki tede bolun niken eyeten bolǰu newüǰü otču eǰe’er-ündür-ün gerü-de Berke-elet-te Nilqa-senggüm-tür otču amuqa ulgin ügülerün [40b] Temüǰin anda minü Naiman-u Tayang qan-tur keletü elčitü büyyü aman inü ečige kö’ü ke’edü amu aburi inü ö’ere büyyü itegeǰü’ü amui ta ese nende’esü tana ya’u bolqu Temüǰin anda-tur morila’asu bi köndelen-eče oroldusu ke’eǰü’üi Altan Qučar qoyar ügülerün [41a] ba Hö’elün eke-yin kö’ün-i

aqa-yi alaǰu
de’ü-yi te[b]čiǰü

öksügei ke’eǰü’üi Ebügeǰin Noyakin Qarta’at ügülerün

qar inü qardaǰu
köl inü köldeǰü

öksügei ke’eǰü’üi Toǰoril ügülerün arqača otču Temüǰin-i ulus inü abuya ulus-iyan abda’asu ulus üge<y>ü bolu’asu [41b] yekikün tede ke’eǰü’üi Qači’un-beki ügülerün Nilqa-senggüm kö’ün čimayi ya’u setki’esü urtu-yin üǰü’ür-e gün-ü hira’ur-a gürülčesü ke’eǰü

167. [42a] ede üges ügülekdeǰü Nilqa-senggüm ečige-dür-iyen [42b] Ong qan-tur tede’er üges Sayiqan-töde’en-iyer ügüleǰü ilēǰü’üi ede’er üges ügülekdeǰü Ong qan ügülerün kö’ün-i minü Temüǰin-tür yekin teyin setkin büyyü ta eǰi’e turuq ima’ari bolǰu bö’et edö’e kö’ün-tür minü teyin mawui setki’esü tenggeri-de ülü [43a] ta’alaqdaqun bida amuqa yabudaq keletü büle’e ǰöb-ü’ü tab-u’u ügülen büyyü ke’en ese ta’alaǰu ilēǰü’üi basa Senggüm ügüleǰü ilērün amatu keletü gü’ün ügülen bö’etele yekin ülü büširekdegü ke’en ǰiči quči ügüleǰü ilē’et yadaǰu ö’esün be’en gedün otču ügülerün [43b] bel čimayi edüi büqüi čaq-tur bidani ya’un-a ber ülü bolqan büyyü ünen ber qan ečige’en čimayi

čaqa’an-a sača’asu
qara-da qaqa’asu

Qurčaqus-buyiruq qan ečige-yin činu ǰoban edüi quriyaǰu aqsan ulus-i činu mana’ū mede’ülgü ken-e ber yekin mede’ülgü [44a] ke’eǰü’üi tere üge-tür Ong qan ügülerün čaqa’an kö’ü-ben ker tebčigü eǰi’e turuq ima’ari bolǰu mawui setki’esü ǰokiqu-yū tenggeri-de ülü ta’alaqdaqun bida ke’eǰü’üi tere üge-tür kö’ün inü Nilqa-senggüm mawuilaǰu e’üten o’orču qarču’u ǰiči kö’ün-ü’en Senggüm-ün duran [44b] qayiralaǰu uriǰu ire’ülǰü Ong qan ügülerün tenggeri-de maqa ta’alaqdaqun-u bida kö’ün-i ker tebčisü ke’emüi ta čidan ele üyyiledütkün ta medetkün ke’eǰü’üi

168. [45b] tendeǰe Senggüm ügülerün müt lü bidanu Ča’ur-beki-yi quyu büle’e edö’e bu’ulǰar idere iretkün ke’en üdür bolǰaǰu uriǰu ire’ülǰü tende bariya ke’eldüǰü ǰe ke’en eye baralduǰu Ča’ur-beki-yi ögüye [46a] bu’ulǰar idere iretkün ke’en ilēbei uriqdaǰu Činggis qahan harban haran ayisurun ǰa’ura Mönglik ečige-yin ger-tür qono’asu tende Mönglik ečige ügülerün Ča’ur-beki-yi quyu’asu müt lü bidan-i doromǰilaǰu ülü ögün büle’e edö’e ker buru’uya bu’ulǰar [46b] idere uriǰu’u ö’ed-iyen yekeǰilekün haran buru’uya yekin öksü ke’en uriqun büle’ei ǰöb-ü’ü tab-u’u setkil büi kö’ün uqaǰu otdaqu qabur bolba adu’un bidanu turuqat büi adu’u-ban teǰi’eye ke’en šiltaǰu ileye ke’eǰü ülü odun Buqatai Kiratai qoyar-i bu’ulǰar [47a] idetkün ke’eǰü ileǰü Činggis qahan Mönglik ečige-yin ger-teče qaribai Buqatai Kiratai qoyar-i gürküi-lü’e serekdebei bida manaqar erte büčiǰü bariya ke’eldübei

169. [47b] teyin büčiǰü bariya ke’en üge baralduqsan-i Altan-u de’ü [48a] Yeke-čeren ger-düriyen ireǰü ügülerün manaqar erde Temüǰin-i bariya ke’eldübei ene üge-yi Temüǰin-e kelen gürgen otqu gü’ün-i yambar ele bolqaqdayu ke’eǰü’üi teyin ügüleküi-tür eme inü Alaq-it ügülerün tere deleme üge činu ya’un bolumui haran ba ünemšige’üǰei [48b] ke’eǰü’üi teyin keleleküi-tür adu’uči inü Badai sün gürgere ireǰü ene üge-yi sonosču qariba Badai yorčiǰu nökör adu’uči Kišiliq-a ügüleksen üges ügüleǰü’ü Kišiliq ügülerün bi basa otču uqasuqai ke’eǰü ger-tür otču’ui Čeren-ü kö’ün [49a] Narin-ke’en qadā sa’uǰu sumud-iyan hürün sa’uǰu ügülerün tuqar bida ya’u ke’eldüle’ei kele-ben abdaqun ken-ü ama itqaqun ke’eǰü’üi teyin kē’et Narin-ke’en basa adūči-da’an Kišiliq-a ügülerün Merkidei-čaqa’an Aman-čaqa’an ke’er qoyar-i bariǰu a[b]čira huyaǰu söni erte [49b] morilaqu ke’eǰü’üi Kišiliq yorčiǰu Baday-ya ügülerün tuqar-un kelen činu bolqa’aba maqat bolba edö’e bida qoyar Temüǰin-e kelen gürgen yorčiya ke’en üge baralduǰu Merkidei-čaqa’an Aman-čaqa’an qoyar-i bariǰu ireǰü huyaǰu üdeši bü’et qoš-duriyan [50a] niken quriqa-ban alaǰu iseri-yerēn bolqaǰu Merkidei-čaqa’an Aman-čaqa’an ke’er qoyar belen huyaqsad-i unuǰu sönide yorčiǰu Čingis qahan-tur söni gürčü ger-ün ümereče Badai Kišiliq qoyar ügülerün Yeke-čeren-ü ügüleksen üges kö’ün-i inü Narin-ke’en-nü [50b] sumud-iyan hürün sa’uǰu ügüleksen-i Merkidei-čaqa’an Aman-čaqa’an ke’er qoyar aqtas bariǰu huya ke’eksen üges bügüde-yi ügüleǰü ökbei basa Badai Kišiliq qoyar ügülerün Činggis qa’an-i soyurqa’asu ariyal ügei büi büčiǰü bariya ke’en üge baralduba ke’ebe

CAPÍTULO SEIS

170. [1a] teyin ügülekdeǰü Činggis qahan Badai Kišiliq qoyar-un üges büšireǰü söni bö’et dergede’ün bükün itegelten-e kelen ki’et könggelen ya’u ke-ben gē’et burūilan söni bö’et gödölbei Mau-ündür-ün gerü’er gödölürün [1b] Mau-ündür-ün gerü-de Uriangqadai elme-qo’a-yi itegeǰü qoyina’an čaqdu’ulsun bolqan qara’ulsun talbiǰu gödölǰü tere gödölükse’er manaqarši üdür düli naran kebeli’ülün Qalaqalǰit-elet gürčü üderin ba’uba üderitčü büküi-tür Alčiday-yin aqtas adu’ula’ulsun [2a] Čigidei Yadir ǰüyil-e ǰüyil-e noqo’an-tur aqtas-iyan adu’ulan yabuqui-tur qoyinača Mau-ündür-ün ebür-iyer Hula’an-burqat da’arin ayisuqui dayin-u to’usun-i üǰeǰü dayin gürbei ke’eǰü aqtas-iyan hülde’et ireǰü dayin gürbei ke’ekdeǰü üǰe’esü Mau-ündür-ün ebür-i[2b]yer Hula’an-burqat da’arin to’osun qarqaǰu Ong qan tere nekeǰü ayisun aǰu’ui ke’eǰü tendeče Činggis qahan to’osun üǰe’et aqtas-iyan bari’ulu’at ača’alaǰu morilabai tedüi ese üǰe’esü genet büle’ei tere ayisuqui-tur amuqa Ong qan-lu’a [3a] qamtu ayisulčaǰu ayisun aǰu’ui tende Ong qan amuqa-dača asaqču’u Temüǰin kö’ün-tür qatqulduqun metüs ket büi ke’en asaqču’u amuqa ügülerün tende Uru’ut Mangqut ke’en irgen inü büi tede irgen inü qatquldumui ǰe

to’oriḳui tutum
toyi ǰokiyu
derelgü gü tutum
dem [3b] ǰokiyu

üčügen-eče üldü ǰida-tur daduqsan irgen tede qaraqči’ut alaqči’ut tuqtan büi tede serelten irgen büi ǰe ke’eǰü’üi tere üge-tür Ong qan ügülerün teyin bö’esü bida teden-tür irgin ba’atud-iyan Qadag-i tušiyaldun irgin ba’atud-iyan dobtulqaya [4a] irgin-ü geǰige Tümen-Tübegen-ü Ačiq-širun-i dobtulqaya Tübegen-ü geǰige Olon-Dongqayit ba’atud-i dobtulqaya Dongqayid-un geǰige Ong qan-u minqan turqa’ud-i uduridun Qori-šilemün-taisi dobtulduqai minqan turqa’ud-un geǰige bida yeke qol dobtulai ǰe ke’eǰü’üi basa Ong qan ügülerün [4b] amuqa de’ü bidanu čerik či ǰasa ke’eǰü’üi tere üge-tür amuqa öre böldeyitčü qarču nököde’en ügülerün Ong qan ene čerig-iyen namayi ǰasa ke’emü anda-tur bi qatquldun yadan yabulu’a ene čerik namayi ǰasa ke’emüi Ong qan dület nadača činaru aǰu’u čaq-tu nökör [5a] büyyü anda-tur kele oro’uluya anda qada’učituqai ke’emü amuqa doro’un Činggis qahan-tur kele oro’ulǰu ügüleǰü ilērün Ong qan nadača asaqba Temüǰin kö’ün-tür qatqulduqun metüs ket büi ke’en asaqu’asu bi ügülerün Uru’ut Mangqud-i tumbulan ügülebe bi minü [5b] üge-tür müt irgin-iyen tumbulaǰu manglailan ǰasalduba ǰirgin-ü geǰige Tümen-Tübegen-ü Ačiq-širun-i ke’eldübe Dongqayid-un geǰige Ongqan-nu minqan turqa’ud-un noyan Qori-šilemün taisi-yi ke’eldübei te’ünü geǰige mün Ong qan-nu yeke qol čerig-iyer bayyisu ke’eldübei [6a] basa Ong qan ügülerün amuqa de’ü ene čerik či ǰasa ke’en namayi tüšin ügülemüi e’über uqa’asu čaqtu nökör büyyü čerig-iyen ǰasaldun ya’u čidaqun erde bi anda-tur qatquldun yadaǰu yabulu’a Ong qan nadača činaru aǰu’u anda bü ayu qada’uǰi ke’eǰü ilēǰügü

171. [7b] ene kele ire’ülü’et Činggis qahan ügülerün Uru’ud-un ürčedei ebin či ya’u ke’emü čimayi manglailaya ke’ebe ürčedei-yi dongqotqu-yin urida Mangqud-un Quyildar-sečen ügülerün anda-yin emüne bi qatquldusu mono qoyina önečit kö’üd-i minü asaraqu-yi anda medetügei ke’ebe [8a] ürčedei ügülerün Činggis qa’an-u emüne ba Uru’ut Mangqut manglailan qatquldusu ke’eǰü’üi teyin ke’et ürčedei Quyildar qoyar Uru’ut Mangqud-iyar-iyan Činggis qa’an-u emüne ǰasaǰu bayyibai bayyiqui-lu’a dayin irgin-i manglailaǰu gürčü irebei ireqüi-lü’e Uru’ut [8b] Mangqut esergü dobtolǰu irgin-i darubai daruǰu ayisuqui-tur Tümen-tübegen-ü Ačiq-širun dobtulbai dobtulǰu Ačiq-širun Quyildar-i qatquǰu bawūlǰu’u Mangqut Quyildar-un de’ere eke’erčü’üi ürčedei Uru’ud-i’er-iyen dobtulǰu Tümen-Tübegen-i darubai [9a] daruǰu gödölgeǰü ayisuḳui-tur Olon-Dongqait esergü dobtulbai ürčedei basa Dongqayid-i daruba daruǰu ayisuḳui-tur Qori-šilemün-taisi minqan turqa’ud-iyar dobtulbai ürčedei basa Qori-šilemün-taisi-yi iču’aǰu daruǰu ayisuḳui-tur Ong qan-nača [9b] eye üge<y>’ü Senggüm esergü dobtulqu bolun enggesge qačar-iyan qaqdaǰu Senggüm mün tende unaǰu’u Senggüm-i unaqdaǰu Kereyit bügüde’er Senggüm-ün de’ere eke’ertčü bayyibai ani daruǰu šinggeküi naran quburi de’ere tašin büküi-tür bidanu’ai eke’erčü Quyildar-i unaqsan [10a] yaratu-yi abu’at qariǰu Činggis qahan bidanu’ai Ong qan-nača qatqulduqsan qaǰar-ača qaqačaǰu üdeši-de gödölǰü qaqačan qonobai

172. [11a] bayyiǰu qonoǰu üdür geyi’ülün bügütge’esü Öködei Boroqul Bo’orču qurban ügei aǰu’u Činggis qahan ügülerün Öködei-lü’e itegelten Bo’orču Boroqul qoyar gočorču’u aǰu ber üküǰü ber ya’u qaqačaqun [11b] tede ke’ebe bidanu’ai söni-de a[q]tas-iyan bariǰu qonoǰu Činggis qahan ügülerün qoyinača bidanu nekeǰü ire’esü qatqulduya ke’en ǰasaǰu bayyibai üdür gege’en bolqaǰu üǰe’esü qoyinača niken gü’ün ayisu gürčü ire’esü Bo’orču aǰu’u Bo’orču-yi [12a] gürčü ire’ülü’et Činggis qahan ügülerün möngke tenggeri medetügei ke’eǰü ebče’ü-ben möke’eletbe Bo’orču ügülerün dobtulḳui-tur morin-iyan unatala qaqdaǰu yabuqan güyyiǰü yabuqui-tur mün Kereyit Senggüm-ün de’ere eke’er bayyiḳui so’or [12b] čölö-tür ači’atu morin ači’a-ban kebeli’ülǰü bayi-yin büküy-yi ači’a inü hoqtolǰu inggirčaq-tur inü unuǰu qarču bidanu qaqačaqu qaruqsan mör mütkin yabuǰu olǰu edüi irebe bi ke’ebe

173. [13a] basa qorumut atala basa niken gü’ün ayisu gürčü [13b] ayisuqui-tur dōro inü köl-iyen unǰilǰaǰu ayisu üǰe’esü qaqča gü’ün metü büyyü iren bara’asu Öködey-yin qoyinača Boroqul sundulaǰu aman-u ǰabaǰin-iyar čisun čuburi’ulǰu gürčü irebe Öködei suǰiyasu-ban sumun-a tusdaǰu čisun inü haqdarun Boroqul ama’ar-iyan [14a] šimiǰü bökleksen čisun ǰabaǰin-iyar čuburi’ulǰu irebe Činggis qahan üǰeǰü nidün-eče’en nilbusun čuburi’ulǰu duran alǰa’at qal ötör tüle’ülü’et qala’un da’a’ulu’at Öködey-e umdān eri’ülǰü ökke’ülǰü dayisun ire’esü qatqulduya ke’eǰü büle’ei [14b] Boroqul ügülerün dayyisun-u to’osun činaqsi Mau-ündür-ün ebür-iyer Hula’an-burqat ǰük to’osun urtu-da qarču činaqsi yorčibai ke’ebe Boroqul tere üge-tür ire’esü qatqulduqun büle’ei dayyin-a buru’uilan gödölde’esü bida čerig-iyen ǰibši’erčü [15a] qatquldut ǰe ke’eǰü gödölbei gödölürün Ulqui-šilügelǰit ö’ede gödölü’et Dalan-nemürges orobai

174. [15b] tende qoyinača Qada’an-daldurqan eme kö’ün-eče’en qaqas irebe ireǰü Qada’an-daldurqan Ong qan-nu üge ke’en [16a] ügülerün Ong qan kö’ü-ben Senggüm-i učuma’ar enggesge qačar unatala qaqdaǰu de’ere inü eke’erčü tende ügüleǰü’üi

hiluqatqu-yū metü-tür
hiluqatba
qalqu-yū metü-tür
qalqun bolun
qayiran kö’ün-ü minu
qačar-tur
qada’asun qada’ulbai

kö’ün-ü ami erüsün [16b] dobtulduya kē’esü te’ün-tür Ačiq-širun ügülerün qan qan bütügei ečine bügü kö’ü erirün elbesün ǰalama kiǰü abui babui ke’en erin ǰalbarimui bida edün törün baraqsan kö’ü Senggüm-i asaraya Mongqol-un olonkin amuqa-lu’a Altan Qučar-lu’a bidan-tur büi [17a] Temüǰin-lü’e dayyiǰiǰu qaruqsan Mongqol qa’a otqun tede

morin unu’utan
modun nemüreten bolbai

tede ani ese ire’esü otču morin-u ǰunda’ul metü qormailaǰu a[b]čirat ǰe bida tede’er-i ke’ebe Ačiq-širun-u ene üge-tür Ong qan ügülerün teyin bö’esü kö’ün [17b] alǰa’uǰai kö’ün-i ülü dengselgen asaratqun kē’et qatqulduqsan qaǰar-ača qarin ičubai ke’ebe

175. [18a] tendeče Činggis qahan Dalan-nemürges-eče Qalqa huru’u gödölürün to’o to’olaldubai to’olaldu’asu qoyar minqan ǰirwa’an ǰa’ut bolbai niken minqan [18b] qurban ǰa’ut Činggis qahan Qalqa-yin höreneǰi etēd-iyer newübei niken minqan qurban ǰa’ut Qalqa-yin doronaǰi etēd-iyer Uru’ut Mangqut newubei teyin newüǰü ayisuqui-tur günesün-e abalan yabuqui-tur Quyildar yaras-iyan ana’ai üdü’üye Činggis qahan-a itqa’asu [19a] ülü bolun görö’esün-tür dobtulqu bolun hükdereǰü nökčibe tende Činggis qahan Qalqa-yin Or-nu’u-yin Keltegei-qada-da yasun inü talbi’ulba

176. [19b] Qalqa-yin Buyur-na’ur-tur čitququ huǰa’ur-a Terge Emel-ten Onggirat büi ke’en medeǰü ürčedeyi Uru’ud-iyar ilēbei ilērün Ongirat irgen erte [20a] üdür-eče

ǰē-yin ǰisü’er
ökin-ü öngge’er

kē’esü elset ǰe müt bulqa inü kē’esü qatquldut ǰe bida kē’eǰü ilē’esü ürčedei-tür elsen oroǰu’ui elsen oroqdaǰu Čingis qahan ya’u ber anu ese köndebei

177. [20b] tende Onggirad-i oro’ulu’at otču Tüngge qoroqan-u dorona bawuǰu Činggis qahan Arqai-qasar-a Sügegei-ǰe’ün [21a] qoyar-a dawu bari’ulurun Tüngge-qorqan-u dorona bawubai ebesün ber inü sayin bolǰu’ui qatas manu üyelebei qan ečige-de minü ügüle ke’en ügülerün qan ečige minü ya’un čimar-tur nama ayu’ulbai či ayu’ulqu bö’esü mawun kö’üd-iyen mawun berined-iyen [21b] nuyir kangqan yekin ülü ayu’ulu či ding sa’uḳui iseri boqunitqaǰu de’ekši qarḳui hüni dölüsgeǰü yekin teyin ayu’ulba či qan ečige minu

qalǰirqu-yū gü’ün-e
qatquqdaba či
köndeledü-yǖ gü’un-e
köki’üldebe či

qan ečige minü bida qoyar ya’u ke’eldüle’ei [ 22a] orqal-qun-u Hula’anu’ut-bolda’ut-ta bid-a ese’ǖ ügüleldülü’ei

südütü moqay-a
södürte’esu
södürgen-tür inü bü oroya
südü’er ama’ar olulčaǰu büšireye

ese’ü keleldüle’ei edö’e qan ečige minü südü’er ama’ar-ū olulčaǰu qaqačaba či

ara’atu [22b] moqay-a
adarta’asu
adarqan-tur bü oroya
ama’ar kele’er olulčaǰu büšireye

ese’ǖ ke’eldüle’ei edö’e qan ečige minü ama’ar kele’er-ǖ olulčaǰu anggičiraba či qan ečige minü bi čö’en ber bö’esü olon-ni ülü eri’ülgü büle’e mawui ber bö’esü [23a] sayin-i ülü eri’ülgü büle’e bi qoyar kilgütei tergen nökö’e kilgü-ben ququra’asu hüker inü ǰikdün yadayu tere metü nökö’e kilgün činu bi ese’ǖ aǰu’u goyar gürdütei tergen nökö’e gürdü-ben ququra’asu newün yadayu tere metü nökö’e gürdün činu bi ese’ǖ [23b] aǰu’u erte üdür ke’esü Qurčaqus-buyiruq qan ečige-yü’en qoyina döčin kö’üd-ün aqa ke’eǰü qan bolǰu’u ǰe či qan bolun baraǰu de’ü-ner-iyen Tai-temür-taisi Buqa-temür qoyar-i alaba ǰe či Erke-qara de’ü činu alaqdarun ami-yan qoroqču qarču [24a] Naiman-u Inanča-bilge qan-tur buru’utču oroǰu’u ǰe de’ü-ner-iyen alaqči bolba ke’eǰü Gür qan abaqa činu čimadur morilaǰu ire’esü či ǰa’un gü’ün ami-yan qoroqun buru’u[t]ču Selengge huru’u tuta’aǰu Qara’un-qabčal širquldaba ǰe či ǰiči tendeče qarurun Merkid-ün [24b] Toqto’a-da Huǰa’ur üǰin ökin-iyen ni’urqan ökčü Qara’un-qabčal-ača qarču Yisügei qan ečige-tür minü ire’esü či tende ügülerün Gür qan abaqa-dača ulus minü aburaǰu ök ke’ekdeǰü Yisügei qan ečige minü čimada teyin ke’en irekdeǰü Tayyiči’ud-ača [25a] Qunan Baqaǰi qoyar-i uduritču ulus činu aburaǰu öksü ke’en čerik ǰasaǰu otču Qurban-telesüt-te bükün Gür qan-i qorin qučin gü’ün-i Qašin ǰük hü[l]deǰü ulus činu aburaǰu ökbe ǰe tendeče ireǰü Tu’ula-yin qara tün-ne qan ečige minü Yisügei qan-lu’a [25b] anda bolulčaǰu tende Ong qan ečige minü büširen ügülerün ene tusa-yi činu hači uruq-un uruq-a činu hači qari’ulqu-yi de’ere tenggeri qaǰar-un ihe’el medetügei ke’en büšireksen aǰu’u ǰe či te’ünü qoyina Erge-qara Naiman-u Inanča-bilge qan-nača čeri’üt quyuǰu [26a] čima-tur morilaǰu ire’esü či ami’an quroqun ulus-iyan gēǰü čö’en gü’ün tuta’aǰu qarču Qara-kidad-un Gür qan-tur Čuimüren-e Sarda’ul-un qaǰar-a otba ǰe či niken hon ülü dawusun basa Gür qan-nača daiǰiǰu qarču Uiγud-un Tangγud-un qaǰar-iyar yadaǰu ayisurun tabun [26b] ima’at širgö̅leǰü sa’aǰu ideǰü teme’en-ü čisun qanaǰu ideǰü qaqča soqor qali’un moritu irebe ǰe či qan ečige-yin čimayi teyin yadaǰu ayisu ke’en medeǰü urida Yisügei qan ečige-lü’e minü anda ke’eldüksen-ü tula setkiǰü Taqai Sükegei qoyar-i esergü [27a] činu elči ilē’et basa bi ö’esün Kelüren-ü Bürgi-ergi-deče uqdun yorčiǰu Güse’ür-na’ur-a ǰolqaldubai ǰe bida čimayi yadaǰu irebe ke’en qubčiri qubčiǰu čimada ögü’et uridu ečige-tür minü anda ke’eldüksen yosu’ar Tu’ula-yin qara tün-ne [27b] bida qoyar-un ečige kö’ün ke’eldüksen yosun tere ülü’ǖ büi tere übül čimayi güre’en dotora oro’ulǰu teǰi’ebe ǰe übül übülǰeǰü ǰusaǰu namur inü Merkit irgen-u Toqto’a-beki-tür morilaǰu Qadiqliq-niru’un-u Mürüče-se’ül qatqulduǰu Toqto’a-beki-yi Barquǰin-tögüm [28a] ǰük hüldeǰü Merkit irge dawuliǰu olon adu’u ordo ger anu tariyat anu bügüde-yi abču qan ečige-de ökbe ǰe bi ölösüksen-i činu üdür düli-de ese gürgebe ǰe turuqsan-i činu sara-yin ǰarim-a ese gürgebe ǰe bi basa bida Göčügürtei-buyiruq qan-i [28b] Uluq-taq-un Soqoq-usun-ača Altai daba’ulun hüldeǰü Ürünggü huru’u odu’at Kičil-baš-na’ur-a moqutqaǰu abu’ai ǰe bida tendeče qariǰu ayisuqui-tur Naiman-u Kökse’ü-sabraq Baidaraq-belčir-e čeri’üd-iyen ǰasaǰu bayyilduqui-tur üdeši ǰilda boldaǰu manaqar<u> erde [29a] qatqulduya ke’en ǰasalduǰu qono’asu qan ečige minü či baidal-duriyan qal-nu’ut tüle’ülǰü söni-de Qara-se’ül ö’ede gödölbe ǰe či manaqar erde üǰe’esü bayyidal-duriyan ügei boldarun čimayi gödöldeǰü ede či bidani tülešilen aǰu’u ke’eǰü bi ber gödölǰü [29b] Eder-altayin belčir-iyer ketülǰü ireǰü Sa’ari-ke’er-e bawuba ǰe tende čimayi Kökse’ü-sabraq nekeǰü Senggüm-ün eme kö’ü irge orqa bügüde-yi abu’at qan ečige-yin činu Telegetü-amasar-a bükün ǰarimut irgen adu’un ide’en činu dawuliǰu odu’asu [50a] Merkid-ün Toqto’a-yin kö’ün Qudu Čila’un qoyar irge orqa-bar-iyan čima-tur bürün tere so’or-tur ečige-düriyen neyilen Barquǰin oron čimadača dayyiǰin gödölǰü’üi ǰe tende qan ečige minü či Naiman-u Kökse’ü-sabraq-a irge orqa-ban dauliqdaba bi kö’ün minü dörben külü’ü[30b]d-iyen ökčü ile ke’eǰü ile’esü činu metü ülü setkin tende bi Bo’orču Muqali Boroqul Čila’un-ba’atur ede dörben külü’üd-iyer-iyen čeri’üt ǰasaǰu ile’esü ede dörben külü’üd-ün minü urida Hula’an-qut-da Senggüm bayyilduqu bolun morin-u’an quya qaqdaǰu abdaqu bolǰu [31a] büqüi-tür ede dörben külü’üt minü gürčü Senggüm-i abura’at eme kö’ü irge orqa selte bügüde-yi aburaǰu ögü’esü tende qan ečige minü büširen ügülerün kö’ün-ü’en Temüǰin-e odun baraqsan irge orqa-ban dörben külü’üd-iyen ilēǰü öktebe ke’eǰü büle’e [31b] či edö’e qan ečige minü yambar čimar-tur minü čimatba či čimar-un yosun-tur elčin ilē ilērün Qulbari-quri Idürgen qoyar-i ilē qoyar-i ese ilē’esü nököǰi-yi ilē ke’eǰü ilē’esü

178. [33b] ede üges-tür Ong qan ügülerün ai soyiluq kö’ün-eče’en qaqačaqu-yū törö-deče qaqačaba hiričegü-yǖ üyyile-deče hiričebei bi ke’en dura alǰa’at ügülerün edö’e kö’ü-ben üǰeǰü mawui setki’esü [34a] ene metü čisu-ban qarqaqdasu ke’en andaqaǰu šigi quru’un-u’an toli onu[b]či kituqa<i>-bar qatquǰu čisun čuburi’ulǰu üčü’ügen daqtai-tur kiǰü kö’ün-e minü ök ke’eǰü ilēbe

179. [34] basa Činggis qahan amuqa anda-da ügüle ke’en ügülerün qan ečige-deče minü üǰen yadaǰu qaqača’ulba či urida bosuqsan bidanu qan ečige-yin kökö čung u’uqu [35a] büle’e nada urida bosču ūqdarun nayyidaba ǰe či edö’e qan ečige-yin kökö čung baratqun kedüi ǰe qoroqun ta ke’eǰü ilēbe basa Činggis qahan Altan Qučar qoyar-a ügüle ke’en ügülerün ta qoyar nama tebčiǰü ile-ü’ü gēsü ke’ele’ei ta ǰuqaǰu-ū gēsü ke’ele’ei [35b] ta Qučar-i čimayi Nekün-taisi-yin kö’ün ke’eǰü bidan-ača či qan bol kē’esü ese bolba ǰe či Altan-i čimayi Qutula qan lu meden yabulu’a ečige-yü’en meden aqsa’ar či qan bol kē’esü ese gü bolba ǰe či de’ere-eče Bartan-ba’atur-un kö’ün ke’eǰü Sača Taiču qoyar-i [36a] ta qat bolutqun ke’esü yadaba ǰe bi tani qat bolutqun ke’eǰü yadaǰu tan-a či qan bol ke’ekdeǰü meden yabuba ǰe bi tani qat boluqsan bö’esü olon dayyin-tur alginči ha’ulqaqda’asu tenggeri-de ihe’ekde’esü dayyisun gü’ün-ni dawuliqui-tur qačar qo’a öki qadun [36b] eme-yi

qarqa[m] sayin aqta abčiraǰu ögü’ei büle’e ǰe bi
ora’a görö’esün-tür utura’ulda’asu qada-yin görö’esün
qa inü niketele šiqaǰu ögü’ei büle’e ǰe bi
kun-nu görö’esü
quya inü niketele šiqaǰu ögü’ei büle’e ǰe bi
ke’er-ün görö’esü
ke’eli inü niketele [37a] šiqaǰu ögü’ei büle’e ǰe bi

edö’e qan ečige-de minü sayitur nököčeǰü ögütkün uyyidangqa ke’ekde’üǰei ta ča’ut-quri-yin turuq ele aǰu’ui bü ke’e’ülütkün qurban müred-ün teri’ün ken-e ber bü bawulutqun ke’eǰü ilēbe

180. [38a] basa Činggis qahan To’oril de’ü-de ügüle ke’en ügülerün de’ü ke’egü yosun Tumbinai Čaraqa-lingqu qoyar-un Oqda-bo’ol-i’ar bilaǰu irebe ǰe Oqda-bo’ol-un kö’ün [38b] Sübegei-bo’ol büle’e Sübegei-bo’ol-un kö’ün Kököčü-kirsa’an büle’e Kököčü-kirsa’an-u kö’ün Yegei-qongtaqar büle’e Yegei-qongtaqar-un kö’ün To’oril či ken-ü ulus-ut öksü ke’en ǰusuridun yabuya či minü ulus Altan Qučar qoyar ken-e ber ülü [39a] mede’ülkün büyyü ǰe čimayi de’ü ke’egü yosun

borqai-yin minu
bosoqa-yin bo’ol
elinčüg-ün minu
e’üden-ü emčü bo’ol

ke’eǰü ilēgü-yi minü eyimü

181. [39b] basa Činggis qahan Senggüm anda-da ügüle ke’en ügülerün degeltü döröksen kö’ün bi aǰu’u ničügün döröksen kö’ün či aǰu’u ǰe ǰe qan ečige bidanu bida qoyar-i [40a] sača’u asaraqu büle’e ǰa’ura oroqdaquy-ača Senggüm anda nama naidaǰu hüldebe ǰe či edö’e qan ečige-yin bidan-u ǰürüge inü ülü ǰobo’an üde manaqar<i> oroǰu qarču sergü’eǰü yabu üyen-ü setkil-iyen ülü talbin qan ečige-yi amidu [40b] bö’etele qan bolsu ke’en qan ečige-yin bidan-u setkil ǰobo’aǰu bü alqasa’ul kē’et Senggüm anda nadur elči ilē ilērün Bilge-beki Tödö’en qoyar-un nököd-i ilē ke’eǰü ilēbe nadur elčin ilērün qan ečige qoyar elčin ilē [41a] Senggüm anda qoyar gü elčin ilē amuqa anda qoyar gü elčin ilē Altan qoyar gü elčin ilē Qučar qoyar gü elčin ilē Ačig-širun qoyar gü elčin ilē Qači’un qoyar gü elčin ilē ke’en Arqai-qasar Sügegei-ǰe’ün qoyar-iyar edüi üges [41b] dawu baru’ulǰu ilēbe ede üges eyin ügülegdeǰü Senggüm ügülerün keli qan ečige ke’egü büle’e kidu’ači ebügen ese’ǖ ke’egü büle’e nama keli anda ke’en büle’e Toqto’a-bö’e Sartaqčin qonin-u se’ül ǰübčiǰü yabuyu ese’ǖ [42a] ke’egü büle’e ede’er üges-ün arqas uqaqdaba qatquldu’an-u teri’üt üges büi Bilge-beki Tödö’en qoyar qatqulduqui tuq bosqatqun aqtas tarqula’ulutqun ariyal ügei büi ǰe ke’ebe tedüi Ong qan-nača Arqai-qasar qariqui-tur Sügegei-ǰe’ü[42b]-nü eme kö’ün tende To’oril-tur aǰu’u otqu ǰürüge yadaǰu Sügegei-ǰe’ün Arqay-yača qočorču’ui Arqai ireǰü ede üges Činggis qahan-a ügülebe

182. [43b] tedüi Činggis qahan odu’at Balǰuna-na’ur bawuba tende bawuqui-tur Čo’os-čaqān Qorulas ǰöb tende učiraldubai tede Qorulas ülü bulqan elsen [44a] irebei Önggüd-ün Alaquš-digit-quri-dača Asan Sartaqtai čaqān teme’etü minqan irges ta’uǰu Ergüne-müren huru’u buluqat keremün qudalduǰu abura ayisurun Balǰuna usulan oroqui-tur učiraba

183. [44b] Činggis qahan mün Balǰuna usulan büküi-tür Qasar eme kö’ü-ben Yegü Yisüngge Tuqu-tan qurban kö’üd-iyen [45a] Ong qan-tur gēǰü čö’es beyes nököd-iyer-iyen qarču aqa-yu’an ke’en Činggis qahan-i erin Qara’un-ǰidün-ü niru’ut kigüriǰü olun yadan yadaǰu širi širbusun ideǰü yabu’at Balǰuna-da Činggis qahan-tur neyilebe Qasar-i ire’ülü’et bayasču Činggis qahan [45b] Ong qan-tur elčin ilēye ke’en eyetüǰü ǰewüredei Qali’udar Uriangqadai Čaqurqan qoyar-iyar ügüleǰü ilērün qan ečige-de Qasar-un üge ke’en ügületkün ke’en ügülerün aqa-yan qaraǰu qara’a inü ǰabqaba qayyiǰu qa’ulqa inü olun yadabai qayyilaǰu [46a] dawu-ban ese sonosdabai qaraǰu urbang deretü bolǰu gebtemü bi eme kö’ün minü bolǰu gebtemü bi eme kö’ün minü qan ečige-tür büi itegemǰi ere’en olu’asu qan ečige-tür otqu bi ke’eǰü ilēebe ke’en ügületkün basa ügülerün ba tani uda’aran gödölǰü [46b] Kelüren-ü Arqal-geügi-de bolǰalduya ta tende iretkün ke’en bolǰalduǰu tedüi Qali’udar Čaqurqan goyar-i ilē’et ürčedei Arqai qoyar-i alginčilaǰu Balǰuna-na’ur-ača Činggis qahan uda’aran e’üsülčeǰü qarun [47a] morilaqsa’ar Kelüren-ü Arqal-geügi-de gürbe

184. [48a] Qali’udar Čaqurqan qoyar Ong qan-tur gürčü Qasar-un üge ke’en endeče ügüleǰü ilēksen üges ügüleǰü’üi Ong qan altan terme bosqaǰu genet qurimlan aǰu’ui Qali’udar Čaqurqan qoyar-un üge-tür Ong qan ügülerün teyin bö’esü Qasar iretügei ke’eǰü itegemǰi [48b] Itürgen-i ilēye ke’en ilēldüǰü’üi tedüi ire’et bolǰal qaǰar-a Arqal-geügi-de gürküi-lü’e baru’a yeke-yi üǰeǰü Itürgen elčin qarin tuta’aǰu’u Qali’udar-un morin qurdun aǰu’u Qali’udar güyyičeǰü bariqu ǰürüge yadaǰu urida’un qoyina’un inü [49a] hoqtoriqan yabuqui-tur Čaqurqan-u morin uda’an aǰu’u qoyinača sumun-u gürküi üǰü’ür-e Itürgen-ü altan eme’eltü qara aqta-yin quyang huǰa’ur sa’utala qarbuǰu’u tende Itürgen-i Qali’udar Čaqurqan qoyar bariǰu Činggis qahan-tur abčirabai Činggis qahan [49b] Itürgen-tür ülü keleleldün Qasar-tur abču odutqun Qasar medetügei ke’ebe abču odu’asu Qasar Itürgen-tür ülü keleleldün mün tende čabčiǰu gebe

185. [50a] Qali’udar Čaqurqan qoyar Činggis qahan-a ügülerün [50b] Ong qan genet büi altan terme bosqaǰu qurimlamui ötörlen igülgüǰü sönit düli dülilgeǰü nenden büčiye ke’ebe ene üge-yi ǰöbšiyeǰü ürčedei Arqai qoyar-i alginčila’ulǰu sönit düli’et gürčü eǰe’er-ündür-ün er-qabčiqay-yin amasar-a büküi-tür büčibei [51a] qurban söni[t] qurban üdüt bulqaqdarun büčiǰü bayyibasu qutu’ar üdür yadaǰu müt orobai Ong qan Senggüm qoyar-i söni ker ber qaruqsan-i ese medekdebe ene bulqalduqči irgin-ü Qadaq-ba’atur aǰu’u Qadaq-ba’atur oroǰu ireǰü ügülerün qurban sönit [51b] qurban üdüt bulqaldurun tus qan-iyan üǰe’et bariǰu ker ala’ulqu ke’en tebčin yadaǰu ami-yan qoroqun küngketügei ke’en su’ora’ulun bulqaldula’a bi edö’e ükü’ülde’esü üküsü Činggis qahan-a soyurqaqda’asu güčü öksü ke’ebe Činggis qahan Qadaq-ba’atur-un üge-yi [52a] ǰöbšiyeǰü ǰarliq bolurun tus qan-niyan tebčin yadaǰu amin qoroqun küngketügei ke’en bulqalduqu ere tere ülü’ǖ büi nököčekdegü gü’ün büle’e ke’e’et soyurqaǰu ülü ükü’ülün Quyildar-un amin-u tula Qadaq-ba’atur-i ǰa’un irgin-i Quyildar-un eme kö’ün-e inü güčü [52b] öktügei nu’un kö’ün törö’esü Quyildar-un uruq-un uruq-a gürtele daqaǰu güčü öktügei ökin kö’ün töre’esü ečige eke anu ö’erün dura’ar bü qudalatuqai Quyildar-un eme kö’ün-ü emüne ümere’en ǰarutuqai ke’en soyurqan ǰarliq bolba Quyildar-sečen-ü [53a] aman urida nekeksen-ü tula Činggis qahan soyurqaǰu ǰarliq bolurun Quyildar-un uruq-un uruq-a gürtele Quyildar-un tusa-yin tula önečid-ün abliqa abun atuqai ke’en ǰarliq bolba

CAPÍTULO SIETE

186. [1a] tedüi Kereyit irge dorayyita’ulǰu ǰük ǰük qubiyaǰu tala’ulbai Süldüdei Taqai-ba’atur-un tusa-yin inü tula niken ǰa’un irgin-i ökbe basa Činggis qahan ǰarliq bolurun Ong qan-nu de’ü [1b] aqa-gambu ǰirin ökit aǰu’ui egečimet inü Ibaqa-beki-yi Činggis qahan ö’esün aburun döyimet Sorqaqtani-beki-yi Toluy-ya ökbe tere šilta’an-iyar aqa-gambu-yi imada qariyatan emčü irge-ber tumda’a [2a] nökö’e kilgün bol ke’eǰü soyurqaǰu ese tala’ulba

187. [2b] basa Činggis qahan ǰarliq bolurun Badai Kišiliq qoyar-un tusa-yin anu tula Ong qan-nu altan terme sa’uqsa’ar altan gürü’e ayaqa saba asaraqsat haran selte Ongqoǰit-Kereyid-i kešikten anu boltuqai qorčila’ulǰu ötökle’ülǰ’ü uruq-un [3a] uruq-a gürtele darqalan ǰirqatqun olon dayyin-tur ha’ulu’asu olǰa olu’asu oluqsa’ar abutqun ura’a görö’esün ala’asu alaqsa’ar abutqun ke’en ǰarliq bolba basa Činggis qahan ǰarliq bolurun Badai Kišiliq qoyar-un amin ǰa’ura tusa [3b] gürgeksen-ü tula möngke tenggeri-de ihe’ekdeǰü Kereyit irge doraida’ulǰu ündür-ün oron-tur gürbe ǰe mona qoyina uruq-un uruq-a minü oron-tur sa’uǰu ene metü tusa gürgeksed-i ulam ulam uqatuqai ke’en ǰarliq bolba Kereyit [4a] irge dawuliǰu ken-e ber ese dutatala tüge’eldübei Tümen-Tübe’en-i tüge’eldüǰü tügetele abulčabai Olon-Dongqoyit oquqa üdür-e ülü gürgen tala’ulba ǰe čisutu tonoq abuqči irgin ba’atud-i ǰisüǰü qubiyaǰu gürgeldün [4b] yadabai Kereyit irge tedüi qoru’aǰu tere übül Abǰi’a-ködeger-i übülǰebei

188. [5a] Ong qan Senggüm qoyar beyes-iyen dayyiǰiǰu qarču odu’at Didik-saqal-un Nekün-usun-a Ong qan hangqaǰu oroqu [5b] bolun Naiman-u qara’ul Qori-sübeči-tür oroǰu’u Qori-sübeči Ong qan-ni bariǰu’u bi Ong qan büyü kē’esü ülü tanin ese büšireǰü tende alaǰu’u Senggüm Didik-saqal-un Nekün-usun-a ülü oron qada’un yorčiǰu Čöl-tür oroǰu usurqarun qulat hilu’atuǰu [6a] bayyiqun-i Senggüm bawuǰu mariyaǰu’u Senggüm-ün nökör Kököčü aqtači emetü Senggüm-lü’e qurba’ula aǰu’u mori-yan Kököčü aqtači da’an bari’ulǰu’ui Kököčü aqtači aqta inü kötölü’et qarin qataraǰu’ui eme inü ügülerün

altatayi emüsküi-tür [6b]
amtatayi ideküi-tür

Kököčü minü ke’egü büle’e qan-niyan Senggüm-i yekin teyin tebčiǰü gēǰü odun büyyü či ke’eǰü eme inü bayyiǰu qočorču’u Kököčü ügülerün Senggüm-i erelesü ke’en büyyü ǰe či ke’eǰü’üi tere üge-tür eme inü ügülerün eme gü’ün noqai [7a] ni’urtai ke’ekdeyi ǰe bi altan ǰantawu ber inü ök usun ber utquǰu u’utuqai ke’eǰü’üi tendeče Kököču aqtači altan ǰantawu inü ab ke’en qoyinaqsi oru’at qataraǰu’u tedüi ire’et Činggis qahan-tur Kököčü aqtači ireǰü Senggüm-i [7b] teyin Čöl-tür gēǰü irebe ke’en tende ügüleldüksen üges-iyen bügüde-yi tegüs ügüleǰü ögü’esü Činggis qahan ǰarliq bolurun eme-yi inü soyurqaǰu mün Kököčü aqtači-yi tus qan-niyan eyin tebčiǰü ireǰü’üi eyimü gü’ün edö’e ken-tür [8a] nököče’esü itekdegü ke’eǰü čabčiǰu gēbei

189. [9a] Naiman-u Tayang qan-nu eke Gürbesü ügülerün Ong qan erten-ü ötögü yeke qan büle’e teri’ü inü abčiratqun mün bö’esü tayiya bida ke’eǰü Qori-sübeči-tür elči ilēǰü teri’ü inü hoqtolǰu abčira’ulǰu taniǰu čaqān toloq de’ere talbiǰu berined-iyen [9b] berile’ülǰü ötökle’ülǰü qu’urda’ulǰu ayaqa bariǰu tayiǰu’ui tende teri’ün teyin tayiqdarun inēǰü’ü ine’ebe ke’en Tayang qan kemkerü gečkileǰü’üi tende Kökse’ü-sabraq ügüleǰü’ü üküksen qan gü’ün-ü teri’ün inü ta gü hoqtolǰu abčirat nökö’ete ta gü [10a] kemgerit ya’un ǰokiḳui noqan-u bidanu qučaḳui dawun mawui bolbi Inanča-bilge qan ügülele’e eme ǰala’ui ere bi ötölbe ene Tayang-i elbesü’er töre’ülüle’e ayyi torluq töreksen kö’ün minü törülmiši olon doromǰin mawui ulus minü asaraǰu [10b] barin čidaqu-yū ke’ele’e edö’e noqan-u dawun idüreküi qučal qučamui qadun-nu bidan-u Gürbesü-yin ǰasaq qurča bolbi qan minü torluq Tayang ǰö’ölen büyyü či šibawulaqu abalaqu qoyar-ača buši setkil erdem ügei büi ke’ekdeǰü tende Tayang qan ügülerün [11a] ene dorona čö’eket Mongqol büi ke’ekdemüi tede irgen ötögü yeke erten-ü Ong qan-ni qor-iyar-iyan ayu’ulǰu dayyiǰi’ulǰu ükü’ülbe edö’e mün qan bolsu ke’en aqun-u tede tenggeri de’ere naran sara qoyar gerelten gege’en boltuqai ke’en naran sara [11b] qoyar büi ǰe qaǰar de’ere qoyar qat ker bolqu bida otču tedeket Mongqol-i abčiraya ke’eǰü’üi te’ün-tür eke inü Gürbesü ügülerün yeki’üǰei tede’er-i Mongqol irgen hünür mawutan qubčasu baratutan büle’ei anggida qolo büǰü bütügei šili’un berinet [12a] ökid-i anu maqa abčira’ulǰu qar köl anu ukiya’ulǰu üni’et qoni<n>d-iyan maqa sa’a’ulqun ele ke’eǰü’üi te’ün-tür Tayang qan ügülerün teyin bö’esü ya’utan aqun tede Mongqol-tur otču qor anu maqa abčiraya ke’eǰü’üi

190. [13b] ede’er üges-tür Kökse’ü-sabraq ügülerün ayyi yeke üge ügület ta ayyi torluq qan ǰokiqu-yū büi ni’utqun ke’eǰü’üi Kökse’ü-sabraq-a itqa’ulu’at bürün Torbi-taš neretü elči Önggüd-ün Alaquš-digit-quri-da ügüleǰü ilērün ene dorona čö’eken Mongqol büi [14a] ke’ekdemüi či bara’un qar bol bi endeče qamsaǰu tedeket Mongqol-un qor anu abuya ke’eǰü ilēǰü’ü tere üge-tür Alaquš-digit-quri qari’u ügülerün bara’un qar bolun ülü čidaqu bi ke’eǰü ilē’et Alaquš-digit-quri Yuqunan neretü elči-iyer-iyen [14b] Činggis qahan-na ügüleǰü ilērün Naiman-u Tayang qan qor činu abura iremüi namayi bara’un qar bol ke’eǰü ireǰü’ü bi ese bolba edö’e bi čimada sere’ülǰü ilēbe ireǰü qor-iyan abda’uǰai či ke’eǰü ilēǰü’üi ǰöb tende Činggis qahan Teme’en-ke’er-i [15a] abalaǰu Tülkin-če’üd-i qomorču büküi-tür Alaquš-digit-quri-yin ilēksen Yuqunan elči ene kelen gürgen irebe ene kelen-tür aba de’ere bö’et ker kikün ke’eldü’esü olon gü’ün ügülerün aqtas bidan-u turuqat büi edö’e yekikün bida [15b] ke’eldüǰü’üi te’ün-tür Otči-gin-noyan ügülerün aqtas turuqat ke’en yekin šiltaqdaqu minü aqtas tarqut büi eyimü üges sonosču yekin sa’uqdaqu ke’ebe basa Belgütei-noyan ügülerün amidui bö’etele nökör-e qor-iyan abda’asu aqsan ya’un [16a] tusa büi töreksen ere-de ükü’esü taki qor numun-lü’e-ben yasun-lu’a niken-e kebte’esü ülü’ǖ sayin büi Naiman irgen ulus yeketü irge olotu ke’en yeke üge ügülen aǰu’u bida ene anu yeke üge-tür šiqan morilaǰu otču anu qor abu’asu berkedü’ǖ [16b] aǰu’u odu’asu olon adu’un anu ǰoqsaǰu ülü’ü qočoru’uǰai ordo ger anu e’üreǰü ülü’ü qočoru’uǰai olon ulus anu ündür etüget-tür qorura ülü’ü qaru’uǰai müt ene eyimü yeke üge ügüle’ülǰü ker sa’uqdaqu morilaya bö’et [17a] ke’ebe

191. [18a] Belgütei-noyan-u ene üge-yi ǰöbšiyeǰü Činggis qahan aba bawu’at Abǰiqa-köteger-eče gödölǰü Qalqa-yin Or-nu’u-yin Keltegei-qada bawuǰu to’a-ban to’olalduǰu minqan tende minqalaǰu minqan-u noyan ǰa’un-u noyan harban-u noyan tende tüšibei čerbin-i tende gü [18b] tüšibei Dödei-čerbi Doqolqu-čerbi Ögele-čerbi Tolun-čerbi Bučaran-čerbi Söyiketü-čerbi ede ǰirwa’an čerbin-i tende tüšibei minqan minqalan ǰa’u ǰa’ulan harban harbalan baraǰu nayyan kebte’ül dalan turqa’ut tende kešikten [19a] ilqaǰu oro’ulurun minqad-un ǰa’ud-un noyad-un kö’üd-i de’ü-ner-i ütü dürü-yin gü’ün-ü kö’üd-i de’ü-ner-i oro’ulurun erdemü[t]ten beye šil sayitan ilqaǰu oro’ulbai tende Arqai-qasar-i soyurqaǰu ba’atud-i ilqaǰu minqalatuqai qatquldu’an üdür emüne minü bayyiǰu [19b] qatquldutuqai olon üdür turqaq kešikten minü boltuqai ke’en ǰarliq bolba dalan turqa’ud-i Ögöle-čerbi aqalaǰu atuqai Qudus-qalčan-lu’a eyetüldüǰü atqun ke’ebe

192. [20a] basa Činggis qahan ǰarliq bolurun qorčin turqa’ut [20b] kešikten bawurči e’ütenči aqtači üdür kešik oroǰu naran šinggegü-yin urida kebte’ül-e ǰayilaǰu aqtas-tur-iyan qarun qonotuqai kebte’ül söni ger horčin kebtegün-iyen kebte’ülǰü e’üten-tür bayyiqun-iyan kešiklen bayyi’ultuqai qorčin turqa’ut [21a] manaqar<i> inü bidani šülen ide’esü kebte’ül-tür keleleǰü qorčin turqa’ut bawurčin e’üdečin mün mün mör-düriyen yabutuqai sa’urin-duriyan sa’utuqai qurban söni qurban üdür kešik üdür-iyen dawusču mün gü yosu’ar qurban söni qonolduǰu [21b] ye’ütgeldüǰü söni kebte’ül atuqai horčin kebteǰü qonotuqai ke’en ǰarliq bolba tedüi minqan minqalan baraǰu čerbi tüšiǰü nayyan kebte’ül dalan turqa’ut kešikten oro’ulǰu Arqai-qasar-a ba’atut ilqaǰu Qalqa-yin Or-nu’u-yin Keltegei-qada-dača Naiman irgen-[22a]-tür morilarun

193. quluqana ǰil ǰun-u teri’ün sara-yin harban ǰirwa’an [22b] üdür hula’an tergel-e tuq saču’at morilarun Kelüren ö’ede ebe Qubilai qoyar-i alginčilaǰu yabu’at Sa’ari-ke’er-i gürü’esü ḳangqar-[sič]-qan-u teri’ü-te Naiman-u Qara’ul tede aǰu’u bidanu qara’ul-a hüldeldüǰü bidanu qara’ul-ača niken šingqula morin mawuqan eme’eltü-yi [23a] Naiman-u qara’ul-a abtaǰu’ui Naiman-u qara’ul tere morin abču ügüleldürün Mongqol-un aqtas turuqat aǰu’u ke’eldüǰü’üi bidanu’ai Sa’ari-ke’er-i gürčü tende töritčü ker kikün ke’eldü’esü tende Dödei-čerbi Činggis qahan-a duratqarun bidan lu čö’en büi čö’en de’ere [23b] čileǰü irebei eyin gü töritčü aqtas-iyan čattala ene Sa’ari-ke’er-i delgen bawuǰu amitu ele gü’ün tutum ere-yin tabun anggida qal-nu’ut tüleǰü qal-iyar oqǰatqaya Naiman irgen olon ke’ekdemüi qan anu ger-teče qaruqsan tanggi ke’ekdemüi [24a] qal-iyar hülürige’ültele bidanu aqtas ber čadumu ǰe aqtas-iyan čatqan Naiman-u qara’ul-i hülde’et daručaǰu qol-tur anu neyile’ülün tere samawui-tur qatquldu’asu bolqu-yū ke’en duratqa’asu ene üge-yi ǰöbšiyeǰü Činggis qahan ǰarliq bolurun teyin bö’et [24b] qal-nu’ut tüle’ülütkün ke’en čeri’üt-te ǰasaq tungqabai tedüi Sa’ari-ke’er-i delgen bawuǰu amitu ele gü’ün tabun anggida qal-nu’ut tüle’ülbei söni Naiman-u qara’ul ḳangqar-un teri’ün-eče söni olon qal üǰeǰü Mongqol-i čö’eken ese gü ke’en büle’ei hodun-nača olon qaltan büi [25a] ke’en Tayang qan-tur mawuqan eme’eltü šingqulaqan morin ökčü ilē’et Mongqol-un čeri’üt Sa’ari-ke’er-i bütetele bawulu’a üdür-tür ündür-ün aqun-ū hodun-nača olon qaltan büi ke’eǰü ilēǰü’üi

194. [26a] qara’ul-un ene kele gürteǰü Tayang qan ḳangqay-yin Qačir-usun-a aǰu’ui ene kele gürge’ülü’et Güčülük qan kö’ün-düriyen keleleǰü ilērün Mongqol-un aqtas turuqat [26b] aǰu’ui hodun-nača olon qaltan ke’emüi Mongqol olon aǰu’ui edö’e bida

qamtudun bara’asu
qaqačaḳui berke bolqun-ū
qamtudun bara’asu
qara nidün-iyen hirmes ülü kikün tede
qačar-iyan qatquqda’asu
qara čisun qaru’asu
qaltaril ügei qatanggin Mongqol-[27a]-tur
qamtudu’asu bolqu-yu

Mongqol-un aqtas turuqat ke’ekdemüi bida ulus-iyan Altai daba’ulun segü’ülün gödölǰü čerig-iyen ǰibši’erčü ani uduǰu yabuǰu Altay-yin ölkes gürtele noqai kerel kereǰü yabuǰu bidanu aqtas tarqut büi ke’eli segü’ülün Mongqol-un [27b] aqtas biqarda’ulun ni’ur de’ere anu asqaya bida ke’eǰü ileǰü’üi tere üge-tür Güčülük qan ügülerün ana’ay-yin eme Tayang ǰirüge yadarun ene üges ügüleǰü’üi Mongqol-un olon qa’ača ireǰü’üi Mongqolun olongkin amuqa-lu’a ende bidan-tur büi [28a]

kündü eme-yin ši’eküi qaǰar-a ese qaruqsan
gürdün-ü tuqul-un belǰi’el-tür ese gürüksen

eme Tayang ǰirüge yadarun ese’ǖ ede üges ügüleǰü ilēǰü’üi ke’en elčin-eče ečige-yü’en eberetele bertetele ügüleǰü ileēǰü’üi ene üge-tür Tayang qan ö’er-iyen [28b] emečilekden ügülekdeǰü Tayang qan ügülerün güčütü omoqtu Güčülük gürülčeküi alalduḳui üdür maqa ene omogiyan bü talbituqai gürülčen qamtudun bara’asu qaqačaḳui maqa berke büi ǰe ke’ebe tere üge-tür Tayang qan-nu doro medegü yeke noyan [29a] Qori-sübeči ügülerün Inanča-bilge qan ečige činu sača nökör-e ere-yin aru aqta-yin qarqam ese üǰe’ülüle’e edö’e či manaqar erte bö’et yekin ǰirüge yadamu či čimayi eyin ǰirüge yadaḳuy-yi medeksen bö’esü qadun ber gü’ün bö’esü eke-yi [29b] činu Gürbesü-yi abčiraǰu čerik ülü’ǖ ǰasa’ulqu büle’e čima qayiran Kökse’ü-sabraq-a ötöldeküi ya’un čerig-ün bidanu ǰasal sülbergüi bolbi Mongqol-un čaq ǰaya’an büi ǰe ese bolbi ayyi turluq Tayang yadaqu metü ele büyyü či kē’et qor-iyan [30a] deledü’et buru’u qataraba

195. [31a] te’ün-tür Tayang qan kilinglaǰu ügülerün ükügü amin ǰoboqu beye bügüde niken büyyü ǰe teyin bö’esü qatqulduya ke’eǰü Qačir-usun-ača gödölǰü Tamir huru’u yabu’at Orqon-i ketülǰü [31b] Naqu-ḳun-nu doronaǰi qormai da’arin Čakir-ma’ut gürčü ayisuqui-tur Činggis qahan-nu qara’ul üǰeǰü Naiman gürčü ayisai ke’en kelen gürge’esü ene kelen gürge’ülü’et Činggis qahan ǰarliq bolurun olon-nača olon čö’en-neče čö’en qor bolumu ǰe [32a] kē’et esergü anu morilaǰu qara’ul-i anu hülde’et čerik ǰasarun qaraqana yorčil yorčiǰu na’ur bayyildu’a bayyilduǰu ši’üči qatquldu’a qatqulduya ke’eldübei teyin kē’et Činggis qahan ö’esün alginčilaǰu Qasar-i qol ǰasa’ulba Otčigin-noyan-i [32b] kötöt ǰasa’ulba Naiman Čakirma’ud-ača ičuǰu Naqu-ḳun-nu ebür a’ula-yin qormai kiǰin bayyiǰu’ui tedüi Naiman-u qara’ul-i bidanu qara’ul hülde’et Naqu-kun-nu ebür yeke qol-tur anu neyiletele hülde’et gürčü’üi teyin hüldeǰü gürqüy-yi [33a] Tayang qan üǰeǰü amuqa tende Naiman-lu’a čerik morilaǰu ireldüǰü tende aǰu Tayang qan amuqa-dača asaqču’u tede ya’ut olon qonit činō hüldeǰü qoton-tur gürtele hüldeǰü iregü metü ede ya’ut haran teyin hüldeǰü ayisai ke’en asaqba amuqa ügülerün Temüǰin anda [33b] minü dörben noqa<i>s-i gü’ün-nü miqa’ar teǰi’eǰü ginǰileǰü huyaǰu aqu büle’e tede qara’ul-i bidanu hüldeǰü ayisuqun tede büi ǰe tede dörben noqa<i>s

širemün manglaitan
ši’üči qoši’utan
šibüge keleten

temür öreten üldü mina’atan ši’üder-i ideǰü kei unuǰu [34a] yabut tede

alalduqui üdür
haran-u miqa idet tede
gürülčegü üdür
gü’ün-ü miqa
günesület tede

ginǰi-ben mültüldeǰü edö’e ese’ǖ buqsaǰu aqsat bayasču teyin šilemelǰen ayisai tede ke’eǰü’üi tede dörben noqa<i>s ket tede kē’esü ebe Qubilai [34b] qoyar elme Sübe’etei qoyar tede dörben büi ke’eǰü’üi Tayang qan ügülerün ele tede doromǰi-ača qolo bayiya ke’eǰü qoyinaqši iquriǰu a’ula asan bayyiba te’ünü qoyinača duyalǰu to’oriqaǰu ayisuqun-i üǰeǰü basa Tayang qan amuqa-dača [35a] asa[q]ču’u tede ya’ut erte talbiqsat unuqan eke-yü’en sün kököǰü eke-yü’en horčin torolun güyyigü unuqat metü yekin teyin to’oriqan ayisai tede ke’en asaqču’u amuqa ügülerün tede

ǰidatu ere-yi ǰi’uǰu
čisutu tonoq tonoqčin
üldütü ere-yi [35b] hüldeǰü
unaqaǰu alaǰu
üb tonaq abuqčin
Uru’u[t] Mangqut ke’ekdet tede

edö’e ese’ǖ bayasču teyin duyalun ayisai tede ke’eǰü’ü tendeče Tayang qan ügülerün ele teyin bö’esü tede doromǰi-ača qolo bayyiya ke’eǰü basa qoyinaqši [36a] a’ula abarin bayyiba te’ünü qoyinača ayisuqun öyeseksen šibawun metü šilemelčeǰü quši’uraǰu ayisqun ken büyyü ke’en Tayang qan amuqa-dača asaqču’u amuqa ügülerün ene ayisqu Temüǰin anda minü gü[b]čin beye inu

širemü’er [36b] širekdeksen
šibüge-de qatququy-a čölö üge<y>’ü
temür-iyer dabtaqsan
tebene-de qatququy-a čölö üge<y>’ü

Temüǰin anda minü öyeseksen šibawun metü eyin šilemelǰen ayisu lu üǰebe-yü’ü ta Naiman nököt Mongqol-i üǰe’esü ešige-yin qodu ülü [37a] hüle’ülküy-eče büle’ei ta üǰetkün ke’ebe ene üge-tür Tayang qan ügülerün ele amsa’ari a’ula abarin bayya ke’eǰü a’ula abariǰu bayyiǰu’u basa Tayang qan amuqa-dača asaqurun basa tere qoyinača ǰuǰa’an-a ayisuqun ken büyyü ke’en [37b] asa[q]la amuqa ügülerün Hö’elün eke niken kö’ü-ben gü’ün-ü miqa-bar teǰi’eǰü büle’e

qurban alda beyetü
qunaǰin bodo idešitü
qurban dabqur quyaq emüsčü
qurban buqa ǰitgü’ülǰü ayisu ǰe
qortu gü’ün-i
qotola-yi ǰalgi’asu
qo’olai-duriyan [38a] ülü tordayu

gübčin ere-yi emgü’esü öre ülü ǰasayu

a’urla’asu angqu’a sumu-ban deliǰü talbi’asu
a’ula alus bükün
harban qorin haran-i ülgetele qarbuyu
gereldüksen nökör-i
ke’er ketüs bügüni
keyibür sumu-ban deliǰü talbi’asu
kelkitele [38b] ülketele qarbuyu
yekede deliǰü qarbu’asu
yisün ǰa’ut alda qaǰar-a qarbuyu
tatan deliǰü qarbu’asu
tabun ǰa’ut alda qaǰar-a qarbuyu
gü’ün gü’ün-neče busu
görölgü mangqus töreksen oči-qasar ke’ekdeyü

tere büyyü ǰe ke’eǰü’üi [39a] tende-eče Tayang qan ügülerün ele teyin bö’esü a’ula-yin ündür temečeye de’ekši abaritqun ke’eǰü a’ula abarin bayyiba basa Tayang qan amuqa-dača asaqurun te’ünü qoyinača ayisuqun ken büyyü ke’eǰü’üi amuqa ügülerün tere Hö’elün [39b] eke-yin nilqa kö’ün Otčigin heligetü ke’ekdeyü erte umtaqči oray-a bosuqči

baru’an-ača ber ülü qočoruyu
baidal-ača ber ülü qočodayu

ke’eǰü’üi Tayang qan ügülerün teyin bö’esü a’ula-yin horgil de’ere qaruya ke’eǰü’üi

196. [42a] amuqa Tayang qan-a ede üges eyin ügüle’et Naiman-nača qaqačan böldeyitčü qarču Činggis qahan-na kele oro’ulǰu ilerün anda-da ügüle ke’en ügüleǰü ilerün Tayang qan üge-tür minü ükütgüǰü ö’ede temečen ürgüǰü qarbai ama’ar [42b] alaqdaǰu ayuǰu a’ula abarin qarbai anda qada’uči müt a’ula-tur qarbai ede esergülegü čirai üge<y>’ün büi bi bürün Naiman-nača qaqačaba ke’eǰü ilēǰü’üi Činggis qahan naran ǰilda boldaǰu Naqu-kun-nu a’ula-yi büselgün [43a] bayyiǰu qonobai tere söni Naiman buru’uyilan gödölkün bolun Naqu de’ereče qulatču de’ere de’ere’en qutaqlalduǰu yasu hüsü-ben kemkerü unalduǰu hünǰi’ü bayitala daručaǰu ülüldüǰü’üi manaqaši inü Tayang qan-i muqutqaǰu abubai [43b] Güčülük qan ö’ere aqsa’ar čö’en gü’ün daiǰin gödölǰü güyyičekderün Tamir-a güre’eleǰü’ü tere güre’en-düriyen bayyin yadaǰu gödölǰü tuta’aǰu qarču otba Naiman irgen-ü ulus-i Altay-yin ölke-de muqutqaǰu quriyabai amuqa-lu’a aqsat adaran Qatagin [44a] Saǰi’ut dörben Tayyiči’ut Onggirat ki’et tende gü orobai Tayang-un eke Gürbesü-yi Činggis qahan abčira’ulǰu ügülerün či Mongqol-un hünir mawui ke’eǰü ese’ǖ büle’e edö’e yekin irebe či ke’eǰü Činggis qahan abula’a

197. [45a] mün quluqana ǰil namur Qaradal-huǰa’ur-a Merkid-ün Toqto’a-beki-lü’e Činggis qahan bayyilduǰu Toqto’a-yi gödölgeǰü Sa’ari-ke’er-e irge orqa ulus inü dawulibai Toqto’a Qudu Čila’un kö’üt-[45b]-lü’e-ben čö’en gü’ün beyes-iyen tuta’aǰu qarbai tedüi Merkit irgen dauliqdarun Qo’as-Merkid-ün Dayir-usun öki-yen Qulan qatun-i Činggis qahan-na üǰe’ülsü ke’en abču ayisurun ǰa’ura čeri’üt-te ǰetgükdeǰü Ba’aridai Nayā-noyan-tur učiraǰu [46a] Dayir-usun ügülerün ene öki-yen Činggis qahan-na üǰe’ülsü ke’en ayisu bi ke’eǰü’üi tende Nayā-noyan ügülerün ökin-i činu bida qamtu üǰe’ülüye ke’en töritgeǰü’üi töritgerün Dayir-usun-i či qaqča’ar odu’asu ǰa’ura čeri’üt samawui čaq-tur [46b] čimayi ber ülü a’ulqu öki taki činu samawuraqu ke’eǰü qurban üdür qurban söni töritgeǰü’üi tendeče Qulan qadun-lu’a Dayir-usun-i abu’at qamtu Nayā-noyan Činggis qahan-tur gürgebe tendeče Činggis qahan Nayā-yi yekin [47a] töde’eǰü aba či ke’en maši kilinglaǰu qatangquy-a mara’an asaqču ǰasaq bolqaya ke’en asaqun büküi-tür Qulan qadun ügülerün Naya’a ügüle’e Činggis qahan-nu yeke noyan büyyü bi bida qamtu öki činu qahan-na üǰe’ülüye ǰa’ura čeri’üt samawuraqu [47b] ke’en itqalu’a edö’e Naya’a-dača busut čeri’üt-tür učira’asu samawu-tur tüi[t]küi-tür oroqu-yū aǰu’u qai ene Naya’a-tur učiraḳui manu sayin bolba edö’e Naya’a-dača asaqtala qahan soyurqa’asu tenggeri-yin ǰayā’ar ečige eke [48a] töre’ülüksen mariyan-nača asaqu’asu ke’en öči’ülǰü’üi Naya’a asaqdarun qahan-nača busu ni’ur minü ügei büi ǰe

qari irgen-ü qačar qo’a öki qadun
qarqam sayin aqta učira’asu
qahan-nu’an gü ke’eǰü amu ǰe bi

e’ün-eče busu [48b] setkil minü bö’esü üküsü bi ke’eǰü’üi Činggis qahan Qulan qadun-nu öčil ǰöbšiyeǰü mün üdür-iyer bö’et bolqan sori’asu Qulan qadun-nu öčil adali boldaǰu Činggis qahan Qulan qadun-ni soyurqaǰu ta’alaba Naya’a-yin üges adali [49a] boldau ǰöbšiyeǰü ünen ügetü aǰu’u ke’en yeke üyyile tüšisü ke’en soyurqaba

CAPÍTULO OCHO

198. [1a] Merkit irgen dauliǰu Toqto’a-beki-yin yeke kö’ün Qudu-yin qadu<n>t Tügei Döregene ǰirin-eče Döregene-yi tende Ögödei qahan-na ökbe Merkid-ün ǰarimut ulus [1b] dayiǰiǰu Taiqal-qorqa qorqalaǰu’ui tende Činggis qahan ǰarliq bolurun Sorqan-šira-yin kö’ün Čimbay-yi noyalaǰu ǰewün qar-un čeri’üd-iyer qorqalaqsat Merkid-i e’ere’ülün ilēbei [2a] Toqto’a Qudu Čila’un kö’üd-iyer-iyen čö’en beyes dayyiǰiǰu qaruqsan-i Činggis qahan nekeǰü Altay-yin ebür-e übülǰeǰü hüker ǰil qabur Aray-iyar dabaǰu odu’asu Naiman-u Güčülük qan ulus-iyan abqa’ulǰu tere dayyiǰiǰu qaruqsa’ar čö’en [2b] gü’ün Merkid-ün Toqto’a qoyar neyileǰü Erdis-ün Buqdurma huǰa’ur-a qamtutču čerig-iyen ǰasaǰu aǰu’ui Činggis qahan gürčü bayyildu’asu Toqto’a tende šiba-yin sumun-a tusdaǰu unaǰu’u kö’üt inü yasu inü barin yadaǰu beye-yi inü [3a] abču odun yadaǰu teri’ü inü hoqtolǰu abču yorčiǰu’u tende Naiman Merkit bolun qamtutču bayyildun yadaǰu buru’uilan gödölürün Erdiš ketülürün čübtüsčü olonki-yan usun-tur ükü’ülǰü’üi čö’en qaruqsat Naiman [3b] Merkit Erdiš ketülün baraǰu qaqačan gödölǰü’üi Naiman-u Güčülük qan Uiγurtai Qarlu’ud-i da’arin Sarda’ul-un qaǰar-a Čui-müren-e bükün Qara-kidad-un Gür qan-tur neyilen otču’ui Merkid-ün Toqto’a-yin kö’üt Qudu Qat [sic] Čila’un [4a] teri’üten Merkit ḳanglin-i Kimča’ud-i da’arin yorčiǰu’ui tendeče Činggis qahan qariǰu Aray-iyar dabaǰu a’uru’ut-tur bawubai Čimbai Taiqal-qorqa qorqalaqsat Merkid-i muqutqaǰu’ui tende Merkid-i Činggis qahan ǰarliq bolurun [4b] kiduqun-i anu kidu’ulǰu hüleksed-i anu čeri’üt-te tala’ulbai basa urida oroqsan Merkit a’uru’ud-ača dayyiǰin bosču’u a’uru’ut-tur bükün kötöčin bidanu tedeni daruǰu’u tende Činggis qahan ǰarliq [5a] bolurun tumdaqa ba a’uluya ke’elü’e müt ele dayyiǰin aǰu’u ke’en Merkid-i ǰük ǰük hülüttele qubiya’ulbai

199. [6a] mün hüker ǰil Činggis qahan ǰarliq bolurun Sübe’etey-yi temür telegetü-yi Toqto’a-yin Qudu Qal Čila’un teri’üten kö’üd-i inü neke’ülün ilērün Sübētey-e Činggis qahan ǰarliq bolǰu [6b] dawu bari’ulurun Toqto’a-yin Qudu Qal Čila’un teri’üten kö’üt inü odun oqǰatču qarin qarbučaǰu uqurqatu qulan sumutu buqu bolǰu otbai teden-i ǰi’ürtü bolǰu nisču tenggeri-tür qaru’asu či Sübe’etei šingqor [7a] bolǰu nisču ülü’ü bari’uǰiyi tarbaqan bolǰu kimusu’ar-iyan maltaǰu qaǰar-tur oro’asu čalir bolǰu čokiǰu eriǰü ülü’ǖ güyičeǰü či ǰiqasun bolǰu Tenggis dalai-tur oro’asu či Sübe’etei gölmi qubči’ur bolǰu ši’üǰü [7b] qubčiǰu ülü’ü abqu či basa ündür daba’a daban örgen müren ketülün ilēbe čimayi qaǰar-un qola-yi setkiǰü čerig-ün ula’a turu’ai üdü’üye qayirala[t]qun günesüten bara’ai üdü’üye quǰi’atqun aqta turun bara’asu qayirala’asu [8a] ülü boluyi günesün baran bara’asu quča’asu ülü boluyi mör-tür tanu görö’esün olon büi ǰe alus setkiǰü yabuqui-tur čerig-ün gü’ün-i görö’esün-tür bü ha’ulqatqun kem ügei bu abalatqun čerig-ün gü’ün-e günesün-e neme’esün önggegü’en [8b] boltuqai ke’en abalabasu kemleǰü abalatqun kemten aba-dača anggida čerig-ün gü’ün-ü eme’el-ün qudurqa bü qudurqala’ul qada’ar ülü nemürgen sudalbiǰu yabutuqai teyin ǰasalduǰu yabu’asu čerig-ün gü’ün ha’ulun ker čidaqu [9a] eyin ǰasaqlaǰu bö’et ǰasaq dabaqsad-i bariǰu nišituqai bidanu ǰarliq dabaqsad-i bidana taniqdaqun metüs-i bidana ökčü iretkün bidana ülü taniqdaqun olon-i

mün tende bö’et
mököri’ülütkün
müren-ü čina’un möseldükün ta
mün [9b] yosu’ar yabutqun
a’ula-yin čina’un
alqasalduqun ta
anggida ö’ere bü setkitkün

möngke tenggeri-de güčü a’uqa nemekdeǰü Toqto’a-yin kö’üd-i qar-duriyan oro’ulu’asu bidan-tur abčiratala ya’un büi tende ta gētkün ke’en ǰarliq bolba [10a] Sübe’etey-ye basa Činggis qahan ügülerün čimayi ayala’urun bi üčǖgen čaq-tur qurban Merkid-ün Uduyit-ta Burqan-qaldun-ni qurbanta quči’ulǰu ayu’uldala’a bi teyimü öšten irgen-i edö’e basa aman kelen aldaǰu otču’ui [10b] urtuyin üǰü’ür-e gün-nü hiru’ar-a gürülčetügei ke’en neke’ülün üǰü’ülen temür telege deletčü hüker ǰil ča’ura’ulbai bidani ečine ber bö’esü ile metü qolo ber bö’esü oyira metü setkiǰü yabu’asu de’ere tenggeri-de ber [11a] ihe’ekdemüi ǰe ta ke’en ǰarliq bolba

200. [12a] Naiman Merkid-i muqutqan bara’asu amuqa Naiman-lu’a bürün tede ulus-iyan abda’asu mün tabun nököttü o’orčaq bolǰu Tanglu de’ere qarču uqulǰa alaǰu širaǰu iderün tende amuqa nököt-te’en ügüleǰü’ü ken-ü kö’üt ene üdür uqulǰa [12b] alaǰu eyin idemü ke’eǰü’ü tere uqulǰa-yin miqa iden büküi ǰa’ura tabun nököt inü amuqa-yi qardaǰu bariǰu Činggis qahan-tur abčiraǰu’u amuqa nököt-te’en bariǰu irekdeǰü qahan anda-da ügüle

qara keri’e
qarambai noqosu [13a] bariqu bolba
qaraču bo’ol qan-tur-iyan
qar gürgegü bolba
qahan anda minü ya’u endegü
boro quladu
borčin sono bariqu bolba
bo’ol nekün
büdün eǰen-iyen
bosoǰu nendeǰü bariqu bolba
boqda anda minü ya’u endegü

ke’en [13b] ügüle’esü amuqa-yin tere üge-tür Činggis qahan ǰarliq bolurun tus qan-duriyan qar gürgeksen gü’ün-i ker a’uldaqu teyimün gü’ün ken-tür nököčegü tus qan-duriyan qar gürgekset haran-i uruq-a anu gürtele mököri’ülütkün ke’en [14a] ǰarliq bolba mün amuqa-yin ile imayi qardaqsan haran-i mököri’ülǰü ökbei Činggis qahan amuqa-da ügüle ke’en ügülerün edö’e bida qoyar qamtutba nököčeye öre’ele kilgün bolulčaǰu a’asu ö’ermičilen [14b] qaqačan setkimü či edö’e niken-e qamtu aǰu

umartaqsan-iyan duratqalduǰu
umtaraqsan-iyan seri’ülülčeǰü aya
ö’ere ber anggida yabu’asu
ölǰeitü qutuqtu anda minü büle’e
ünen üküldüküi üdür
öre ǰürüge-ben ebetgü [15a] büle’e či
anggida ber ö’ere yabu’asu
alalduqui üdür
a’ušgi ǰürüge-ben ebetgü büle’e či
keli kē’esü
Kereyit irgen-lü’e
Qalalqalǰit-elet-te
qatqulduqui-tur
Ong qan ečige-de
ügülekset üges-iyen sere’ülǰü [15b]

ilēksen tusa činu büi ǰe basa Naiman irgen-i

üge’er ükü’ülǰü
ama’ar alaǰu
ayu’uluqsan-iyan
adalitqatuqai

ke’eǰü kele ilēksen činu tusa bolǰu’ui ǰe ke’en

201. [16b] ügüle’esü amuqa ügülerün erte üdür üčǖget čaq-tur Qorqonaq-ǰubur-a qan anda-[17a]-lu’a anda ke’eldürün ülü šinggeqüi ide’e ideldüǰü ülü umartaqu üges ügüleldüǰü

gönǰile-de’en qaqaldaǰu aqdaǰu’u ǰe
köndöledü-de köki’üldeǰü
qalǰirqu-da qatquqdaǰu
qaqačan baraǰu
qadaqatu üges ügüleldüle’e ke’en [17b]
qara ni’ur-iyan
qa’uldaḳuy-ača
qalidun yadan qan anda-yi-yan
qala’un čirai üǰen yadaǰu yabuba ǰe bi
ülü uma[r]taqu üges
ügüleldüle’e ke’en
hula’an ni’ur-iyan
übčikdeküy-eče
urtu setkiltü anda-yi-yan
ünen čirai üǰen yadaǰu [18a] yabuba ǰe bi

edö’e qan anda minü soyurqaǰu namayi nököčeye ke’eǰü’üi nököčeqüi čaq-tur ese nököčeldübe bi edö’e anda

tögörigei ulus-i
tübšitkebei
qari tutum-i
qamtutqaba či

qan oro čimadur ǰoriba delegei edö’e [18b] belen boluqsan-tur nököčeǰü ya’un tusa bolqu bi munda anda-yin qara sönin-ü ǰewüdün-tür činu oroqu bi gege’en üdür-ün setkil činu ǰoba’aqu bi

ǰaqa-yin činu bö’esün
ǰahing-un činu örgesün bolqu bi
arbin emegetü büle’e bi
anda-ača [19a] alus-i setkigü bolun
alǰi’as boldaba bi

edö’e ene törelki-tür anda ba qoyar-un urququi naran-nača šinggeqüi naran-tur gürtele nere minü gürbe ǰe anda sečen eketü törülki külük töreǰü erdemü[t]ten de’ünertü örlü’üt [19b] nököd-iyer-iyen dalan qurban aqtas-iyar-iyan bolǰu anda-da hülekdebe ǰe bi bürün eke ečige-deče üčǖgen qočorču de’ü-ner üge<y>’ü eme minü domoqči itegel üge<y>ü nököt-tü tewüber tenggeri-eče ǰaya’atu anda-da [20a] hüldekdebe ǰe anda soyurqa’asu namayi ötör nököče’esü anda ǰürüge-ben amumu ǰe či anda soyurqaǰu ala’ulurun čisu ülü qarqan ala’ul üküǰü gebte’esü ölük yasun minü ündür etügen-tür e’üre turuq uruq-un uruq-a [20b] činu gürtele ihēǰu öksü hirü’er boluyu ǰe bi huǰa’ur ö’ere törülkitü büle’e bi hüle’ü törülkitü anda-yin sülder-e daruqdaba ǰe bi ügüleksen üges minü ülü umartan üde manaqar duratču ügüleldü[t]kün ta edö’e [21a] namayi ötörletügei ke’en ügüle’esü ede’er üges-tür inü Činggis qahan ügülerün anda minü anggida ber yabuǰu bidan-tur aman dü’üren keleleǰü amin-tur qor setkigü-yi inü ese sonosdaba ǰe surdaqu gü’ün büle’e mün ülü [21b] bolumui ükü’ülüye kē’esü tölge-tür ülü oromui šilta’an ügei amin-tur qor ki’esü ülü ǰokimui kündü mörtü gü’ün büi ene maqa šilta’an inü ügületkün erte Čoǰi-darmala Taičar qoyar-un adu’u-ban de’ermedülčeksen-ü tula [22a] amuqa anda či buru’uy-a bulqa köyitčü ireǰü Dalan-balǰut-ta qatqulduǰu erene-qabčiqay-a qorqoǰu namayi tende ese’ǖ ayu’ulula’a či edö’e nököčeye kē’esü ülü boluyu ami činu qayira’asu ese bolba či ke’en ügületkün [22b] edö’e činu üge-ber čisu ülü qarqan nökči’etügei ke’en ügüle kē’et čisu ülü qarqan nökči’eǰü yasu inü ile bü gētkün sayitur baritqun ke’en ǰarliq bolba amuqa-yi tende nökči’eǰü yasu inü bari’ulba

202. [24a] tedüi sisgei to’urqatu ulus-i šidurqutqaǰu bars ǰil Onan-nu teri’ün-e quriǰu yisün költü čaqa’an tuq bayyi’ulu’at Činggis qahan-na qan nere tende ökbei Muqali-da guy-ong nere tende gü [24b] ökbe ebe-yi Naiman-nu Güčülük qan-i neke’ülün tende gü ča’ura’ulbai Mongqolǰin ulus-i ǰibšiyerün baraǰu Činggis qahan ǰarliq bolurun ulus bayyi’ululčan yabulduqsat-ta minqan minqalaǰu minqad-un noyat tüšiǰü soyurqal üge ügülesü ke’en [25a] ǰarliq bolba minqad-un noyat tüšin nereyidürün Mönglik ečige Bo’orču Muqali guy-ong Qorči Ilügei ürčedei Qunan Qubilai elme Tüge Degei Tolon Önggür Čülgetei Boroqul Šigi-qutuqu Göčü Kököčü Qorqosun Hüsün Quyildar Šiluqai etei Taqai [25b] Čaqa’an-qo’a Alaq Sorqan-šira Buluqan Qaračar Kökö-čos Süyiketü Nayya’a ungšoi Güčügür Bala Oronartai Dayir Müge Buǰir Mönggü’ür Dolo’odai Bögen Qudus Maral ebke Yuruqan Kökö ebe Udutai Bala-čerbi Kete Sübe’etei Möngkö-qalǰa [26b] Qurčaqus Geügi badai Kišiliq Ketei Ča’urqai Onggiran Toqon-temür Megetü Qada’an Moroqa Dori-buqa Iduqadai Siraqul Dawun Tamači Qa’uran Alči To[b]saqa Tungquidai Tobuqa Aǰinai Tüyideger Sečewür eder Olar-güregen Kinggiyadai [26b] Buqa-güregen Quril Ašiq-güregen Qadai-güregen Čigü-güregen Alči-güregen qurban minqat Onggirat Butu-güregen qoyar minqat Ikires Önggüd-ün Alaquš-digit-quri-güregen tabun minqat Önggüt hoy-yin irgen-eče anggida Mongqol ulus-un minqad-un noyad-i Činggis qahan-nu [27a] nereyidüksen yeren tabun minqad-un noyat bolba



[image: image8.png]





203. güreget-lü’e niken-e basa Činggis qahan ǰarliq [27b] bolurun edö’e nereyidükset yeren tabun minqad-un noyad-i minqad tüši’et bürün tere dotora Činggis qahan ǰarliq bolurun tusatan-a soyurqal öksü ke’en Bo’orču Muqali teri’üten noyad-i iretügei ke’eküi-tür ger dotora Šigi-qutuqu büle’e [28a] urira ot ke’en Šigi-qutuqu-da ügüle’esü Bo’orču Muqali-tan ken-eče hüle’ü tusa kile’e ken-eče hüle’ü güčü ögüle’e soyurqal ökdegüye bi ya’un duta’u tusa ese bolula’a ya’un duta’u güčü ese ögüle’e bi [28b]

ölege<i>tei büküy-eče
ündür bosoqa-tur činu
eri’ün-tür edüi saqal urqutala ösčü
ö’ere ese setkibe ǰe bi
ala-tur ši’ekte-eče
altan bosoqa-tur činu aǰu
aman-tur saqal edüi urqutala ösčü [29a]
alǰi’as ese gētkibe ǰe bi
köl-düriyen kebte’ülǰü
kö’üčilen ösgebe ǰe namayi
derge-de’en kebte’ülǰü
de’üčilen ösgebe ǰe namayi

edö’e nada yambar soyurqal ögümü ke’eǰü’üi tere üge-tür Činggis qahan Šigi-qutuqu-da [29b] ügülerün ǰirqodu’ar de’ü busu’ū či oroču de’ü-de’en čimada soyurqal de’ü-ner-ün qubi-yi-yar qubilaldu basa tusas-un činu tula yisün aldal-tur bü aldatuqai ke’en ǰarliq bolba möngke tenggeri-de ihe’ekdeǰü gür ulus-i ǰükle’ülǰü [30a] büküi-tür či üǰegü-yin nidün sonosqu-yin čikin bolǰu gür ulus-i eke-de bidana de’ü-ner-e kö’üt-te qubi irgen-ü nere’er isgei tu’urqatan-i iriče’ülǰü qabdasun e’üdeten-i qaqača’ulǰu qubilaǰu ök ken ber činu üge büši bü [30b] bolqatuqai ke’en ǰarliq bolba basa Šigi-qutuqu-yi gür ulus-un

qulaqay-yi kese’eǰü
qudal-i moqo’aǰu

ükü’üldekün yosutan-i ükü’ül alda’uldaqun yosutan-i alda’ul ke’en gür de’ere-yin ǰarqu tüšibe basa gür irgen-ü [31a] qubi qubilaqsan-i ǰarqu ǰarqulaqsan-i kökö debter bičik bičiǰü debterleǰü uruq-un uruq-a gürtele Šigi-qutuqu-yin natur eyetüǰü yosulaǰu kökö bičik čaqa’an ča’alsun-tur debterleksen-i bü ye’ütketügei ye’ütkekün haran [31] aldal-tan boltuqai ke’en ǰarliq bolba Šigi-qutuqu ügülerün minü metü oroču de’ü sača’u denggečen qubi ker abqu soyurqa’asu siro’ai yo’urqatu balaqasun-ača ökgü-yi qahan-nu soyurqal medetügei ke’en öčiǰü’ü [32a] ene üge-tür ö’er-ün beye-ben či čaqlaba či mede ke’ebe Šigi-qutuqu ö’er-iyen teyin soyurqa’ulun baraǰu qarču Bo’orču Muqali-tan noyad-i uriǰu oro’ulǰu’u

204. [33a] tende Činggis qahan ǰarliq bolǰu Mönglik ečige-de ügülerün

töregü-lü’e töreldüksen
ösgü-lü’e ösülčeksen
ölǰeitü qutuqtu či

tusa ihe’el [33b] činu kedün ber aǰu’u tere dotora Ong qan ečige Senggüm anda qoyar namayi arqadan uriqsan-tur ayisurun ǰa’ura Mönglik ečige-yin ger-tür qono’asu Mönglik ečige či ese itqa’asu

huyilun büküi usun-tur
hulalun büküi qal-[34a]-tur oroqda’ai büle’ei ǰe

tere tusa-yi sayi setkiǰü uruq-un uruq-a gürtele ker umartaqdaqu tere tusa setkiǰü edö’e sa’uri ene nu’u huǰa’ur-a sa’ūlǰu hon-tur sara-tur sataǰu öklige soyurqa čimada öksü mali’an asuqai [34b] uruq-un uruq-a gürtele ke’en ǰarliq bolba

205. basa Činggis qahan Bo’orču-da ügülerün üčǖgen [36a] čaq-tur širqa aqtatan naiman morit de’ermetteǰü ǰa’ura qurban qonoǰu nekeǰü ayisuḳui-tur ǰolqaldubai ǰe či tende ügülerün bengleniǰü ayisuḳui nökör-tür nököčeldüsü ke’en ger-tür ečige-düriyen ber kelen üge<y>’ü-ben sa’an arun [36b] nambuqa sa’ulqa-ban ke’er-e bürgüǰü minü oqatur qongqor-i talbi’ulǰu nada oroq šingqula-yi unu’ulǰu či ö’esün qurdun qubi-yi unuǰu adu’u-ban eǰen ügei talbiǰu ya’araǰu ke’er-eče bü’et namalu’a nököčeǰü basa qurban qonoq nekeǰü [37a] širqa aqtatan-i de’ermedüksen güre’en-tür gürü’esü güre’en-ü kiǰi’ar-a bayyiqun-i de’ermedün hüldeǰü duta’aǰu abčirabai ǰe bida qoyar ečige činu Naqu-bayan aǰu’u či qaqča kö’ün inü ya’u medeǰü nadur nököčegü [37b] büle’e setkil-ün külüg-iyer nököčebe ǰe či te’ünü qoyina setkiǰü yabuǰu bi Belgütey-yi ilēǰü nököčeye kē’esü či bökötür qonqor-i unuǰu boro örmege-ben böktörčü nököčen ire’esü qurban Merkit bidan-tur ireǰü [35a sic] Burqan-ni qurban-ta quči’ulqui-tur qučilduba ǰe či basa te’ünü qoyina Tatar irgen-tür Dalan-nemürges-te šitü’e’eldüǰü qono’asu qura üdür söni rgülǰi ǰüsereküi-tür söni namayi noyir atuqai ke’en nemürge-ben [35b sic] nemürekse’er minü de’ere qura ülü čuburi’ulun söni da’ustala bayyiǰu öre’ele köl-iyen qaqčan-da ye’ütkeǰü büle’e či külüg-ün činu belge aǰu’u ǰe te’üneče busu ali külüg-i činu ügüleǰü da’usqu Bo’orču Muqali qoyar [38a] ǰö[b] minü yabutala ǰiktüǰü buru’u-yi minü bayyitala itqaǰu ene oron-tur gürgebe edö’e bürin-ü de’ere sa’uri sa’uǰu yisün alda[l]-tur bü aldatuqai Bo’orču bara’un qar-un Altai derelegün-ü tümen medetügei ke’en [38b] ǰarliq bolba

206. [39a] basa Muqali-da Činggis qahan ügülerün bida [39b] Qorqonaq-ǰubur-un Qutula qan-nu de[b]segü Saqlār-modun-a bawu’asu Muqali-da tenggeri-yin ǰa’arin ǰa’aqsan üge temteg-ün tula bi tende Gü’ün-qo’a-yi setkiǰü Muqali-da üge baralu’a tewüber sa’uri de’ere sa’uǰu Muqali-yin uruq-un uruq-a [40a] gürtele gür irgen-ü guy-ong boltuqai ke’en guy-ong nere ökbe Muqali guy-ong ǰewün qar-un Qara’un-ǰidün-i derelegün-ü tümen medetügei ke’en ǰarliq bolba

207. [40b] Činggis qahan Qorči-da ügülerün ǰöngleǰü namayi üčǖgen büqüy-eče eǰi’e turuq

noyitan nobšilduǰu
köyiten kö[b]šildüǰü

nendü qutuq bolǰu [41a] yabuba ǰe či Qorči tere čaq-tur ügülerün ǰöng ǰöb bolu’asu tenggeri-de setkil-tür gürgekde’esü nama qučin emestü bolqa ke’ele’e či edö’e ǰöb tula soyurqaǰu ede oroqsat irgen-ü sayin eme-yi sayin öki [41b] üǰeǰü qučin emes songquǰu a[b] ke’en ǰarliq bolba basa Qorči qurban minqat Ba’arin-u de’ere Taqai Ašiq qoyar-lu’a Adarkin-u Činos Tö’ölös Telenggüt bolun tüme dü’ürčü Qorči medeǰü Erdiš qudus hoy-yin irgen-tür [42a] gürtele nuntuq darqalan nuntuqlaǰu hoy-yin irgen-i daru’ul-un Qorči tümen medetügei ke’en ǰarliq bolba Qorči-dača eye üge<y>’ü hoy-yin irgen eyin teyin bü yabutuqai eye üge’ü yabuqu-yi ya’u sa’araqdaqu ke’en ǰarliq bolba

208. [43a] basa Činggis qahan ürčedey-e ügülerün erkin tusa činu Kereyit-lu’a Qalaqalǰit-elet qatqulduqui-tur herüǰü büqüi-tür Quyildar anda aman aldaba ǰe üyyile inü ürčedei čü üyyiletbe ǰe üyyiledürün ürčedei či do[b]tulǰu irgin-i [43b] Tübegen-i Dongqayid-i Quri-šilemün-i minqan turqa’ud-i erkit čeri’üd-i bügüde-yi daruǰu yeke qol-tur gürčü Senggüm-ün enggesge qačar učumaqār qarbuqsan-u tula möngke tenggeri-de e’üden ǰilo’a negekdebei ǰe Senggüm-i ese širqaqsan bö’esü [44a] yambar maqa bolqun büle’ei bida ürčedey-yi erkin yeke tusa tere bolba ǰe tere qaqačaǰu Qalqa huru’u newürün ürčedey-yi ündür a’ula-yin nemüre metü setkiǰü yabuqu büle’e bi tere otču Balǰuna-na’ur usulara gürbe ǰe ǰiči [44b] Balǰuna-na’ur-ača morilarun ürčedey-yi alginčilaǰu Kereyit-tür morilaǰu tenggeri qaǰar-a güčü nemekdeǰü Kereyit irge muqutqaǰu dawuliba erkit ulus ongǰaldaǰu Naiman Merkit čirai-ban ququraǰu bayyildun yadaǰu busangqaqdabai ǰe [45a] Merkit Naiman-i busangqui so’or-tur Kereyid-ün aqa-gambu ǰirin ökid-ü’en šiltag-iyar ö’erün qariyatan ulus-iyarān tumtaqa aqsan aǰu’u ǰe nökö’ete dayyisun bolun qaqačaqsan-i ürčedei uduǰu arqa-bar aqa-gambu-yi qaqačan baraqsan-i [45b] qartaǰu bariǰu bütü’eǰü’ü ǰe tere aqa-gambu-yin ulus-i nökö’ete ülütken talabai ürčedey-yin nökö’e tusa inü ene büi ǰe

alaldaqui üdür
ami-yan öreksen-ü tula
üküldüqüi üdür
ölümleksen-ü tula

Činggis qahan Ibaqa-beki-yi [46a] ürčedey-ye soyurqaǰu ögürün Ibaqa-da ügülerün čimayi ülige če’eǰi činu üge’üi üǰesgüleng tala mawui ese ke’ebe ǰe bi ebür-tür köl-tür oroqsan ǰerge-tür ǰergelen bawuqsan čimayi ürčedey-ye soyurqarun yeke töre setkiǰü [46b] ürčedey-yin

qatquldu’an üdür
qalqa boluqsan-u
dayyisun gü’ün-tür
dalda boluqsan-u
qaqačaqsan ulus
qamtutqaqsan-u
butaraqsan ulus
bügütgeldüksen tusas-un inu

töre setkiǰü čimayi ökbe mono qoyina minü uruq bidanu [47a] oro sa’uǰu ene metü tusa kiksen töre setkiǰü minü üge buši ülü bolqan uruq-un uruq-a gürtele Ibaqa-yin oro bü tasultuqai ke’en ǰarliq bolba basa Činggis qahan Ibaqa-da ügülerün aqa-gambu ečige činu čimada qoyar ǰa’ut inǰes čimada [47b] Ašiq-temür bawurči Alčiq-bawurči qoyar ökčü büle’e edö’e Uru’ut irgen-tür či odurun geriyes-iyen nada inǰes-eče’en Ašiq-temür bawurči-yan niken ǰa’un-i ökčü ot ke’eǰü abu’a[t] basa Činggis qahan ürčedey-e ügülerün Ibaqa-yi-yan [48a] čimada ökbe dörben minqat Uru’ud-iyan či medeǰü ülü’ǖ aqu či ke’en soyurqaǰu ǰarliq bolba

CAPÍTULO NUEVE

209. [1a] basa Činggis qahan Qubilay-a ügülerün

güčütü-yin güǰü’ün
bökö-yin bökse daruǰu

ökbe ǰe či ede Qubilai elme ebe Sübegetei ta dörben noqas-iyan se[t]kiksen-tür ǰori’ulǰu ilē’esü [1b]

gür ke’eksen-tür
gürü kemkelün
qal ke’eksen-tür
qada qaqalun
čeügen čila’un-i čewürün
če’el usun-i nitulun

abai ǰe ta Qubilai elme ebe Sübe’etei ta dörben noqas-iyan ǰoriqsan qaǰar-a ilēǰü Bo’orču Muqali Boroqul Čila’un-ba’atur ede dörben [2a] külü’üd-iyen derge-de’en a’asu qatquldu’an üdür bolu’asu ürčedei Quyildar qoyar-i Uru’ut Mangqud-iyarān urida’an bayyi’ulu’asu bügüde setkil-iyen amuqu büle’e bi ke’ebe či Qubilai čerig-ün üyyile bügüde-yi aqalaǰu ülü’ü [2b] aqu ke’en soyurqaǰu ǰarliq bolba basa Bedü’ün-ü moǰirqaq-un tula bi mawuilaǰu yabuǰu minqan ese ökbe či imada ǰöb büi ǰe čima-lu’a minqalaǰu eyetüldüǰü yabuqdaqu ke’ebe basa mono qoyina Bedü’ün-i uqat ǰe [3a] bida ke’ebe

210. [3b] basa Činggis qahan Genigedei Qunan-a ügülerün ta Bo’orču Muqali teri’üten noyat-ta Dödei Doqolqu-tan čerbin-e ene Qunan qara söni gendü činō gege’en üdür qara keri’e bolǰu newüqüi-tür ese ünǰiksen [4a] ünǰiqüi-tür ese newüksen

bosu gü’ün-lü’e
buši ni’ur ese ǰübčiksen
öštü gü’ün-lü’e
ö’ere ni’ur ese ǰübčiksen

Qunan Kökö-čos qoyar-ača eye üge’ü bü üyyiletkün Qunan Kökö-čos qoyar-tur eyetüǰü üyyiletkün ke’en ǰarliq [4b] bolba kö’üd-ün minü aqa oči büi ǰe Qunan Geniges-iyen teri’üleǰü oči-yin dōro tümen-ü noyan boltuqai ke’en ǰarliq bolba Qunan Kökö-čos Degei Üsün ebügen ede dörben üǰeksen-iyen ülü ni’un sonosuqsan-iyan ülü qabčiqun büle’e [5a] ede dörben büi ǰe

211. [51b] basa Činggis qahan elme-de ügülerün arči’udai ebügen gǖrege-ben ǖrčü elme ölegei-te’e-če Burqan-qaldun-ača bawuǰu irerün Onan-nu Deli’ün-boldaq-a namayi töreqüi-tür buluqan nelkei ökčü büle’ei tere nököčekse’er

bosoqa-yin bo’ol [6a]
e’üden-ü emčü

bolba ǰe elme-yin tusa inü olon büi ǰe

töreqüi-lü’e töröldüksen
ösqüi-lü’e esülčeksen

buluqan nelke huǰa’urtu olǰeitü qutuqtu elme yisün aldal alda’asu ere’ü-tür bü [6b] orotuqai ke’en ǰarliq bolba

212. [7a] basa Činggis qahan Tolun-a ügülerün ečige kö’ün ö’ere minqa ker medegü büle’e či ulus quriyaldun ečige-deče örö̅le ǰi’ür bolun ǰiktüldüǰü ulus quriyalduqsan tula čerbi nere ökbe ǰe edö’e ö’erün [7b] oluqsan ǰö’eksen-iyer-iyen ö’erün minqa bolǰu Turuqan-tur eyetüldüǰü ülü’ǖ aqu či ke’en ǰarliq bolba

213. [8a] basa Činggis qahan Önggür-bawurči-da ügülerün qurban Toqura’ut tabun Tarqut Mönggetü-kiyan-u kö’ü či Önggür Čangši’ut Baya’ud-iyar ta nadur niken güre’en bolǰu či Önggür

budan-tur ese tö’öribe ǰe či
bulqa-tur ese qaqačaba ǰe [8b] či
noyitan nobšilduǰu
köyiten köbšildüǰü yabuba ǰe či

edö’e yambar soyurqal abqu či ke’esü Önggür ügülerün soyurqal songqu’ulu’asu Baya’ut aqa de’ü minü qari qari tutum-tur bura tara büi soyurqa’asu Baya’ut [9a] aqa de’ü-yen či’ulqasuqai ke’e’esü ǰe teyin Baya’ut aqa de’ü-yen či’ulqaǰu či mede minqan ke’en ǰarliq bolba basa Činggis qahan ǰarliq bolurun Önggür Boro’ul qoyar bara’un ǰewün ete’et ta qoyar bawurčin ide’en tüke’erün [9b] bara’un ete’et bayyiqsan sa’uqsan-a ülü duta’ulun ǰewün ete’et ǰergeleksen eseksen-e ülü duta’ulun ta qoyar-i teyin tüge’e’esü minü qo’olai ülü qučin setkil amuyu edö’e Önggür Boro’ul [10a] qoyar morilaǰu yabuǰu ide’e olon gü’ün-e tüge’etkün ke’en ǰarliq bolba sa’uri sa’urun yeke tüsürge-yin bara’un ǰewün ete’et ide’e basa’alaǰu sa’utqun Tolun-tan-lu’a tüblen sa’utuqai ke’en sa’urin ǰi’aǰu ökbe

214. [11a] basa Činggis qahan Boroqul-a ügülerün eke minü Šigi-qutuqu Boroqul Güčü Kököčü ta dörben-ni irgen-ü nuntuq-ača

köser-eče olǰu
köl-düriyen dürüǰü
kö’üčilen teǰi’erün
güǰü’ün-eče tanu tataǰu
gü’ün-lü’e sača’un [11b] bolqaǰu
egem-eče tanu tataǰu
ere-lü’e sača’u bolqaǰu

kö’üd-ü’en mana nökör se’üder bolqasu ke’en teǰi’ebe ǰe tani teǰi’eksen hači-ban eke-de maqa minü kedüi hači tusa qari’ulba ta Boroqul nadur nököčeldüǰü [12a]

qurdun ayan-tur qura söni
qo’osun ese qono’ulba ǰe či
šitü’eleldüǰü büküi dayyisun-tur
šülen ügei ese qono’ulba ǰe či

basa ebüges ečige-yi baraqsat öšten kišten Tatar irgen-i doraida’ulǰu ösöl ösön kisal kisan [12b] Tatar irgen-i či’ün-tür üliǰü ülitken kiduqui-tur alaqdarun Tatar-un Qargil-šira o’určaq bolun qarču ǰiči yadaǰu ölösčü oroǰu ireǰü eke-tür ger-te oroǰu sayi eri’ülsün büyyü bi ke’eǰü sayi eri’ülsün [13a] bö’esü tende sa’u ke’ekdeǰü höreneǰi iseri-yin ala’un-a üǰü’ür-e sa’uǰu büküi-tür Tolui tabun nasutu qadanača oroǰu ireǰü ǰiči güyyiǰü qarču odun büküy-yi Qargil-šira bosu’at kö’üken-i su’u-dur-iyan qabčiǰu qarču yabuǰu ayisurun [13b] kituqai-ban temtelǰü ǰuqulun yabuqui-tur Boroqul-un gergei Altani eke-yin ger-tür dorona sa’uǰu büle’e eke qayilaǰu kö’ün baraba ke’eküi-lü’e Altani uda’araldun güyyiǰü qarulčaǰu Qargil-šira-yin qoyinača güyyičeǰü [14a] šibilger inü bariǰu nökö’e qar-iyar-iyan kituqai ǰuqulun büküi qar inü bariǰu tataqui-lu’a kituqai-ban aldaǰu’ui ger-ün ümere etei elme qoyar muqular qara hüker ǰemlen alaǰu büküi-tür Altani-yin dawun-tur etei elme [14b] qoyar süke bariǰu nudurqaš-iyan hula’adaǰ’u güyyiǰü ireǰü Tatar-un Qargil-šira-yi süke-ber kituqai-bar mün tende alaǰu’ui Altani etei elme qurban kö’ün-ü amin aburaqsan ǰuldu temečeldü’esü etei elme qoyar ügülerün [15a] mani ügei bö’esü ötör güyyiǰü gürčü ese ala’asu Altani eme gü’ün yekin büle’e kö’ün-ü amin-tur qor gürgegü büle’e ǰuldu manu’ai büi ǰe ke’ebe Altani ügülerün minü dawun ese sonosu’asu ta ker irekün [15b] büle’ei namayi güyyiǰü güyyičeǰü šibilger inü bariǰu kituqai ǰuquluqsan qar inü tataǰu kituqai ese aldaqsan bö’esü etei elme qoyar-i gürčü iretele kö’ün-ü amin-tur qor ülü’ǖ gürgegü büle’e ke’ebe ügülen bara’asu [16a] ǰuldu Altani-yin bolba Boroqul-un Gergei Boroqul-tur nökö’e kilgün bolun Toluy-yin amin-tur tusa bolba basa Boroqul Kereyit-lu’a Qalqalǰit-elet qatqulduqui-tur Ögödei suǰi’asu-ban sumun-a tusda’asu una’asu [16b] Boroqul de’ere bawulduǰu haquqsan čisun inü ama’ar-iyan šimiǰü söni qonolduǰu manaqarši morin-tur unu’ulǰu sa’un yadaqu-yi sundulaǰu Ögödey-yin qoyinača teberiǰü bökleksen čisun šimin šimin aman-u ǰabaǰi-yar hula’adaǰu [17a] Ögödey-yin amin ese gürgeǰü ireǰü büle’e eke-yin minü teǰiyen ǰobaqsan hači qoyar kö’üd-ün minü amin-tur tusa bolba ǰe Boroqu[l] nadur nököčeǰü

darba’an uriya-dača
dawun dem-eče ese qoǰidaba ǰe

Boroqul yisün aldal [17b] alda’asu bü aldatuqai ke’en ǰarliq bolba <basa ökin uruq-iyan soyurqal ögüye ke’ebe>

215. [19a] basa ökin urug-iyan soyurqal ögüye ke’ebe

216. [19a] basa Činggis qahan Üsün ebügen-e ügülerün Üsün Qunan Kökö-čos Degei ede dörben üǰeksen-iyen [19] sonosuqsan-iyan ülü ni’un qabčin ǰi’an aqun büle’ei uqaqsan setkiksen-iyen kelelen aqun büle’ei Mongqol-un törö noyan mör beki bolqui yosun aǰu’ui Ba’arin aqa-yin uruq büle’ei beki mör bidanu dotora de’ere-eče beki Üsün [20a] ebügen boltuqai beki ergü’et

čaqa’an de’el emüsčü
čaqān aqta unu’ulǰu
sa’uri de’ere
sa’ūlǰu takiǰu

basa hon sara sataǰu teyin atuqai ke’en ǰarliq bolba

217. [20b] basa Činggis qahan ügülerün Quyildar anda qatquldu’an-tur ami-yan öreǰü urida aman ne’eksen-nü tusa-yin tula uruq-un uruq-a [21a] gürtele önöčid-ün abliqa abun atuqai ke’en ǰarliq bolba

218. basa Činggis qahan Čaqān-qo’a-yin kö’ün Narin-to’oril[21b]-a ügülerün ečige činu Čaqān-qo’a minü emüne kiči’eǰü qatqulduqu bolun Dalan-balǰut-ta qatqulduqui-tur amuqa-da alaqdalu’a edö’e To’oril ečige-yü’en tusa önöčid-ün abliqa abtuqai ke’ekdeǰü [22a] To’oril ügülerün soyurqa’asu Negüs aqa de’ü minü qari tutum bura tara büi soyurqa’asu Negüs aqa de’ü-yü’en či’ulqasuqai ke’e’esü Činggis qahan ǰarliq bolurun teyin bö’esü Negüs aqa de’ü-yen či’ulqaǰu [22b] či uruq-un uruq-a gürtele medeǰü ülü’ǖ aqu ke’en ǰarliq bolba

219. [23a] basa Činggis qahan Sorqan-šira-da ügülerün namayi üčǖgen čaq-tur Tayyiči’ud-un Tarqutai-kiriltuq aqa de’ü-de nayyitaǰu bari’asu tende aqa de’ü-de’en nayyitaqdamu ke’en Sorqan-šira Čila’un Čimbai kö’üd-iyer-iyen Qada’an-i ökin-iyen asara’ulǰu [23b] ni’uǰu aǰu namayi talbiǰu ilēbe ǰe ta tere tusa sayin-i tanu setkiǰü qara söni ǰewüdün-tür gege’en üdür če’eǰi-tür setkiǰü yabuba ǰe bi ta ǰe nadur Tayyiči’ud-ača uda’an-a irebe ǰe edö’e bi tani soyurqa’asu yambar soyurqal [24a] ta’alaqun ta ke’ebe Sorqan-šira Čila’un Čimbai kö’üd-iyer-iyen bolun ügülerün soyurqa’asu nuntu[q] darqalasu Merkid-ün qaǰar Selengge-yi nuntuqlaǰu darqalasu basa busu soyurqal Činggis qahan medetügei ke’ebe te’ün-tür Činggis qahan ügülerün Merkid-ün [24b] qaǰar Selengge-yi nuntuqlaǰu nuntuq ba darqalatqun gü uruq-un uruq-a gürtele qorčila’ulǰu ötökle’ülǰü darqalatqun yisün aldal-tur ere’ü-tür bü orotuqai ke’en ǰarliq bolba basa Činggis qahan Čila’un Čimbai qoyar-i soyurqarun erte Čila’un Čimbai [25a] qoyar-un ügüleksen üges setkiǰü ker qandaqu ta Čila’un Čimbai ta qoyar setkil-iyen ügülekün bö’esü duta’ui-ban quyiqun bö’esü ǰa’ura gü’ün-e bü keleletkün ö’erün beyes-iyer ama’ar nadur ta ö’esüt setkiksen-iyen keleletkün [25b] duta’u-yu’an ö’esün quyitqun ke’en ǰarliq bolba basa Sorqan-šira Badai Kišiliq ta darqat basa darqalarun olon dayyisun-tur hawulǰu olǰa olu’asu oluqsa’ar abutqun oro’a görö’esün-tür abala’asu alaqsa’ar abutqun ke’en [26a] ǰarliq bolba Sorqan-šira ke’e’esü Tayyiči’ud-un Tödege-yin haran aǰu’ui ǰe Badai Kišiliq qoyar ke’e’esü Čeren-ü adu’učin aǰu’ui ǰe edö’e minü turuq qorčila’ulǰu ötökle’ülǰü darqalan ǰirqatqun ke’en ǰarliq bolba

220. [27a] basa Činggis qahan Naya’a-da ügülerün Širgö̅tü ebügen Alaq Naya’a kö’üt-lü’e-ben tan-lu’a Tarqutai-kiriltug-i bidan-tur bariǰu ayisurun ǰa’ura Qutuqul-nu’u-da gürčü tende Naya’a ügülerün tus qan-iyan ker tebčiǰü bariǰu otqun bida ke’eǰü tebčin yadaǰu talbiǰu ilēǰü Širgö̅tü ebügen Alaq Naya’a kö’üt-lü’e-ben ireǰü tende [28a] Naya’a-bilǰi’ür ügülerün tus qan-iyan Tarqutai-kiriltug-i qartaǰu ayisurun ǰiči tebčin yadaǰu talbiǰu ilēǰü ba Činggis qa’an-a güčü ögüre irebe qan-iyan qartaǰu ire’esü tus qan-iyan qartaqsa[t] haran mono qoyina ker itegekdekün ede [28b] ke’ekdekün ke’eǰü’ü qan-iyan tebčin yadaba kē’esü tende tus qan-iyan tebčin yadaqsan yosu yeke törö-yi setkiǰü’üi ke’en üge inü ǰö[b]šiyeǰü niken üyyile-tür tüšiye ke’ele’ei edö’e Bo’orču-da bara’un qar-un tümen medetügei Muqali-da guy-ong nere ökčü [29a] ǰewün qar-un tümen mede’ülbe edö’e Naya’a tüb-ün tümen medetügei ke’en ǰarliq bolba

221. [29b] basa ebe Sübe’etei qoyar ö’erün oluqsat ǰö’ekse’er-iyen minqalatuqai ke’ebe

222. basa Degei qoniči-da bükde’ül-i či’ulqaǰu minqa mede’ülbe

223. [30a] basa Güčügür moči-da irge tutaqdaǰu endeče tendeče qubčiǰu adaran-ača Mulqalqu ǰük-iyer nököčelü’e Güčügür Mulqalqu qoyar niken-e minqalaǰu eyetüldüǰü atqun ke’ebe

224. [30b] ulus bayyi’ululčaqsat ǰobolduqsad-i minqad-un noyat bolqaǰu minqa minqalaǰu minqad-un ǰa’ud-un harbad-un noyat tüšiǰü tümen tümeleǰü tümed-un noyat [31a] tüšiǰü tümed-ün minqad-un noyat-ta soyurqal öktekün metüs-e soyurqal ökčü soyurqal ǰarliq bolqun-a bolǰu Činggis qahan ǰarliq bolurun urida nayan kebte’ülsütü dalan turqaq kešiktentü büle’e edü’e möngke tenggeri-yin güčün-tür tenggeri qaǰar-a [31b] güčü auqa nemekdeǰü gür ulus-i šidurqutqaǰu qaqča ǰilu’a-duriyan oro’uluqsan-tur edö’e nadur kešikten turqaq minqat minqad-ača ilqaǰu oro’ulutqun oro’ulurun kebte’ül qorčin turqaq oro’ulurun tümen dü’ürgen oro’ulutqun ke’en [32a] ǰarliq bolba basa Činggis qahan kešikten ilqaǰu oro’ulqu-yi ǰarliq minqat minqat-ta tungqarun bidan-tur kešikten oro’ulurun tümed-ün minqad-un ǰa’ud-un noyad-un kö’üt düri-yin gü’ün-ü kö’üt ororun erdemü[t]en šil sayid-i bidan-i dergede yabuqun metüs-i oro’ultuqai [32b] minqad-un noyad-un kö’üd-i oro’ulurun harban nököttü niken de’ü inü daqa’ulǰu iretügei ǰa’ud-un noyad-un kö’üd-i oro’ulurun tabun nököttü niken de’ü-yi daqa’ulǰu iretügei harbad-un noyad-un kö’üd-i oro’ulurun düri-yin gü’un-ü kö’üd-i oro’ulurun qurban [33a] nökörtü niken gü de’ü-yi daqa’ulǰu huǰa’ur-ača ula’a güčü ǰasaǰu iretügei bidan-tur dergede yabu’ulquni bökelerün minqad-un noyad-un kö’üt-te harban nököt huǰa’ur minqan ǰa’un-ača qubčiǰu öktügei ečige-yen ögüksen qubi kešik bö’esü inü beye qad-iyar [33b] oluqsan ǰö’eksen ere aqta kedüi bö’esü inü emčü qubi-ača anggida bidanu kemleksen kem-iyer qubčiǰu teyin qubčiǰu ǰasaǰu öktügei ǰa’ud-un noyad-un kö’üt-te tabun nököt harbad-un noyad-un kö’üt-te düri-yin gü’ün-ü kö’üt-te qurban nököt mün gü yosu’ar inü emčü qubi-[34a]-ača anggida mün teyin qubčiǰu öktügei ke’en ǰarliq bolba minqad-un ǰa’ud-un harbad-un noyat olon gü’ün bidanu ene ǰarliq gürge’ülü’et sonosu’at bürün dabaqun haran aldaltan boltuqai bidantur kešik oro’uldaqun haran bultariǰu [34b] ülü bolqu haran bidanu dergede yabuḳui-ban berkešiye’esü busu-yi oro’ulǰu tere gü’ün-i ere’üleǰü nidün-e ečine qolo qaǰar-a ilēye ke’en ǰarliq bolba dotona bidanu dergede yabuǰu surulčasu ke’eǰü bidan-tur irekün haran-i bü [35a] itqatuqai ke’ebei

225. [35b] Činggis qa’an-u ǰarliq boluqsa’ar minqad-ača [36a] ilqaǰu ǰa’ud-un harbad-un noyad-un kö’üd-i mün gü ǰarlig-iyar ilqaǰu qarqaǰu ireǰü urida nayan kebte’ül büle’ei naiman ǰa’ut bolqabai naiman ǰa’ut de’ere minqa dü’ürgetügei ke’ebei kebte’ül-tür oroqun-i bü itqatuqai ke’en ǰarliq bolba [36b] kebte’ül-i Yeke-ne’ürin aqalaǰu minqa medeǰü atuqai ke’en ǰarliq bolba urida dörben ǰa’ut qorčin ilqabai ilqaǰu qorčin-i elme-yin kö’ün Yisün-te’e aqalaǰu Tüge-yin kö’ün Bügidei-lü’e eyetüldüǰü atuqai ke’ebe turqa’ut-lu’a [37a] qorčin kešik kešik-tür oroldurun Yisün-te’e niken kešik qorčin-i aqalaǰu orotuqai Bügidei niken kešik qorčin-i aqalaǰu orotuqai Horqudaq niken kešik qorčin-i aqalaǰu orotuqai Lablaqa niken kešik qorčin-i aqalaǰu orotuqai qor aqsaquy-a turqa’ud-un kešik [37b] kešik qorčin-iyan teyin aqalaǰu oro’ultuqai qorčin-i minqan dü’ürgeǰü Yisün-te’e aqalaǰu atuqai ke’en ǰarliq bolba

226. [38a] urida Ögele-čerbi-lü’e oroqsat turqa’ut de’ere minqan dü’ürgeǰü Bo’orǰu-yin uruq-ača [38b] Ögele-čerbi medetügei ke’ebei niken minqan turqa’ud-i Muqali-yin uruq-ača Buqa niken minqan turqa’ud-i medetügei ke’ebei Ilügey-yin uruq-ača Alčiday-yi niken minqan tu’urqa’ud-i medetügei ke’ebei niken minqan turqa’ud-i Dödei-čerbi medetügei niken minqan turqa’ud-i Doqolqu-[39a]-čerbi medetügei ke’ebei niken minqan turqa’ud-i ürčedey-yin uruq-ača Čanai medetügei niken minqan turqa’ud-i Alči-yir uruq-ača Aqutai medetügei niken minqan turqa’ud-i Arqai-qasar niken minqan ilqaqaan ba’atud-i medeǰü olon üdür turqaq [39b] boltuqai qatquldu’an üdür urida bayyiǰu ba’atut boltuqai ke’en ǰarliq bolba minqat minqad-ača ilqaǰu irekset naiman minqat turqa’ut bolba kebte’ül qorčin-lu’a qoyar gü minqat bolbai tümen kešikten bolba Činggis qahan [40a] ǰarliq bolurun bidanu ča’ada tümen kešikten-i bökeleǰü yeke qol bolun atuqai ke’en ǰarliq bolba

227. [40b] basa Činggis qahan ǰarliq bolǰu turqa’ud-un dörben keši’üd-ün ötögülegün-i tüširün Buqa niken kešik [41a] kešikten-i medeǰü kešikten-i ǰasaǰu orotuqai Alčidai niken kešik kešikten-i medeǰü kešikten-i ǰasaǰu orotuqai Dödei-čerbi niken kešik kešikten-i medeǰü kešikten-i ǰasaǰu orotuqai Doqolqu-čerbi niken kešik kešikten-i medeǰü kešikten-i ǰasaǰu [41b] orotuqai ke’en dörben keši’üd-ün otogüs-i tüšiǰü kešik oroqui ǰarliq tungqarun kešik ororun kešigün noyan ö’er-tür-iyen kešiklekset kešikten-i bügütkeǰü kešik oroǰu qurban qonolduǰu ye’ütkeldütügei kešiktü gü’ün kešik [42a] ho’ara’asu tere kešik o’araqsan kešiktü-yi qurban beri’es süyitügei mün kešiktü basa nökö’ete kešik ho’ara’asu dolo’an beri’es süyitügei basa mün gü’ün beye qat ebečin ügei kešig-ün noyat-tur eye üge’ü basa mün kešiktü qurbanta kešik ho’ara’asu [42b] qučin dolo’an beri’es göyü’et bidan-tur yabuqui-ban berkešiyen aǰu’u ečine qolo qaǰar-a ilēye ke’en ǰarliq bolba keši’üd-ün ötögüs quta’ar quta’ar kešik-tür ene ǰarliq kešikten-e sonosqatqun ese sonosqa’asu keši’üd-ün ötögüs aldaltan [43a] boltuqai ǰarliq sonosu’at bürün daba’asu ǰarliq-un yosu’ar kešik ho’ara’asu kešikten aldaltan boltuqai ke’en ǰarliq bolba keši’üd-ün ötögüs aqalaqdaba ele ke’en sača’un oroqsat minü kešikten-i nadača eye ügei bü hončidutqun ǰasa[q] [43b] könde’esü nada ǰi’atqun mököri’ülkün yosutan bö’esü bida mököri’ülü ǰe nišiqdaqun yosutan bö’esü kebte’ülǰü nišit ǰe aqalaba ele ke’eǰü sača’un kešikten-i minü ö’erün qar köl gürgeǰü beri edesü beri’e-yin qari’u beri’e gü nudurqa-yin qari’u [44a] nudurqa gü qari’ultuqai ke’ebe

228. [44b] basa Činggis qahan ǰarliq bolurun qadanadus [45a] minqad-un noyad-ača minü kešiktü de’ere büi ǰe qadanadus ǰa’ud-un harbad-un noyad-ača minü kešiktü-yin kötöčin de’ere büi ǰe minü kešikten-tür qadanadus minqali’ut sača’un bolǰu denggečen minü kešiktü-tür kereldü’esü minqali’udai gü’ün-i ere’üleye [45b] ke’en ǰarliq bolba

229. basa Činggis qahan ǰarlik bolurun kešik kesi’üd-ün noyat-ta ǰarliq tungqarun qorčin turqa’ut kešik [46a] oroǰu üdür-ün yabudal ǰük ǰük mör mör-tür-iyen yabuǰu naran-u qaltay-a kebte’ül-e ǰayilaǰu qadana qarču qonotuqai bidan-tur söni kebte’ül qonan atuqai qorčin qor bawurčin ayaqa saba kebte’ül-e ta’ulǰu ottuqai qadana qonoqsat qorčin turqa’ut bawurčin [46b] bidan-i šülen idetele kirü’e-tür sa’uǰu kebte’ül-tür kelečileǰü šülen iden bara’asu qorčin qor-tur turqaq sa’urin-duriyan bawurčin ayaqa saba-duriyan ta’araldutuqai kešik kešik oroqun mün mün yosu’ar ene qa’uli-bar teyin kitügei ke’en [47a] ǰarliq bolba naran šinggeksen-ü qoyina ordo-yin qoyina’un urida’un ketügelǰen yabuqu gü’ün-i bariǰu kebte’ül bariǰu qonoǰu manaqar<i> kebte’ül üges inü asaqtuqai kebte’ül kešik ye’ütkeldürün belge anu da’ulǰu oroǰu iretügei ye’ütgeǰü [47b] qarqun kebte’ül ta’ulǰu gü qarču ottuqai ke’ebei kebte’ül söni ordo horčin gebteǰü e’üten daruǰu bayiqsat kebte’ül söni oroqun haran-i ekit anu dalbaru mürüs anu ba’utala čabčiǰu o’orutqun ya’aral keleten haran söni [48a] ire esü kebte’ül-tür keleleǰü ger-ün ümereče kebte’ül-lü’e qamtu bayyiǰu kelele’ültügei ke’ebe kebte’ül-eče de’ere sa’uri ken ber bü sa’utuqai kebte’ül-eče kelen ügei ken ber bü orotuqai kebte’ül-ün dege’ün ken ber bü yabutuqai kebte’ül-ün ǰaqa’un [48b] bü yabutuqai kebte’ül-ün to’a bü asaqtuqai kebte’ül-ün dege’ün yabuqun haran-i kebte’ül barituqai ǰaqa’un yabuqun haran-i kebte’ül barituqai to’a asaquqsan gü’ün kebte’ül tere gü’ün-i tere gü üdür-ün unuqsan aqta eme’eltü qadārtu-yi emüsüksen qubčasun [49a] selte kebte’ül abtuqai ke’en ǰarliq bolba Elǰigedei itegeltü bö’etele ǰilda kebte’ül-ün dege’ün yabuqu bolun kebte’ül-e ker bariqdala’a

CAPÍTULO DIEZ

230. [1a] Činggis qahan ügülerün

e’ületei söni
örügetei ger minu
e’eren kebteǰü
örük nuta umta’ulǰu
ene oron-tur gürgeksen
ötögüs kebte’ül minu
hodutai söni
ordo ger minu
horčin kebteǰü
oron dotora ese oqǰatqaqsan [1b]
ölǰeiten kebte’ül minu
üntür oron-tur gürgebe
šilǰirin büküi boro’on-a
šilgütken büküi ǰü’en-e
čitqun büküi qura-da
šiltesütei ger minü horčin
ǰirim ülü kin bayyiǰu
ǰirüge amu’uluqsan
čing setkilten kebte’ül minu
ǰirqalang oron-tur gürgebe
ibulun büküi dayyisun dotora
irgetei ger [2a] minü horčin
hirmes ülü kin itqaǰu bayyiqsat
itegelten kebte’ül minu
uyilsun qor ubis kiküi-tür
udal ügei bayyidaltan
uriyarqun kebte’ül minu
qutan qor
qubis kiküi-tür
qoǰit ese bayyiqsat
qurdun yabudaltan kebte’ül minü [2b]
ölǰeiten kebte’ül minu
ötögüs kebte’ül ke’ekdün

Ögöle-čerbi-lü’e oroqsat dalan turqag-i yekes turqa’ut ke’ekdün Arqay-yin ba’atud-i ötögüs ba’atut ke’etkün

Yisün-te’e Bügidei-tan qorčin-i
yekes qorčin ke’etkün

[3a] ke’en ǰarliq bolba

231. [3b] yeren tabun minqad-ača minü beye ča’ada emčülen ilqaǰu irekset tümen emčü kešikten-i minü mona qoyina minü oro sa’uqsan kö’üt uruq-un uruq-a minü ede kešikten-i geri’es metü setkiǰü ülü gemüri’ülün sayitur asaratqun ede tümen kešikten-i [4a] minü nendü’üt qutuq ke’eǰü ülü’ǖ aqdu’ai ke’ebe

232. basa Činggis qahan ügülerün ordo-yin čerbin [4b] ökid-i ger-ün kö’üt teme’ečin-i hükečin-i kebte’ül basa’alaǰu ordo-yin ger tergen-i asaratuqai tuq gü’ürge dōro ǰida kebte’ül asaratuqai ayaqa saba kebte’ül gü asaratuqai bidan-u umdān ide’en-i kebte’ül daruqalatuqai ötken ber miqan [5a] ide’en-i kebte’ül daruqalaǰu bolqatuqai umdān ide’en-i qor qomsa bolu’asu daruqalaqdaqsat kebte’ül-eče eriye ke’ebe qorčin umdān ide’e tüke’erün daruqalaqsat kebte’ül-eče eye ügei bü tükētügei ide’e tüge’erün urida kebte’ül-eče teri’ülen tüge’etügei [5b] ke’ebe ordo ger-tür oroqu qarqu-yi kebte’ül ǰasatuqai e’üten-tür kebte’ül-ün e’üdečin ger ča’ada bayyituqai kebte’ül-eče qoyar oroǰu yeke tüsürge barin atuqai ke’ebe kebte’ül-eče nuntu’učin yabuǰu ordo ger bawūltuqai ke’ebe bidan-i šibawulaqui [6a] abalaḳui-tur kebte’ül bidan-lu’a šibawulaldun abalaldun yabutuqai tergen-tür ǰarimud-iyan čaqlaǰu talbituqai ke’ebe

233. [6b] basa Činggis qahan ügülerün bidan-u beye čerik ese qaru’asu kebte’ül bidanača anggida čerik bü qartuqai ke’ebe eyin ke’e’ülü’et ǰarliq dabaǰu kebte’ül-i [7a] nayitaǰu čerik qarqaqun čerik medegü čerbin aldaltan boltuqai ke’en ǰarliq bolba kebte’ül-ün čerik ker ülü qarqaqdamui ke’emüi ǰ-e ta kebte’ül lü minü altan amin sakimui šibawulan abalan yabuqui-tur ǰoboldumui ordo qadaqala’uldaǰu [7b] newüküi-tür örük-tür terge asaramui minü bey-e sakiǰu qonoqu kilbar-ū büi ger tergen yeke a’uruq newüqüi-tür sa’uqui-tur asaraqui kilbar-ū büi teyin dabqur qaqas qaqas yabudaltan ke’eǰü bidan-ača anggida ö’ere čerik bü yabutuqai ke’eküi teyimü [8a] büi ǰe ke’eǰü’üi

234. basa ǰarliq bolurun Šigi-qutuqu-lu’a ǰarqu [8b] kebte’ül-eče ǰarqu sonosulčatuqai ke’ebei kebte’ül-eče qor numu quyaq ǰebe asaraǰu tüge’eldütügei aqtas-ača asaraǰu hö’öšin ačiǰu yabutuqai ke’ebei kebte’ül-eče čerbin-lü’e a’urasu tüge’eldütügei ke’ebei qorčin [9a] turqa’ud-un nuntuq ǰi’arun Yisün-te’e Bükidei-tan qorčin Alčidai Ögöle Aqutai-tan turqa’ut ordo-yin bara’un ete’et yabutuqai ke’ebei Buqa Dödei-čerbi Doqolqu-čerbi Čanai-tan turqa’ut ordo-yin ǰewün ete’et yabutuqai ke’ebei Arqai-yin ba’atut [9b] ordo-yin urida yabutuqai ke’ebe bürin kešikten turqa’ud-i ordo horčin ordo-yin ger-ün kö’üd-i adu’učin qoničin temēčin hükečin-i ordo darun [10a] Dödei-čerbi uqaǰu atuqai ke’en tüšibe Dödei-čerbi darun aǰu ordo-yin qoyinača

qoq ideǰü
qoma’ul tüleǰü

yabutuqai ke’en ǰarliq bolba

235. [10b] Qubilai-noyan-i Qarlu’ut-tur ča’ura’ulba Qarlu’ud-un Arslan qan Qubilai-tur elsen ireǰü’üi Qubilai-noyan [11a] Arslan qan-i abu’at ireǰü Činggis qahan-tur a’ulǰa’ulba ese bulqaba ke’en Činggis qahan Arslan-i soyurqaǰu öki ögüye ke’en ǰarliq bolba

236. Sübe’etei-ba’atur temür telegetü Merkid-ün Toqto’a-yin [11b] Qutu Čila’un teri’üten kö’üd-i inü neken ča’uraǰu Čui-müren-e güyyičeǰü muqutqaǰu irebe

237. ebe Naiman-u Güčülük qan-i nekeǰü Sariq-qun-a güyyičeǰü Güčülük-i muqutqaǰu irebe

238. [12a] Uiγud-un Idu’ut Činggis qahan-tur elčin ilēǰü’ü Atkiraq Darbai qoyar elčin-iyer öčiǰü ilērün

e’ülen arilǰu
eke naran üǰeksen metü
mölsün arilǰu
müren usun oluqsan metü

Činggis qa’an-u [12b] nere aldar sonosču maši bayasba Činggis qahan soyurqa’asu

altan büse-yin qorgi-dača
al de’el-ün hürtesün-eče

olu’asu dabtu’ar kö’ün činu bolǰu güčü öksü ke’en öčiǰü ilēǰü’üi tere üge-tür Činggis qahan soyurqaǰu qari’u ügüleǰü [13a] ilērün öki ber ögüye dabtu’ar kö’ün boltuqai altan mönggü subut tanas načit dardas torqat abu’at Idu’ut iretügei ke’eǰü ilēbesü Idu’ut soyurqaqdaba ke’en bayasču altan mönggü subut tanas torqat načit dardas a’urasun [13b] abu’at Idu’ut ireǰü Činggis qahan-tur a’ulǰaba Činggis qahan Idu’ud-i soyurqaǰu Al-altun-i ökbe

239. [14a] ta’ulai ǰil oči-yi bara’un qar-un čeri’üd-iyer hoy-yin irgen-tür morila’ulbai Buqa qaǰarčilaǰu otba Oyirad-un Quduqa-beki tümen Oyirad-un urida elsen oroǰu irebe ireǰü oči-yi [14b] uduritču tümen Oyirat-duriyan qaǰarčilaǰu Šiqšit-tur oro’ulba oči Oyirat Buriyat Barqun Ursut Qabqanas ḳangqas Tubas-i oro’ulu’at tümen Kirgisut-tur gürü’esü Kirgisud-un noyat Yedi-inal Aldi-er [15a] Örebek-digin Kirgisud-un noyat elsen oroǰu čaqa’anu’ut šingqot čaqa’anu’ut aqtas qaranu’ut buluqat abu’at ireǰü oči-da a’ulǰaba Šibir Kesdim Bayit Tuqas Tenlek Tö’eles Tas Baǰigid-ača inaqši hoy-yin irgen-i oči oro’ulǰu [15b] Kirgisud-un tümed-ün minqad-un noyad-i hoy-yin irgen-ü noyad-i abu’at ireǰü Činggis qahan-tur čaqa’anu’ut šingqod-iyar čaqa’anu’ut aqtas-iyar qaranu’ut buluqad-iyar a’ulǰa’ulbai Oyirad-un Quduqa-beki-yi uqtun urida elsen Tümen-Oyirad-iyan [16a] uduridun irebe ke’en soyurqaǰu kö’ün-e inü Inalči-da Čečeyigen-i ökbe Inalči-yin aqa Törölči-de oči-yin öki Qoluyiqan-i ökbe Alaqa-beki-yi Önggüt-de ökbe Činggis qahan oči-yi soyurqaǰu ügülerün kö’üd-ün minü aqa či ger-teče [16b] sayi qarču mör sayitu oduqsan qaǰar-a ere aqta-yi ülü širqan ülü ǰoba’an ölǰeitü hoy-yin irgen-i oro’ulǰu irebe či irge čimada öksü ke’en ǰarliq bolba

240. [17b] basa Boro’ul-noyan-i Qori-tümet irgen-tür ča’ura’ulba Tümet irgen-ü noyan Daiduqul-soqor-i ükü’esü eme inü Botoqui-tarqun Tümet irgen-i [18a] medeǰü aǰu’u Boroqul-noyan gürčü qurban haran yeke čerig-eče urida yabura otču üde ǰilda uqamsar berke hoi-tur horum-iyar yabuqun bolun qara’ul-a anu qoyina’un dērmetteǰü horum bo’oǰu Boroqul-noyan-i bariǰu alaǰu’ui Tümet Boroqul-i [18b] alaǰu’ui ke’en medeǰü Činggis qahan maši kilinglaǰu ö’esün morilan tu’urbi’asu Bo’orču Muqali qoyar Činggis qa’an-i bayyitala itqaba ǰiči Dörbetei Dörbei-doqšin-i tüširün čerik qatangquy-a ǰasaǰu möngke tenggeri-yi ǰalbariǰu Tümet irgen-i oro’ulun [19a] sori ke’en ǰarliq bolba Dörbei čerik ǰasarun urida čerig-ün yabuqu qara’ul-un sakiqu mör horum sübes-tür hoqtorqui erbegeǰe’ülǰü hula’an buqa-yin yabuqsan mör-iyer čeri’üt-tür ǰasaqlarun čerig-ün to’otu gü’ün ǰirüge yada’asu [19b] nišiquya ere-tür harban müsüt ǖrge’ülǰü süke uqali kirü’e ši’üči ere-yin ǰer ǰebsek ǰasa’ulǰu hula’an buqa-yin yabuqsan mör-iyer mör-tür bayyiqsan modut hoqtočin čabči’ulǰu kirügede’ülǰü mör bolqaǰu a’ula de’ere qaru’asu Tümet [20a] irgen-ü erüge de’ereče genet qurimlan sa’uqui-tur dawulibai

241. [20b] urida Qorči-noyan Quduqa-beki qoyar Tümet-te bariqdaǰu Botoqui-tarqun-tur tende aǰu’u Qorči-yin [21a] bariqdaqu yosun Tümet irgen-ü ökit qo’astan qučin emes abtuqai ke’en ǰarliq boluqsan-tur Tümet irgen-ü ökit abqu ke’en otqu bolun urida elsekset irgen ǰiči bulqa bolǰu Qorči-noyan-i bariǰu’ui Qorči Tümet-te bariqda[21b]ǰu’u ke’en Činggis qahan medeǰü hoy-yin irgen-ü yabudal Quduqa medemü ǰe ke’eǰü ilē’esü Quduqa-beki basa bariqdaǰu’u Tümet irgen-i oro’ulun bara’asu Boroqul-un yasun-u tula ǰa’un Tümed-i ökbe Qorči qučin ökid-i abuba [22a] Quduqa-beki-de Botoqui-tarqun-i ökbe

242. [22b] Činggis qahan ǰarliq bolǰu eke-de kö’üt de’ü-ner-e irge qubiyaǰu ögüye ke’en ögürün ulus quriya’an ǰobaqsat eke büyü ǰe kö’üd-ün minü aqa oči büi ǰe de’ü-ner-ün minü nilqa Otčigin [23a] büi ǰe ke’eǰü eke-de Otčigin-u qubi ki’et tümen irge ökbe eke čimatču ese dongqotba oči-de yisün minqat irge ökbe Ča’aday-a naiman minqat irge ökbe Ögödey-e tabun minqat irge ökbe Toluy-a tabun minqat [23b] irge ökbe Qasar-a dörben minqat irge ökbe Alčiday-a qoyar minqat irge ökbe Belgütey-ye niken minqan tabun ǰa’ut irge ökbe Da’aritai Gereyit-lu’a bolulčaba ke’en nidün-ü ečine ečitgeye ke’ebesü Bo’orču Muqali [24a] Šigi-qutuqu qurban ügülerün ö’erün qal-iyan sönö’egü metü ö’erün ger-i’e[n] ebdegü metü sayin ečige-yin činu geri’es qaqča abaqa činu qočorču amu ker tebčigü inü ese uqaqsan-tur bütügei sayin ečige-yin činu nilqa nuntuq hüni [24b] butara’ulčaǰu atuqai ke’ekdeǰü qabar-ača hüni ḳangšitala qaqas kelelekdeǰü ǰe deli ke’en sayin ečige-yi setkiǰü Bo’orču Muqali Šigi-qutuqu qurban-u kelen-tür amurliba ǰe

243. [25b] bi eke-de Otčikin-a tümen irge ökčü noyad-ača Güčü Kököčü ungsai Qorqasun dörben-i tüšibe oči-da Qunan Möngke’ür Kete qurban-i tüšibe Ča’adai-tur Qaračar Möngke Idoqudai qurban-i tüšibe basa Činggis qahan ügülerün Ča’adai keče’ü büyyü narin aburitu büyyü Köke-čos [26a] üde manaqar dergede aǰu setkiksen-iyen kelelen atuqai ke’en ǰarliq bolba Ögödei-tür Ilüge Degei qoyar-i tüšibe Tolui-tur edei Bala qoyar-i tüšibe Qasar-tur ekbe-yi tüšibe Alčidai-tur Ča’urqay-yi tüšibe

244. [26b] Qongqotadai Mönglik eči’e-yin kö’üt dolo’an büle’ei [27a] dolo’an-u dumdadu Kököčü Teb-tenggeri büle’e tede dolo’an Qongqotan Qasar-i ömereǰü ǰančiǰu’ui Qasar dolo’an Qongqotan-a ömereǰü ǰančiqda’a ke’en Činggis qa’an-a sögödü’esü Činggis qahan busut-tur kilinglaǰu aqui dumda kelelegü bolun [27b] Činggis qahan kiling-duriyan Qasar-i ügülerün amitu-da ülü ilaqdaqu-ača büle’e či ker ilaqda’a či ke’ekdeǰü Qasar nilbusu alda’at bosču yorčiǰu Qasar ma’uilaǰu qurban üdür ese irebe tende Teb-tenggeri Činggis qa’an-a ügülerün [28a] möngke tenggeri-yin ǰarliq qan ǰa’arit ügülemü nikente Temüǰin ulus barituqai ke’emü nikente Qasar-i ke’emü Qasar-i ese nende’esü mede’e ügei büi ǰe ke’ekdeǰü Činggis qahan mün söni morilaǰu Qasar-i barira odu’asu Güčü Kököčü qoyar Qasar-i [28b] barira otba ke’en eke-de ǰa’aǰu’u eke mede’et söni bö’et uda’aran čaqa’an teme’en kölǰü qara’utai tergetei söni-de dülin yorčiǰu naran urququi-lu’a gürü’esü Činggis qahan Qasar-un qančut huyaǰu maqalai büse inü abču [29a] üge inü asaqun büqüi-tür eke-de gürteǰü Činggis qahan geyekčü eke-deče emi’ebe eke a’urlaǰu gürčü tergen-eče bawu’at eke ö’esün Qasar-un huyaqsat qanču dalǰu talbi’at maqalai büse inü Qasar-a ökčü eke kilinglaǰu a’ur-iyan [29b] darun yadan ǰabilan sa’uǰu qoyar kököd-iyen qarqaǰu qoyar ebüdük dege’ün bisari’ulǰu ügülerün üǰebe-yǖ kököksen köken tanu ene büi ede qadalun da’un qarbiwu’an qaǰaqsat quyyi-yan tasuluqsat Qasar yekibe Temüǰin ene niken kökö minü baraqu [30a] büle’e Qači’un Otčigin qoya’ula bolǰu niken kökö ülü baraqu büle’e Qasar bürün qoyar büri kököt minü baraǰu če’eǰi minü a’ui boltala amurli’ulǰu če’eǰi a’ui bolqaqu büle’e te’über erdemtü Temüǰin minü če’eǰi erdemtü Qasar minü [30b] qabu güčü erdemtü tula

qarbučaǰu qaruqsan-i
qarbuǰu oro’ulqu büle’e
oqǰatču qaruqsan-i
hontučaǰu oro’ulqu büle’e

edö’e daisun gü’ün-i muqutqabai ke’eǰü Qasar-i üǰen yadamui ta ke’ebe eke-yi amurli’ulun baraǰu [31a] Činggis qahan ügülerün eke-yi kilinglaqdaǰu

ayun ba ayuba
hičen ba hičebe bi

ke’eǰü ičuya bida ke’eǰü ičubai eke-de ülü mede’ülün ečine’ün Qasar-un irge inü abču Qasar-a mingan dörben ǰa’ut irge ökbe eke medeǰü [31b] tere setkil-tür ötör dötöleksen yosun teyimü alayirtai ebke tende qulaǰiǰu Barquǰin oron buru’utba

245. [33a] te’ünü qoyina yisün keleten irgen Teb-tengeri-tür quriǰu Činggis qa’an-u kirü’e-deče olon Teb-tenggeri-tür quriqun bolbai teyin quriqui-tur Temüge-otčigin-a qariyatan irgen Teb-tenggeri-tür otču’ui Otčigin-noyan oduqsan irge-ben [33b] quyira Soqor neretü elči-yen ilēǰü’üi Te[b]-tenggeri Soqor elči-de ügülerün Otčigin ta ǰirin elčiten bolǰu’ui ke’eǰü Soqor elči-yi inü ašgiǰu yabuqan eme’el inü ǖrgeǰü qari’ulǰu’ui Otčigin Soqor elči-yen ašgiǰu [34a] yabuqan ilēkdeǰü manaqarši Otčigin ö’esün Teb-tenggeri-tür otču ügülerün Soqor elči-yen ilē’esü ašgiǰu yabuqan ilēǰü’ü edö’e bi irge-ben quyira irebe ke’ekdeǰü dolo’an Qongqotan Otčigin-i endeče tendeče qa’aǰu Soqor [34b] elči-yen ilēgü činu ǰöb büi ke’eǰü bariqu-ača tusqu-ača kikderün ayuǰu Otčigin-noyan ügülerün elči ilēgü minu’ai buru’u ke’eǰü’ü dolo’an Qongqotan ügülerün buru’u bö’esü namančilan sögöt ke’eǰü Teb-tengeri-yin qoyinača sögöt-[35a]-geǰü’üi irge-ben ba ese ökteǰü Otčigin manaqarši erte Činggis qa’an-i bosu’ai üdü’üye oron dotora büqüi-tür oroǰu uyyila’at sögötčü ügülerün yisün keleten irgen Teb-tenggeri-tür či’uldaǰu nada qariyatan irge-ben Teb-tenggeri-deče [35b] quyura Soqor neretü elči ilēlü’e Soqor elči-yi minü ašgiǰu yabuqan eme’el ǖrgeǰü ilēkdeǰü bi ö’esün quyura odu’asu dolo’an Qongqotan-a endeče tendeče qa’aǰu namančila’ulǰu Teb-tenggeri-yin goyinača sögötke’üldebe kē’et [36a] uyyilaba Činggis qa’an-i donqodu’ai üdü’üye Börte üǰin dotora öngdeyiǰu sa’uǰu könǰile-yi’en ǰaqa-bar ebče’ü-ben tüyitčü Otčigin-u uyyilaqu-yi üǰeǰü nilbusu alda’at ügülerün yekikset Qongqotan tede öčigen Qasar-i ömöreǰü ǰančiǰu [36b] gü büle’ei edö’e basa ene Otčigin-i yekin qoyinača’an sögötgemüi yambar yosun bolumui bel ede čigöt narat metüs de’ü-ner-i činu eyin oyisulaldumui ünen ber mono qoyina

ne’üle metü beye činu
negüs odu’asu
netkel metü ulus [37a] činu

ken-e mede’ülkün tede

tulu metü beye činu
tulbas odu’asu
tuyal metü ulus činu

ken-e mede’ülkün tede čigöt narat metü de’ü-ner-i činu eyin oyisulatqun haran minü qurban dörben üčǖget mawun mandutala minü [37b] ya’u mede’ülkün tede yekikset Qongqotan büle’e tede de’ü-ner-iyen tedene teyin ki’ülǰü ker üǰeǰü amu či ke’e’et Börte üǰin nilbusun aldaba Börte üǰin-ü ene üge-tür Činggis qahan Otčigin-a ügüler-ün Teb-tenggeri edö’e iregü čidaquy-ača [38a] ker ba üyyiletdü’esü či mede ke’ebe te’üntü Otčigin bosu’at nilbusu’an arči’at qarču qurban bökös-i beletčü bayyiba qurumut atala Mönglik ečige dolo’an kö’üt-lü’e-ben ireǰü dolo’an büri oroǰu Teb-tenggeri tüsürge-yin [38b] bara’un ete’et sa’uqui-lu’a Otčigin Teb-tenggeri-yin ǰaqa inü bariǰu öčigen üdür namayi namančilan büle’e či sorilduya ke’eǰü ǰaqa inü bariǰu e’üten ǰük čirbe Teb-tenggeri Otčigin-u esergü ǰaqa bariǰu barilduba Te[b]-tenggeri-yin [39a] <yin> maqalai barilduqui-tur qolu[m]ta teri’ün-e unaba Mönglik ečige maqalai inü abču hünüsčü ebür-tür-iyen talbiba Činggis qahan ügülerün qarču bökö güčü temečeldütkün ke’ebe Otčigin Teb-tenggeri-yi čirčü qarurun e’üten [39b] bosoqa ǰa’ura urida beledüksen qurban bökös esergü Teb-tenggeri-yi bari’at čirčü qarču niru’u inü ququlǰu ǰewün ete’ed-ün terged-ün üǰü’ür-e o’orču Otčigin oroǰu ügülerün Teb-tenggeri namayi namančilan büle’e sorilduya ke’esü ülü bolun [40a] arqalaǰu gebtemü čaqtu nökör aǰu’u kē’esü Mönglik ečige uqaǰu nilbusu alda’at ügülerün

dayir etügen-i
danglasun-u tedüi büküy-eče
dalai müren-i qoroqan-u tedüi büqüy-eče

nököčebe bi ke’eqüi-lü’e irqo’an Qongqotan kö’üt inü e’üten [40b] bosoǰu qolumta to’orin bayyiǰu qančud-iyan šimaliqaqdarun Činggis qahan gerelǰü šiqaqdaǰu ǰayila qaruya ke’e’et qarqu-lu’a Činggis qa’an-i horčin qorčin turqa’ut to’orin bayyibai Teb-tenggeri-yi terged-ün üǰü’ür-e niru’u ququlǰu [41a] o’oruqsan-i Činggis qahan üǰeǰü qoyitu’ul-ača niken boro qošliq abčira’ulǰu Teb-tenggeri-yin de’ere inü talbi’ulǰu kölge oro’ulutqun newüye ke’eǰü tendeče newübei

246. [42b] Teb-i talbiqsan qošliq-un erüge tüliǰü e’üten [43a] daruǰu hara saki’ulu’asu qutu’ar söni üdür šira-da ger-ün erüge ne’eǰü beye selte qarču’u bolqa’asu maqat Teb inü tende bolqaqdaba Činggis qahan ügülerün Teb-tenggeri de’ü-ner-tür minü qar köl gürgeksen-ü tula de’ü-ner-ün minü ǰa’ura [43b] oro ügei ǰinggügü-yin tula tenggeri-de ese ta’alaqdaǰu ami-yan beye selte abču otdaba ǰe ke’ebe Činggis qahan Mönglik ečige-yi tende dongqodurun kö’üd-ü’en aburi ülü itqan denggečen setkikün bolun Teb-tenggeri-yin teri’ün-tür gürbei [44a] ta tanu teyimü aburi uqaqsan bö’esü amuqa Altan Qučar-tan-u yosu-ban bolqaqtaqun büle’ei ta ke’eǰü Mönglik ečige-yi dongqotču dongqodun baraǰu ǰiči manaqar<u> ügüleksen-i üdeši hudaru’asu üde-yin ügüleksen-i manaqar [44b] hudaru’asu hičere maqa ke’ekdegü ele urida üge baraqdalu’a ǰe teli ke’en soyurqaǰu ǰiči ǰaliraba alus aburi-yan tataqsan bö’esü Mönglik ečige-yin uruq-tur ken denggečekün büle’ei ke’ebe Teb-tenggeri-yi ügei bolqa’at [45b] Qongqotan čirai ǰibturaǰu’ui ǰe

CAPÍTULO ONCE

247. [1a] te’ün-ü qoyina Činggis qahan qonini ǰil Kitat irgen-tür morilabai Vuǰiu-yi abču Hünegen-daba’ar dabaǰu Söndeivu-yi abču ebe Güyigünek-ba’atur qoyar-i manglai ilēbei [1b] Čabčiyal gürčü Čabčiyal-daba’an-i bekilekdeǰü tende ebe ügülerün ani uduǰu gödölgeǰü ire’ülün tende soriya ke’eǰü qaribai qariqdaǰu Kitad-un čeri’üt nekeye ke’en čölke a’ula bütetele nekeǰü ayiši Söndeivu-yin qoši’un-a gürčü [2a] ebe qoyinaqši hurba tataǰu dobtulǰu sundurču ayisuqun dayyin-i daruba Činggis qahan qol čerik daručaǰu Kitad-i gödölgeǰü Qara-kidad-un ürčed-ün ǰüyin-ü erekün omoqun čeri’üd-i daruǰu Čabčiyal-a gürtele hünǰi’ü bayitala kiduǰu Čabčiyal-un [2b] qa’alqa ebe abču daba’at buliǰu dabaǰu Činggis qahan Šira-dektür bawubai ungdu-yi e’ereǰü qotot qotot balaqat-tur čeri’üt ilēǰü e’ere’ülbe ebe-yi Dungčang balaqasun e’ere’ülün ilēbe Dungčang balaqasun-tur gürčü [3a] e’ereǰü abun yadaǰu qariǰu ǰirqo’an qonoq qaǰar-a gürčü genet gēǰü ǰiči qarin tata’at qar kötölten söni dülilgeǰü genet büküi-tür gürčü Dungčang balaqasu abu’ai

248. [4a] ebe Dungčang balaqasun-i abču qariǰu ireǰü Činggis qahan-tur neyilebei ungdu-yi e’erekderün Altan qan-u yeke noyan Ongging-čingseng Altan qan-a duratuqarun tenggeri qaǰar-un ǰaya’an čaq yeke oro ye’ütgeküi čaq-u’u gürbe Mongqol maši güčüteye [4b] ireǰü bidanu erekün omoqun Qara-kitad-un ürčed-ün ǰüyin-ü erkit čeri’üd-i daruǰu büreltele kiduǰu’ui itegeltü Čabčiyal-i ber buliǰu abču’ui edö’e basa čeri’üt ǰasaǰu qarqa’asu basa Mongqol-a daruqda’asu qala’ar [5a] balaqat balaqat-duriyan butaraqun tede ǰiči bidan-a qura’ulu’asu ülü bolun bidan-tur dayyisun bolǰu ülü nököčen tede Altan qan-i soyurqa’asu Mongqol-un qan-tur edö’et-tür elsen eyetüye eye-tür oroǰu Mongqol-i iču’asu ičuqaqsan-u [5b] qoyina basa busu setkil bida tende eyetüldüt ǰe Mongqol-un ba ere aqta qaǰar he’üšiyeǰü kölčirgemüi ke’ekdemüi qan-a inü öki ögüye altan mönggün a’urasut et čerig-ün gü’ün-e kündü-te qarqaǰu ögüye ene eye-tür manu oroqu [6a] ülü’ǖ-yi ker medekdegü ke’en duratqa’asu Altan qan Ongging-čingseng-un ene üge ǰöbšiyeǰü eyin bö’et boltuqai ke’en elsen Činggis qa’an-a gungǰü neretei öki qarqaǰu altan mönggün a’urasun et tabar čerig-ün gü’ün-e güčün-e mede’ülün [6b] da’aquy-ača ungdu-ača qarqaǰu Činggis qahan-tur Ongging-čingseng gürgeǰü irebei elsen irekdeǰü Činggis qahan eye-tür anu oroǰu qotat qotat-tur e’eret bawuqsat čeri’üd-i qari’ulǰu ičubai Ongging-čingseng Moǰiu Iǰiu neretü [7a] qoši’un-a gürtele Činggis qa’an-i hüdeǰü qariba a’urasun et bidanu čeri’üt da’aḳuy-ača ačiǰu kibu’ud-iyar ači’a-ban tataǰu yabubai

249. [8a] tere morilaqsa’ar Qašin irge-tür yorčiba ǰoriǰu gürü’esü Qašin irgen-ü Burqan elsen bara’un qar činu bolǰu güčü öksü ke’en Čaqa neretei öki Činggis qa’an-a qarqaǰu ökbe basa Burqan qan ügülerün Činggis qa’an-u nere aldar [8b] sonosču ayuǰu ala’ai ba edö’e süldertü beye činu gürčü irekdeǰü sülder-eče ayuba ayuǰu ba Tangγut irgen bara’un qar činu bolǰu güčü öksü ke’ebei güčü ögürün

nunǰi nuntuqtan
nöduksen balaqasutan

büi ǰe nököčeǰü [9a]

qurdun aya ayalaqui-tur
qurča bulqa bulqalduqui-tur

qurdun ayan-tur güyyičen ǰe yadamui ǰe qurča bulqa-tur bulqaldun ǰe yadamui ǰe ba Činggis qa’an-i soyurqa’asu ba Tangγu[t] irgen

ündür deresün-ü nemüre-te ösgeǰü
olon teme’et [9b] qarqaǰu qa bolqaǰu öksü
örmege nekeǰü a’urasun bolqaǰu öksü
o’orqu šibawun surqaǰu qura’ulǰu

sayid-i inü gürge’ülün asuqai ke’en öčibei ügüleǰü üge-düriyen gürün Tangγut irgen-eče’en teme’et qubčiǰu [10a] tawun yadatala abčiraǰu ökbei

250. [10b] Činggis qahan tere morilaqsan-tur Kitat irgen-ü Altan qa’an-i else’ülǰü olon a’urasun abču Qašin irgen-ü Burqan-ni else’ülǰü olon teme’et abču Činggis qahan qonin ǰil tere morilaqsan-tur Kitat irgen-ü Aqutai neretü [11a] Altan qan-i else’ülǰü Tangγut irgen-ü Iluqu-burqan-ni else’ülǰü qariǰu Sa’ari-ke’er-i bawubai

251. [11b] basa te’ünü qoyina eu-gon-tur elsen ilēkset ubqan teri’üten olon elčin-iyen Kitat irgen-ü Aqutai Altan qa’an-a ǰetgükdeǰü Činggis qahan noqai ǰil Kitat irgen-tür basa morilabai elsen baraǰu eugon-tur ilēkset elčin-i yekin [12a] ǰetkün bülegei ke’en morilarun Činggis qahan Tunggon-amasar ǰoriǰu ebe-yi Čabčiyal-iyar bolqaba Činggis qa’an-i Tunggon-amasar-iyar bolba ke’en Altan qan medeǰü Ile Qada Höböge-tür qurban-a čeri’üt mede’ülǰü čerik bökleǰü hula’an degelen-i manglailan ǰasaǰu [12b] Tunggon-amasar-i temečen daba’a bü daba’ulutqun ke’en Ile Qada Höbögetür qurban-i čeri’üt qurduilan ilēǰü’üi Tunggon-amasar-a gürü’esu Kitad-un čeri’üt qaǰar ke’en da’aǰu irebei Činggis qahan Ile Qada Höbögetür qurban-lu’a bayyiladuǰu [13a] Ile Qada-yi gödölgebei Tolui Čügü-gürgen qoyar köndelen-eče dobtulǰu hula’an degelen-i iču’aǰu gürčü Ile Qada-yi gödölgeǰü daruǰu Kitad-i hünǰi’ü bayitala kidubai Kitat čeri’üd-iyen kiduǰu baraqdaba ke’en Altan qan medeǰü ungdu-dača [13b] qarču buru’udun Namging-balaqasu oroǰu’ui hülekset čeri’üt anu turuǰu ükürün ö’er ǰa’ura gü’un-ü miqa ideldüǰü’üi Tolui Čügü gürgen qoyar sayitur uyyiletbei ke’en Činggis qahan Tolui Čügü-gürgen qoyar-i maši soyurqaba

252. [14b] Činggis qahan Qosivu-yi bawu’at ungdu-yin Šira-ke’er bawubai ebe Čabčiyal-un qālqa ebdeǰü Čabčiyal-i bariqsat čeri’üd-i gödölgeǰü ireǰü Činggis qahan-tur neyilebei Altan qan ungdu-dača qarurun ungdu dotora Qada-yi liušiu bolqan tüšiǰü [15a] oduqsan aǰu’u Činggis qahan ungdu-yin altan mönggün et a’uras’un ya’u ke inü to’ola’ulurun Önggür-bawurči Arqai-qasar Šigi-qutuqu qurban-i ilēbei ede qurban-i ayisai ke’en Qada esergü uqdun altatai hartai a’urasu bari’at ungdu dotorača [15b] qarču esergü irebei Qada-da Šigi-qutuqu ügülerün urida ene ungdu-yin et mün ungdu Altan qan-u’ai aǰu’u ǰe edö’e ungdu Činggis qa’an-u’ai büi ǰe Činggis qa’an-u et a’urasu ečine’ün yekin qulaqču abčiraǰu ögümü či bi ülü abqu [16a] ke’eǰü Šigi-qutuqu ese abu’a Önggür-bawurči Arqai qoyar abbai ede qurban ungdu-yin et ya’u ke to’olaǰu irebe tende Činggis qahan Önggür Arqai Qutuqu qurban-ača Qada ya’u ökbe ke’en asaqba Šigi-qutuqu ügülerün altatai hartai [16b] a’urasu abčiraǰu ögülü’e bi ügülerün urida ene ungdu Altan qan-u’ai aǰu’u ǰe edö’e Činggis qa’an-u’ai bolba ǰe či Qada Činggis qa’an-u et ečine’ün qulaqču yekin ögümü či ke’eǰü bi ese abuba Önggür Arqai qoyar ögüksed-i [17a] inü abula’a ke’ebe Činggis qahan tende Önggür Arqai qoyar maši dongqotba Šigi-qutuqu-yi yeke yosu setkiǰü’ü či ke’en maši soyurqaǰu üǰegü-yin minü nidün sonosqu-yin minü čikin bolǰu ülü’ǖ aqu či ke’en ǰarliq bolba

253. [18a] Altan qan Namging oroǰu ö’er-iyen elsen mürgüǰü Tenggeri neretü kö’ü-ben ǰa’un nököttü-yi Činggis qahan-tur turqaq boltuqai ke’en ilēǰü’ü imada elsekdeǰü Činggis qahan ičuya ke’en Čabčiyal-iyar tende ičurun Qasar-i ǰewün qar-un čeri’üd-iyer dalai giǰin ilērün [18b] Beiging balaqasu bawutqun Beiging balaqasun-i else’ülǰü činana ürčed-ün Vuqanu-yi da’arin otču Vuqanu bulqa setki’esü ha’ulutqun else’esü inü giǰi’ar balaqat anu da’arin Ula Na’u müret giǰin otču Tawur-müren ö’ede dabaǰu yeke a’uruq-tur [19a] neyilen iretkün ke’eǰü ilēbe Qasar-lu’a noyad-ača ürčedei Alči Tolun-čerbi qurban-i ilēldübei Qasar Beiging-balaqasun oro’ulǰu ürčed-ün Vuqanu-yi else’ülǰü mör-e bükün balaqasun-i oro’ulu’at Qasar Tawur müren ö’ede ireǰü [19b] yeke a’uruq-tur bawuǰu irebei

254. [20a] te’ünü qoyina Činggis qahan Sarta’ul irgen-e Uquna teri’üten ǰa’un elčin-iyen ǰetgüǰü alaqdaǰu Činggis qahan ügülerün altan arqamǰi-yan Sarta’ul irgen-e ker tasuldan büle’ei ke’en Uquna teri’üten ǰa’un elčin-nü’en

ösöl ösön
kisal kisan

Sarta’ul [20b] irgen-tür morilaya ke’en morilaqui-tur tende Yisüi qadun Činggis qa’an-a duratqan öčirün qahan

üntür daba’a daban
örgen müret ketülün
urtu ča’ur ča’uran
olon ulus-iyan ǰibši’erün setkibei

töreksen ele amitan-tur möngke ügei aǰu’u [21a]

ne’üle metü beye činu
negüs odu’asu
netkel metü ulus-iyan ken-e gēmü
tulu metü beye činu
tulbas odu’asu
tuyal metü ulus-iyan ken-e gēmü

töreksen dörben külü’üt kö’üd-ü’en ken-i inü ke’emü kö’üt-te de’ü-ner-e olon qaračus-a mana ber [21b] mawun-a uqaǰu aquy-a uqaqsan-iyan duratqaqsan bolba ǰarliq medetügei ke’en öči’esü Činggis qahan ǰarliq bolurun qadun ber gü’ün bö’esü Yisüi-yin üge ǰöb-eče ǰöb ket ber de’ü-ner kö’üt ta ber Bo’orču Muqali-tan eyin ese [22a] duratqabai bi ber

uridus-i ülü uda’arakuy-ača
umartaǰu aǰu’u
üküleng-e ülü erüstegüy-eče
umtaraǰu aǰu’u

ke’e’et kö’üd-ün minü aqa oči büi ǰe ya’u ke’emü či kelele ke’ebe oči-yi dongqotqu-yin urida Ča’adai ügülerün oči-yi [22b] kelele ke’erün oči-yu’u tüšin ügülemüi ene Merkidei čul ulǰa’ur-a ker mede’ülkün bida ke’eküi-lü’e oči bosu’at Ča’aday-yin ǰaqatur tusču ügülerün qan ečige-de busu ese ke’ekdelü’e či namayi ker ilqamui yambar erdem-iyer hüle’ü či [23a] qaqča kečewü-ber-iyen maqa hüle’ü ele či hontučaǰu čimada qarda’asu heregey-yen hoqtolǰu o’orsuqai abalduǰu čimada ilaqda’asu unaqsan qaǰar-ača bü bossuqai qan ečige-yin ǰarliq medetügei ke’ebe oči Ča’adai qoyar ǰaqa-ča barilduǰu bayyin büküi-tür [23b] oči-yin qar-ača Bo’orču tataǰu Ča’aday-yin qar-ača Muqali tataǰu büküi-tür Činggis qahan sonosču sem sa’un büi tende Kökö-čos ǰewün ete’et bayyiǰu ügülerün Ča’adai yekin ya’arayu či qan ečige činu kö’üd-ün dotora čimadača ereǰü büle’e tani töregü-yin [24a] urida

hodutai tenggeri
horčiǰu büle’e
olon ulus bulqa büle’e
oron-duriyan ülü oron
olǰalaldun büle’e
körisütei etügen
körbeǰü büle’e
gür ulus bulqa büle’e
könǰile-de’en ülü gebten
görüldeldün büle’e teyimü čaq-tur
güseǰü ese yabuba ǰe [24b]
gürülčeküi-tür bolba ǰe
buru’utču ese yabuba
bulqalduqui-tur bolba ǰe
amaraǰu ese yabuba ǰe
alalduqui-tur bolba ǰe

boqda qadun eke-yü’en tosun duran qoru’ulǰu sün ǰürügen e’ede’ülǰü ügülemüi či

büle’en-eče
bület mün ke’eli-deče ese’ǖ törele’ei [25a] ta
qala’un-ača
qalat qaqča
qaqunaq-ača ese’ǖ
qarula’a ta
ǰürügen-eče töreksen eke-yü’en
čimatqa’asu
činar inü ǰekirčü
ǰalira’ulu’asu ülü boli
ke’eli-deče töreksen eke-yü’en
gemüri’ülü’esü
genü’er inu
gesge’esü ülü boli
qan ečige tanu [25b]
qamuq ulus-i bayyi’ulurun
qara teri’ü-ben qanǰuqalaǰu
qara čisu-ban nambuqalaǰu
qara nidü-ben hirmes ülü kin
qa[b]taqai čiki-ben dere-tür ülü talbin
qanču-ban dereleǰü qormai-ban debüsčü
šilüsün-iyen umdālaǰu
šigi-yen qonaqlaǰu

manglay-yin kölesün ula-tur gürtele [26a] ula-yin kölesün manglai-tur qartala ölümlen kičiyen yabuḳui čaq-tur eke tanu qamtu-bar ǰoboldurun

horaitala boqtalaǰu
ho’oǰital büseleǰü
niyitaitala boqtolaǰu
niduratala büseleǰü tani-yan ösgerün
ǰalgiqui ǰa’ura
ǰarim-iyan ökčü
qo’olay-yan
qučiǰu [26b]
qotolay-yan ökčü
qo’osun yabuqui büle’ei
egem-eče tanu tataǰu
ere-lü’e sača’un ken-e bolqaqu
güǰü’ün-eče tanu tataǰu
gü’ün-lü’e sača’un ken-e bolqaqu ke’eǰü
buyi tanu arilqaǰu
burbui tanu ergü’ülǰü
ere-yin egem-tür
aqta-yin qarqam-tur gürgeǰü [27a]

edö’e tanu’an sayi üǰesü ke’en setkiǰü ese’ǖ amui boqta qadun bidanu

naran metü gege’en
na’ur metü delger setkiltü büle’e

ke’ebe

255. [28a] tendeče Činggis qan ügülerün oči-yi yekin teyin ke’emüi ta [28b] kö’üd-ün minü aqa oči ülü’ǖ büi qoyina teyin bü ke’etkün ke’en ǰarliq bolba ene üge-tür Ča’adai müčilǰeǰü ügülerün oči-yin güčütü-yi erdem-ün qari’u ülü ügülen

ama’ar alaqsan
ačilasu ülü boli
üge-tür ükü’ülüksen
übči’esü ülü boli

[29a] kö’üd-ün aqa oči ba qoyar büi ǰe qan ečige-de qolbaran güčün öksü daldariqsan-iyan dalbaru čabčildusu qoǰidaqsan-iyan borbin-iyan kinggürü čabčildusu Ögödei lü örük büi Ögödey-yi ke’eldüye Ögödei qan ečige-yin dergede aǰu [29b] bara’a yeke maqalay-yin bauliya tani’ulu’asu bolu ǰe ke’ebe ene üge-tür Činggis qahan ügülerün oči ya’u ke’emü kelele ke’ebe oči ügülerün Ča’adai lu ügülebe Ča’adai ba qoyar qolba’aran güčü öksü Ögödey-yi ke’eldüye [30a] ke’ebe Činggis qahan ǰarliq bolurun qolba’aratala ya’un büi ötögen eke a’ui büi büret usut olon büi salqu šitü nuntuq a’utkin qari daru’ulun salqaya ke’e’et oči Ča’adai qoyar üges-tür-iyen gürülčetkün

irgen-e bü ine’e’ülütkün
[30b] haran-a bü qabqari’ulutqun

erte Altan Qučar qoyar ene metü üge baralduǰu ǰiči üges-tür-iyen ülü gürgü-yin tula ker kikdelü’ei yambar bolqaqdalu’ai edö’e Altan Qučar qoyar-un uru’ud-ača tanlu’a salqalduya teden-i [31a] üǰeǰü ya’u osoldaqun ta ke’e’et Ögödei ya’u ke’emü kelele ke’ebe Ögödei ügülerün qahan-eče soyurqaǰu ügüle ke’ekde’esü ya’u-ban ügülegü bi ülü čidaqu ke’en ker ügülegü čidaqui-bar qata’učisuqai gü ke’emü ǰe mona qoyina [31b] maqa uruq-tur minu

öleng-tür quči’asu hüker-e ülü idekdegü
e’ükün-tür quči’asu noqay-ü ülü idekdegü

töre’esü qandaqai ketüs quluqana čöles aldaqu-yu’u edüy-yü’en ǰe ke’emü busu ya’u ügülegü bi ke’ebe [32a] ene üge-tür Činggis qahan ǰarliq bolurun Ögödei eyimün üges ügülegü bö’esü bolu ǰe ke’ebe basa Tolui ya’u ke’emü kelele ke’ebe Tolui ügülerün bi qahan ečige-yin nereyidüksen aqa-yu’an dergede aǰu

umartaqsan-i duratqaǰu
umtaraqsan-i [32b] seri’ülǰü
ǰe-yin nökör
ǰe’erde-yin mina’a bolǰu
ǰe-deče ülü qoǰidan
ǰerge-deče čolayitan
urtu ča’ur ča’uraǰu
oqor bolqa bolqaǰu öksü

ke’en ügüle’esü Činggis qahan ǰöbšiyen ǰarliq bolurun Qasar-un uruq niken-iyen mede’ül Alčiday-yin [33a] uruq niken-iyen mede’ül Otčigin-u uruq niken-iyen mede’ül Belgütey-yin uruq niken-iyen mede’ül teyin setkiǰü minü urug-i niken-i mede’ülǰü minü ǰarliq busu ülü bolqan ese hutaru’asu ülü endekün ülü aldaqun ta Ögödey-yin urug-i

öleng-tür [33b] quči’asu hüker-e ülü idekdegü
ö’ükün-tür quči’asu noqay-a ülü idekdegü

töre’esü minü uruq-tur niken-ü’ü sayin ülü töregü aǰu’u ke’en ǰarliq bolu’at

256. [35a] Činggis qahan morilarun Tangγut irgen-ü Burqan-tur elčin ilērün bara’un qar činu bolsu ke’elü’e či Sarta’ul irgen-e altan arqamǰi-yan tasuldaǰu olulčan morilaba bi bara’un qar bolun morila ke’emü ilē’esü Burqan-ni dongqodu’ai [35b] üdü’üye urida Aša-gambu ügülerün güčü yadan bö’etele qan boltala ya’un ke’eǰü čerik ülü nemen yeke üge ügüleǰü ilēǰü’ü tende Činggis qahan ügülerün Aša-gambu-da ker eyin ügülekden büle’ei ke’en arqača andur bö’et kelbes ǰoriǰu [36a] ilē’esü ya’un berketü büle’ei ö’ere maqa gü’ün-tür ǰoriǰu büqüi-tür ǰe teli möngke tenggeri-de ihe’ekde’esü altan ǰilo’a batu-da tataǰu ire’esü tende maqa boltuqai teli ke’eǰü

257. [36b] taulai ǰil Sarta’ul irgen-tür Aray-iyar daban morilarun Činggis qahan qatun-ača Qulan qatun-i abun [37a] ayalarun de’ü-ner-eče Otčigin-noyan-ni yeke a’uruq-tur tüšiǰü morilabai ebe-yi manglai ilēbei ebe-yin geǰige Sübe’etey-yi ilēbei Sübe’etey-yin geǰige Toqučar-i ilēbe ede qurban-i ilērün qada’un otču Sultan-u činana qarču bidan-i [37b] gürge’ülün qamsatqun ke’eǰü ilēbe ebe tere otču Qan-Melig-ün balaqat da’ariǰu ülü könden qada’un nökčiǰü’ü te’en-ü qoyinača Sübe’etei mün yosu’ar ülü könden nökčiǰü’ü te’ünü qoyinača Toqučar Qan-Melig-ün kiǰi’ar balaqat ha’ulǰu [38a] Tariyaǰin-i inü dawuliǰu’ui Qan-Melig balaqad-iyan ha’ulda’a ke’en dayyiǰin gödölǰü alaldin-soltan-tur neyileǰü’ü alaldin-soltan Qan-Melig qoyar Činggis qa’an-u esergü morilaǰu’ui Činggis qa’an-u urida Šigi-qutuqu manglai yabuǰu’ui Šigi-qutuqu-lu’a [38b] bayyildaǰu alaldin-soltan Qan-Melik qoyar Šigi-qutuqu-yi daruǰu Činggis qahan-tur gürtele daruǰu ayisuḳui-tur ebe Sübe’etei Toqučar qurban alaldin-soltan Qan-Melik qoyar-un qoyinača oroǰu ǰiči ani daruǰu kidu’at Buqar Semisgab [39a] Udarar balaqasun-tur ani ülü neyile’ülün daruǰu Šin-müren-e gürtele hüldeǰü yabuqdarun Šin-müren-tür čübtüsčü oroqun bolun olon Sarta’ul-iyan tende Šin-müren-tür sö’ebe ǰe alaldin-soltan Qan-Melik qoyar ami-yan qoroqun Šin-müren [39b] ö’ede tuta’aba Činggis qahan Šin-müren ö’ede yorčiǰu Bat-kesen-i dauliǰu otču Eke-qoroqan Ge’ün-qoroqan Gürčü Baru’an-ke’er-i bawuǰu alayirtai Bala-yi alaldin-soltan Qan-Melik qoyar-i neke’ülün ilēǰü ebe Šübe’etei qoyar-i maši soyurqaǰu ebe či [40a] irqo’adai neretü büle’e Tayyiču’ud-ača ireǰü ebe bolba ǰe či Toqučar-i Qan-Melig-ün kiǰa’ar balaqat ö’erün dura’ar ha’ulǰu Qan-Melig-i dayyiǰi’ulba ǰasaq bolqan mökör’iülüye ke’en baraǰu ǰiči ülü mököri’ülün maši dongqotču čerik [40b] medegü-deče inü ere’üleǰü bawūlbai

258. [41a] tedüi Činggis qahan Barula-ke’er-eče qariǰu oči [41b] Ča’adai Ögödei qurban kö’üd-i bara’un qar-un čeri’üd-iyer Amui-müren ketülǰü Ürünggeči-balaqasu bawutqun ke’en ilēbe Toluy-yi Iru Isebür teri’üten olon balaqat bawutqun ke’en ilēbei Činggis qahan ö’esün Udirar-balaqasu bawuba oči Ča’adai [42a] Ögödei qurban kö’üt öčiǰü ilērün čeri’üt manu bügütbe Ürünggeči-balaqasu gürbe ken-ü’en üge’er yabuqun ba ke’en öčiǰü ilē’esü Činggis qahan ǰarliq bolurun Ögödey-yü’en üge’er yabutqun ke’eǰü ilēbe

259. [42b] tedüi Činggis qahan Udurar-balaqasu oro’ulǰu Udurar-balaqasun-ača gödölǰü Semisgab-balaqasu [43a] bawuba Semisgab-balaqasun-ača gödölǰü Buqar-balaqasu bawuba tende Činggis qahan Bala-yi güličen Altan-qorqan-u niri’un Soltan-u ǰusalang ǰusaǰu Tolui-tur elčin ilēbe hon qala’un bolba busut čeri’üt bawut ǰe či bidan-tur neyile ke’eǰü ilē’esü Tolui Iru Isebür-[43b]-tan balaqat abču Sisten-balaqasu ebdeǰü Čuqčeren-balaqasu ebden büqüi-tür elčin ene kelen gürge’esü Tolui Čuqčeren-balaqasu ebde’et qarin bawuǰu ire’et Činggis qahan-tur neyilebei

260. [44a] oči Ča’adai Ögödei qurban kö’üt Örünggeči-balaqasu oro’ulǰu qurba’ula balaqat irgen qubiyalduǰu Činggis qa’an-a qubi ese qarqaǰu’u ede qurban [44b] kö’üd-i bawuǰu ire’esü Činggis qahan oči Ča’adai Ögödei qurban kö’üd-i čimatču qurban üdür ese a’ulǰa’ulba tende Bo’orču Muqali Šigi-quduqu qurban öčirün öčin melǰen aqsat Sarta’ul irgen-ü Soltan-i doro’itda’ulǰu balaqat [45a] irge anu abu’ai bida qubiyaǰu abdaqu Örünggeči-balaqasun qubiyalduǰu abqun kö’üt bügüde Činggis qa’an-u’ai büi tenggeri qaǰar-a güǰü nemekdeǰü Sarta’ul irgen-i edüi doroyita’uluqsan-tur ba olon ere aqta činu bayasču maqaiǰu [45b] amui qahan yekin eyin kilinglaǰu amu kö’üt buru’u-yan uqaǰu ayuba ǰe qoyiči-yu’an surtuqai kö’üt aburi-yan alqasa’uǰai soyurqa’asu a’ulǰa’ulu’asu bolqu-yū ke’en öči’esü Činggis qahan ǰaliraǰu oči Ča’adai Ögödei qurban [46a] kö’üd-i a’ulǰa’ulǰu dongqodurun

ötögüs üges orkitču
qa’učin üges qadalǰu

bayiqsan qaǰar-a baqta aldatala manglay-yin kölesün arčin yadatala badarkiǰu čimar-i’ar söyü’er du’ulqan büküi-tür Qongqai-qorči Qongtaqar-qorči Čormaqan-qorči ede [46b] qurban qorčin Činggis qa’an-a öčirün boro šibawun bauliya-tur sayi oroqu metü kö’üt sayi edüi ayalan surun büküi-tür kö’üd-i šingtalun mene metü yekin eyin dongqodumu kö’üt ayuǰu setkil-iyen alqasa’uǰai naran singgegü-eče urququ-da gürtele dayyin irgen büi [47a] mani Töböd-üt noqod-iyan tukirču ilē’esü dayyin irgen-i ba tenggeri qaǰar-a güčü nemekdeǰü altan mönggü a’urasun tabar irgen orqan čimada abčirasuqai ali irgen ke’e’esü ene höröne Baqtat irgen-ü Qalibai-soltan ke’egü büi [47b] ke’emüi te’üntür ba ayalasuqai ke’en öči’esü qahan so’oraǰu ede üges-tür ǰaliraǰu Činggis qahan ǰöbšiyeǰü ǰarliq bolurun Qongqai Qongtaqar Čormaqan qurban qorčin-i soyurqaǰu Adargidai Qongqai Dolonggirdai Qongtaqar qoyar-i [48a] minü dergede atuqai Ötegedei Čormaqan-i Baqtat irgen-tür Qalibai-soltan-tur ayala’ulbai

261. [49a] basa Hindus irgen Baqtat irgen qoyar-un ǰa’ura Aru Maru Madasari irgen-ü Abtu-balaqasun-tur Dörbetei Dörben-doqšin-i ayala’ulbai

262. [49a] basa Sübe’etei-ba’atur-i ümekši ḳanglin Kibča’ut [49b] Baǰigit Orusut Maǰarat Asut Sasut Serkesüt Kešimir Bolar Raral ede harban niken ayimaq qarin irgen-tür gürtele Idil ayaq usutan müret ketülün Kiwa Men-kermen balaqasun-tur gürtele Sübe’etei-ba’atur-i ayala’ulbai

263. [50a] basa Sarta’ul irgen-i abun baraǰu Činggis qahan ǰarliq bolurun balaqat balaqat-tur daruqačin talbiǰu Ürünggeči-balaqasun-ača Yalavači Masqut nereten ečige kö’üt qoyar Qurumši oboqtan [50b] Sarta’ul ireǰü balaqasun-u yosu dörö Činggis qa’an-a ügüleǰü yosun-tur adali meden kelelekdeǰü kö’üd-i inü Masqut Qurumši-yi bidan-u taruqas-lu’a Buqar Semisgen Ürüngeči Udan Kisqar Uriyang Güsen-daril teri’üten balaqad-i mede’ülün [51a] tüšiǰü ečige-yi inü Yalawači-yi abčiraǰu Kitad-un ungdu-balaqasu mede’ülün abčirabai Sartaqtai gü’ün-neče Yalawači Masqut qoyar-un balaqasun-u törö yosun čidaqu-yin tula Kitat irgen-i mede’ülün daruqas-lu’a tüšibei

264. [51b] Sarta’ul irgen-tür dolo’an hot yabuǰu tende alayirtai Bala-yi güličeǰü büqüi-tür Bala Šin-müren-i [53a] ketülǰü alaldin-soltan Qan-Melik qoyar-i Hindus-un qaǰar-a gürtele nekeǰü alaldin-soltan Qan-Melik qoyar-i ǰabqaǰu Hindus-un dumda gürtele eriǰü yadaǰu qariǰu kiǰi’ar irgen-i dauli’at olon teme’et olon serkes-i abu’at ireǰü’üi [53b] tende Činggis qahan qariǰu ǰa’ura Erdiš dolodu’ar hon takiya ǰil namur Tūla-yin qara tün-e ordos-tur bawubai

CAPÍTULO DOCE

265. [1a] tere übül übülǰeǰü Tangγut irgen-tür morilaya ke’en šini to’a to’ulaǰu noqai ǰil namur Činggis qahan Tangγut irgen-tür morilabai qadun-dača Yisüi qadun-ni abču otba ǰa’ura übül [1b] Arbuqa-yin olon qulad-i abala’asu Činggis qahan osotu-boro-yi unuǰu büle’e qulat da’ariǰu ire’esü osotu-boro ürgüǰü Činggis qahan-ni morin-ača una’asu mariya-ban maši ebetčü Čo’orqat bawubai tere söni qono’asu manaqar [2a] Yisüi qadun ügülerün kö’üt noyat keleleldütkün qahan söni mariya qala’un qonoba ke’ebei tende kö’üt noyat qura’asu Qongqotadai Tolun-čerbi duratqan ügülerün Tangγut irgen

nödüksen balaqasutan
nunǰi nuntuqtan büi

nödüksen balaqasu-ban ü’ürčü ülü [2b] otqun tede nunǰi nuntug-iyan gēǰü ülü otqun tede bida ičuǰu qahan-u mara’a seri’üdü’esü basa ǰiči morilat ǰe bida ke’e’esü bürin kö’üt noyat ene üge ǰöbšiyeǰü Činggis qahan-a öči’esü Činggis qahan ügülerün Tangγut irgen bidan-i ǰürüge [3a] yadaǰu qaribai ke’ekün bida elčin maqa ilēǰü elčin-i [=ebečin-i] mün ene Čo’orqat-ta sobilaǰu üge anu uqaǰu iču’asu bolu ǰe ke’eǰü tende elčin-e da’u bari’ulǰu ilērün nidoni Burqan či ügülerün ba Tanγut irgen bara’un qar činu bolsu ke’elü’e [3b] čimada teyin ke’ekdeǰü Sarta’ul irgen-e eye-düriyen ese oroqdaǰu morilasu ke’en quyuǰu ilē’esü či Burqan üge-düriyen ülü gürün čerik ba ülü ögün üge’er da’ariǰu ireǰü büle’e ö’ere ǰoriqsan-tur qoyina olulčasu ke’en [4a] Sarta’ul irgen-tür morilaǰu möngke tenggeri-de ihe’ekdeǰü Sarta’ul irgen-i ǰük-tür oro’ulǰu edö’e Burqan-tur üge olulčasu ke’en ayisai ke’eǰü ilē’esü Burqan ügülerün da’aringqu üge bi ese ügülelü’e ke’eǰü’üi Aša-gambu ügülerün [4b] da’aringqu üges bi ügülelü’e edö’e ber bö’esü ta Mongqol qatquldu’a surču qatquldusu ke’e’esü bi bürün Alašai nuntuqtu

terme gertü
teme’en ači’atu

büyyü Alašai ǰoriǰu nadur iretkün tende qatqulduya altan mönggün a’urasun tabar [5a] kerektü bö’esü Eri-qaya Eri-ǰe’ü-yi ǰoritqun ke’eǰü ilēǰü’üi ene üge-yi Činggis qahan-a gürge’esü Činggis qahan mariya qala’un arun ügülerün ǰe teli eyimü yeke üge ügüle’ülǰü ker ičuqdaqui ükürün yeke üge-tür šiqan yabuya ke’eǰü möngke [5b] tenggeri či mede ke’en Činggis qahan Alašai ǰoriǰu gürčü Aša-gambu-lü’e qatqulduǰu Aša-gambu-yi daruǰu Alašai de’ere qorqola’ulǰu Aša-gambu-yi abču

terme gertü
teme’en ači’atu

irgen-i inü hünesü’er keyistele tala’ulbai erekün omoq-un [6a] erebin sayit Tangγudud-i kiduǰu eyimün teyimün Tangγudud-i čeri’üt gü’ün-e bariqsa’ar oluqsa’ar abutqun ke’en ǰarliq bolba

266. [7a] Činggis qahan Časutu de’ere ǰusaǰu Aša-gambu-lü’e [7b] a’ulalaqsat dayyiǰiqsat

terme gerten
teme’en ači’atan

Tangγudud-i čeri’üt ilēǰü onoqsa’ar ülittele tala’ulbai tendeče Bo’orču Muqali qoyar-a soyurqarun güčün-e medetele abtuqai ke’en ǰarliq bolba basa Činggis qahan ǰarliq bolurun [8a] Bo’orču Muqali qoyar-a soyurqal ögürün Kitat irgen-eče ese ögüle’e ke’en Kitat irgen-ü ǰüyin-i ta qoyar sača’u qubiyalduǰu abutqun sayit kö’üd-i anu šibawu-ban bari’ulǰu daqa’ulǰu yabutqun sayit ökid-i anu ösgeǰü emes-iyen qormai [8b] ǰasa’ulutqun Kitat irgen-ü Altan qan-nu itegelten ina’ut Mongqol-un ebüges ečiges-i baraqsan Qara-kitat ǰüyin irgen aǰu’ui ǰe edö’e minü itegelten ina’ut Bo’orču Muqali ta qoyar büyyü ǰe ke’en ǰarliq bolba

267. [9a] Činggis qahan Časutu-ača gödölǰü Uraqai-balaqasu [9b] bawuǰu Uraqai-balaqasun-ača gödölǰü Dörmegei-balaqasu ebden büqüi-tür Burqan Činggis qahan-a a’ulǰara irebe tende Burqan a’ulǰarun altan sümes teri’ülen altan mönggün ayaqa saba yisün yisüt nu’ut ökit yisün yisüt aqtas teme’et yisün yisüt [10a] eldeb-iyer yisün yisüt ǰisüleǰü a’ulǰaqui-tur Burqan-i e’üten büte’üy-e a’ulǰa’ulba tere a’ulǰaqui-tur Činggis qahan dotor-a dura bulqaba quta’ar üdür Činggis qahan ǰarliq bolurun Iluqu-burqan-a Šidurqu nere ökčü Iluqu-burqan Šidurqu-yi [10b] irekdeǰü tende Činggis qahan Iluqu-yi nökčiyetkün ke’en Tolun-čerbi qardaǰu nökči’etügei ke’en ǰarliq bolba tende Tolun-čerbi Iluqu-yi qardaǰu büte’ebe ke’en öči’esü Činggis qahan ǰarliq bolurun Tangγut irgen-tür üge olulčan ayisuqui-tur [11a] ǰa’ura Arbuqa-yin qulat abala’asu ebedüksen mariya minü anatuqai ke’en amin beye minü qairalaǰu üge duratqaqsan Tolun büi ǰe nökör gü’ün-ü qoron üge-tür ireǰü möngke tenggeri-de güčü nemekdeǰü qar-duriyan oro’ulǰu öš-iyen abu’ai ǰe bida Iluqu-yin [11b] ene abču ireksen newügü qarši ayaqa saba selte Tolun abtuqai ke’en ǰarliq bolba

268. [12a] Tangγut irgen-i dawuliǰu Iluqu-burqan-i Šidurqu bolqaǰu imayi büte’eǰü Tangγut irgen-ü eke ečige-yi uruq-un uruq-a gürtele muquli musquli-yi ügei bolqan [12b] ide’e ideküi ǰa’ura muquli musquli ügei ke’en ükü’ülün ečitken kelelen atqun ke’en ǰarliq bolba Tangγut irgen üge ügüleǰü üge-tür ülü gürgü-yin tula Tangγut irgen-tür Činggis qahan nökö’ete ayalaǰu Tangγut irgen-i muqutqaǰu [13a] ireǰü qaqai ǰil Činggis qahan tenggeri-tür qarba qaruqsan-u qoyina Yisüi qadun-a Tangγut irgen-eče maši ökbe

269. [13b] quluqana ǰil Ča’adai Batu teri’üten bara’un qar-un kö’üt Otčigin-noyan Yegü Yisüngge teri’üten ǰewün qar-un kö’üt Tolui teri’üten qol kö’üt ökit güreget tümed-ün minqad-un noyat bürin bolǰu Kelüren-ü Köde’ü-aral-a [14a] gür-iyer quriǰu Činggis qahan-u nereyidüksen mün ǰarlig-iyar Ögödei qahan-ni qan ergübei Ča’adai aqa Ögödei qahan-ni de’ü-yü’en qan ergüǰü Činggis qahan ečige-yü’en altan amin sakin aqsat ke[b]te’ül qorčin naiman minqat turqa’ut qan ečige-yin [14b] minü beye ča’ada yabun aqsat emčü tümen kešikten-i inü Ča’adai aqa Tolui qoyar Ögödei qahan-na tawulbai qol-un ulus-i mün yosu’ar tawulbai

270. [15a] Ögödei qahan ö̅r-iyen qan ergü’ülǰü dotona yabuqun tümen kešikten-i qol-un ulus-i ö’er-düriyen bolqa’ulun baraǰu urida Ča’adai aqa-tur eyetüǰü Činggis qahan ečige-yü’en dorqut talbiqsat irgen-ü [15b] Baqtat irgen-ü Qalibai-soltan-tur ayalaqsan Čormaqan-qorči-yin geǰige Oqotur Mönggetü qoyar-i ayala’ulbai basa urida Sübe’etei-ba’atur-i ḳanglin Kibča’ut Baǰigit Orusut Asut Sesüt Maǰar Kešimir Sergesüt Buqar Kerel irgen-[16a]-tür gürtele Adil ayaq usutan müret ketülün Meket Men-kermen Keyibe teri’üten balaqat-tur ayalaqsan Sübe’etei-ba’atur tede irgen-e berkeldükdeǰü Sübe’etey-yin geǰige Batu Büri Güyük Möngge teri’üten olon kö’üd-i morila’ulbai ede [16b] ayalaqsat bürin kö’üd-i Batu aqalatuqai ke’en ǰarliq bolba qol-ača qaruqsad-i Güyük aqalatuqai ke’en ǰarliq bolba ede ayalaqun-i ulus medekün kö’üt kö’üdü’en gü yeke kö’ü ayala’ultuqai ulus ba ülü medekün kö’üt tümed-ün minqad-un [17a] ǰa’ud-un harbad-un noyat olon gü’ün ken ber bö’esü kö’üd-ü’en aqa-yi ayala’ultuqai ökit gürget mün yosu’ar kö’üd-ü’en gü aqa-yi ayala’ultuqai ke’en ǰarliq bolu’at basa Ögödei qahan ügülerün ene ba kö’üd-ün aqa-yi aqala’ulqu yosun Ča’adai aqa-ača [17b] bolǰu’u ǰe Ča’adai aqa ügüleǰü irerün Sübe’etey-yin geǰige kö’üd-ü’en aqa Büri-yi aqala’ulumu kö’üd-ün aqa ayala’asu čerik arbin qarqu čerik olon bolu’asu čirai de’ere güčüteye yabuyu činadu dayyisun gü’ün olon qarin büi tere üǰü’ür-e keče’ün [18a] irgen tede kilingla’asu ö’erün mese-düriyen ükükün irgen tede meses qurčatan ke’ekdemüi ke’eǰü ireǰü’üi Ögödei qahan ügülerün tere üge-tür bidan-u ber Ča’adai aqa-yin kiči’enggü güčü’er kö’üd-ün aqa-yi qarqaya ke’en ǰük ǰük tungqa’aǰu [18b] Batu Büri Güyük Möngge teri’üten kö’üd-i ayala’ulqui yosun eyimü büi ǰe

271. [19a] basa Ögödei qahan Ča’adai aqa-tur eyetüǰü ilērün [19b] Činggis qahan ečige-yü’en belen-tür sa’uba yambar erdem-iyer sa’uba ke’enügülekdegü-yǖ bi Ča’adai aqa-yi ǰöbšiye’esü qahan ečige bidan-u Kitat irgen-ü Altan qan-ni dorqut talbilu’a edö’e bi Kitat irgen-tür morilasu ke’en eyetüǰü [20a] ilē’esü Ča’adai aqa ǰöbšiyeǰü ya’u alǰaqu a’uruq-tur sayin gü’ün tüšiǰü morilatqun bi endeče čeri’üt qarqaǰu ilē’esü ke’eǰ’ü ilēǰü’üi yekes ordos-tur Oldaqar-qorči-yi tüšiǰü

272. [20b] taulai ǰil Ögödei qahan Kitat irgen-tür morilaǰu ebe-yi manglai ilēbei tedüi Kitad-un čeri’üd-i daruǰu hünǰi’ü bayyitala kidu’at Čabčiyal-i dabaǰu [21a] ǰük ǰük qotot balaqat anu e’ere’ülün čeri’üt yabu’ulǰu Ögödei qahan Šira-dektür bawuba tende Ögödei qahan ebetčin gürteǰü aman kelen ǰabqan alǰaqdarun bö’es bö’es tölgečin-e tölgele’ülü’esü Kitat irgen-ü qaǰar usun-u eǰet qa<n>t irgen orqo-ban dawuliqdarun [21b] balaqat qotod-iyan ebdekderün türgün-e adalamui irgen orqa altan mönggün adu’usun ide’en ǰoli’a ökgüye ke’en abitla’asu ülü talbiran dület türgün-e adalamui uruq-un gü’ün-eče bolqu-yū ke’en abitla’asu qahan nidün-yen ne’eǰü usun quyuǰu [22a] u’ǰu ya’un bolbi ke’en asaqtaǰu bö’es öčirün Kitat irgen-ü usun-u eǰet qa<n>t irgen-ü qaǰar usun-iyan ebdekderün irgen orqa-ban dawuliqdarun türgün-e adalamui busu ya’un ber ǰoli’a ögüye ke’en abitla’asu dület türgen-e [22b] ǰi’ürmedemüi uruq-un gü’ün-eče bolqu-yū ke’e’esü talbiramui edö’e ǰarliq medemü ǰe ke’en öči’esü ǰarliq bolurun dergede kö’üd-eče ken büi kē’esü Tolui kö’ün dergede büle’e ügülerün sutu Činggis qahan ečige bidan-u de’ere aqa-nar [23a] dōro de’ü-ner bö’etele qahan aqa-yi čimayi aqta metü songquǰu irge metü biliǰü yeke oro-ban beye-tür činu čučuǰu olon ulus-i de’ere činu ačiǰu ökbe ǰe namayi bürün qahan aqa-yin dergede aǰu

umartaqsan-i duratqaǰu
umtaraqsan-i [23b] seri’ülǰü

yabu ke’ekdelü’e edö’e qahan aqa-yan čimayi alda’asu bi ken-ü umartaqsan-i duratqaqu ken-ü umtaraqsan-i seri’ülgü ünen ber qahan aqa minü ǰö[b] ese bolu’asu

olon Mongqol ulus önečirekün
Kitat irgen kibkangqun

qahan aqa-yu’an orun-a bi bolsu [24a]

tulu-yin niru’un bi tulbalba
kileme-yin niru’un bi kinggülbe
ile-yi bi ilaqba
qadā-yi bi qatquba
ni’ur qo’a niru’un urtu bi gü büi ǰe

bö’es arbatqun ǰügerütqün ke’eǰü bö’es ǰüger’esü ǰügergen usu Tolui kö’ün u’ubai qorom sa’uǰu [24b] ügülerün soqtaba bi soqtaqu-yi minü sergütele önečit üčüget de’ü-ner-iyen belbisün beri-yen Berüde oyin-a gürtele asaraqu-yi qahan aqa medetügei ali ber üge-ber ügülele’e bi soqtabai ke’e’et qarču otču ǰöb ese boluqsan yosun teyimü

273. [25b] tedüi Altan qan-ni muqutqaǰu se’üse nere ökčü [26a] altan mönggün altatai hartu a’urasun tabar alašas se’üses-i anu dawuliǰu alginči tammačin talbiǰu Namging ungdu ǰük ǰük-tür balaqasun-tur daruqačin talbiǰu tübšin tükel qariǰu Qara-qorum-a bawubai

274. [26b] Čormaqan-qorči Baqtat irgen-i else’ülǰü’ü tere qaǰar sayin et sayin ke’ekdemüi ke’en medeǰü Ögödei qahan ǰarliq bolurun Čormaqan-qorči-yi mün tende tamma sa’uǰu šira altan širamal altatan [27a] naqut načidut dardas subut tanas güǰü’ü urtus köl ündür tobiča’ut güring elö’üt da’usi kičidut ači’an-a qačidut lausasut hon-tur gürge’ülǰü ilēn atqun ke’ebei Sübe’etei-ba’atur-un geǰige ayalaqsat Batu Büri Güyük Möngge teri’üten olon [27b] kö’üt ḳanglin Kibča’ud-i Baǰigid-i oro’ulǰu Eǰil ayaq Meget balaqasu ebdeǰü Orusud-i kiduǰu ülüttele talabai Asut Sesüt Bolar Man-kerman Kiwa teri’üten balaqad-un irgen-i dawuliǰu else’ülǰü daruqačin tammačin-i talbiǰu qariba [28a] urida ürčet Solongqas-tur ayalaqsan alayirtai-qorči-yin geǰige Yisüder-qorči-yi ayala’ulbai tamma sa’utuqai ke’en ǰarliq bolba

275. [28b] Batu Kibčaqčin ayan de’ereče Ögödei qahan-a elčin-eče öčiǰü ilērün möngke tenggeri-yin güčün-tür qahan abaqa-yin [29a] su-tur Meget-balaqasun ebdeǰü Orusut irgen-i dawuliǰu harban niken qarin irgen-i ǰük-tür oro’ulǰu altan ǰilu’a ičun tataǰu salulčaqui qurim qurimlaya ke’eldüǰü yeke čačir bosqaǰu qurimlaqui-tur bi ede bükün kö’üd-ün aqaqan boluqsan [29b] bolǰu niken qoyar ayaqa ötök urida u’uba ke’en nadur Büri Güyük qoyar mawuilaǰu qurim ülü qurimlan morilaqdaba morilaǰu Büri ügülerün Batu sača bö’et bolǰu urida ker u’uqun büle’e

saqaltan emeget
sača’un bolǰu
ösöge-yi-yer [30a] türiǰü
ölmi-yi-yer gečkileküi

ke’eǰü’ü Güyük ügülerün tede qortan emeged-i ebče’üt anu ǰorqaldaya či bida tede’er-i ke’eǰü’üi Elǰigidey-yin kö’ün Harqasun ügülerün modun se’ül ǰübčiye teden-i ke’eǰü’üi ba bürün busu heligetü bulqa irgen-bür [30b] morila’uldaǰu ǰöb-i tab-i bolqu bolba ke’eǰü büqüi-tür Büri Güyük qoyar-a eyin ke’ekde’et eye ügei tarqaqdaba edö’e qahan abaqa-yin ǰarliq medetügei ke’en öčiǰü ilēǰü’üi

276. [31b] Batu-yin ene üge-tür qahan maši kilinglaǰu Güyüg-i ülü a’ulǰa’ulun ügülerün ene dörmegei ken-ü üges-tčür dölüsgüǰü aqa gü’ün-i aman dü’üren ügüleyü qaqča öndegen hü’ütügei mün aqa gü’ün-ü ebče’ün-tür dayyisurqan aǰu’u

alginči talbiǰu [32a]
harban quru’ud-un kimul inü ha’utala
a’ulas metü balaqat-tur
abari’uluyu
tamma talbiǰu
tabun quru’ud-un kimul inu
tamutala
dabtamal qatangqu balaqat-tur abari’uluya

či beter mawui dörmegei Harqasun ken-i enggešgeǰü bidanu uruq-tur aman dü’üren [32b] yeke üge ügülen büle’e Güyük Harqasun qoyar-i qamtu ileye Harqasun-i mököri’üldegü büle’e alaqčilaba ke’ekün ta Büri-yi bürün ke’e’esü Batu-da ügüle Ča’adai aqa-da ügüleǰü iletügei Ča’adai aqa medetügei ke’ebe

277. [33a] kö’üd-eče Mönggei noyad-ača Alčidai Qongqortai anggi [33b] teri’üten noyat duratqan öčirün Činggis qahan ečige-yin činu ǰarliq ke’er-ün üyyile ke’er-e gü noyalaqu büle’e ger-ün üyyile ger-tür gü noyalaqu büle’e qahan-ni soyurqa’asu qahan Güyük-tür kilinglaǰu amu ke’er-ün üyyile büyyü Batu-da tüšiǰü ile’esü [34a] bolqu-yu ke’en öči’esü ene üge-yi qahan ǰöbšiyen ǰaliraǰu Güyüg-i a’ulǰa’ulǰu söyü’er üge dongqodurun ayalaǰu odurun ǰa’ura

böksetü gü’ün-ü
bökse inü ese hüledebe

ke’ekdemü či

čerig-ün haran-u
čirai ququlǰu otba

ke’ekdemü či Orusut irgen-i [34b] tere činu a’ur kiling-dur ayuǰu oraqdaqsan-a bolqan aqu-yū či Orusut irgen-i qaqča’ar oro’uluqsan metü setkiǰü omoq dura bariǰu aqa gü’ü-n-tür dayyisurqan ayisu či Činggis qahan ečige-yin bidanu ǰarliq-tur büi olon ayu’ul-i gün ükü’ül-i [35a] ke’egü ese’ǖ büle’e qaqča’ar tuniqsan metü Sübe’etei Büǰek qoyar-un dalda-da yabuǰu olo’ar büri-yer qamsaǰu Orusu[t] Kibča’ud-i oro’ulǰu niken qoyar Orusut Kibča’ud-i olǰu edege-yin ši’ira olu’ai ǰö’e’ei üdü’üye eremšiǰü nikente ger-teče qarču [35b] ya’u ber qaqča’ar tuniqsan metü üge dawu ülisčü ireǰü či Mönggei Alčidai Qongqortai anggi-tan

dekdeksen ǰürügen-i
derge nökör bolǰu töde’eǰü
debülküi toqo’an-i
delegei šinaqa bolǰu amurli’uldaǰu

ǰe teli ke’erün üyyile Batu-yi ke’ele’ei Güyük Harqasun [36a] qoyar-i Batu medetügei ke’eǰü ilēbe Büri-yi Ča’adai aqa medetügei ke’ebe

278. [36b] basa Ögödei qahan ǰarliq bolurun Činggis qahan ečige-tür minü yabuqsat kebde’ül qorčin turqa’ut [37a] bürin kešikten-ü yabudal tungqun du’ulqaqui ǰarliq tungqa’arun qahan ečige-yin ǰarlig-iyar urida ker yabuqun büle’ei edö’e mün yosu’ar yabutuqai ke’en ǰarliq bolurun qorčin turqa’ut urida yosu’ar üdür mürdüriyen yabuǰu narataya kebte’ül-e [37b] ǰayilaǰu qadana qonotuqai ke’en ǰarliq bolba söni bidan-tur kebte’ül qonotuqai e’üten-tür ger-ün qorčin kebte’ül bayyituqai ordo-yin qoyina’un urida’un kebte’ül muqurituqai naran šinggeksen-ü qoyina söni yabuqun haran kebte’ül bariǰu qonotuqai olon [38a] tarqaqsan-u qoyina qonoqsat kebte’ül-eče busut dotoqši ǰöričen oroqun haran-i bariqsat kebte’ül ekit anu dalbaru čabčiǰu o’ortuqai söni ya’aral keletü gü’ün ire’esü kebte’ül-tür keleleǰü ger-ün ümereče kebte’ül-lü’e qamtu bayyiǰu keleldütügei ordo [38b] ger-tür oroqu qarqu-yi Qongqortai Siraqan-tan ǰasa’ul kebte’ül-lü’e qamtu ǰasatuqai Elǰigidei itegeltü bö’etele ǰilda kebte’ül-ün dege’ün yabuqu bolun kebte’ül-e bariqdala’a ke’en ǰarliq busu ülü bolqaqu kebte’ül itegeltü büi ǰe ke’en ǰarliq bolǰu [39a] kebte’ül-ün to’a bü asaqtuqai kebte’ül-ün sa’urin dege’ün bü yabutuqai kebte’ül-ün ǰaqa’un bü yabutuqai kebte’ül-ün dege’ün yabuyun ǰaqa’un yabuqun haran-i kebte’ül barituqai kebte’ül-ün to’a asaqu gü’ün-ü tere üdür-ün unuqsan aqta eme’el-tü qada’artu-yi emüsüksen [39b] qubčasun selte kebte’ül abtuqai kebte’ül-ün sa’urin-u de’ere ken ber bü sa’utuqai kebte’ül tuq ke’ürge dōro ǰida ayaqa saba asaratuqai umdān ide’en-i ötken miqa kebte’ül daruqalatuqai ke’en ǰarliq bolta ordo ger tergen kebte’ül asaratuqai [40a] bidanu beye čerik ese qaru’asu bidan-ača anggida ö’ere ke’bte’ül čerik bü qartuqai bidani šibawulaqui abalaqui-tur ǰarimud-iyan ordo ger tergen-tür čaqlaǰu talbiǰu bidan-lu’a ǰarim kebte’ül yabutuqai kebte’ül-eče nuntuqčin yabuǰu ordo bawūltuqai e’üten ča’ada [40b] kebte’ül e’üdečin bayyituqai bürin kebte’ül Qada’an minqa medetügei ke’en ǰarliq bolba basa kebte’ül-ün kešik kešik-ün noya[t] tüširün Qada’an Bulaqadar qoyar niken kešik bolǰu eyetüldüǰü niken kešik oroǰu ordo-yin bara’un ǰewün ete’et qaqas sa’uǰu [41a] ǰasatuqai Amal Čanar qoyar eyetüldüǰü niken kešik bolǰu kešik oroǰu ordo-yin bara’un ǰewün ete’et qaqas ǰasatuqai Qadai Qori-qača qoyar eyetüldüǰü niken kešik oroǰu ordo-yin bara’un ǰewün ete’et qaqas sa’uǰu ǰasatuqai Yalbaq [41b] Qara’udar qoyar eyetüldüǰü niken kešik bolǰu kešik oroǰu ordo-yin ǰewün ete’et qaqas sa’uǰu ǰasatuqai basa Qada’an Bulqadar-un kešik Amal Čanar-un kešik ede ǰirin keši’üt ordo-yin ǰewün ete’et nuntuqlaǰu kešik orotuqai Qadai Qori-qačar [42a] qoyar-un kešik Yalbaq Qara’udar qoyar-un kešik ede ǰirin keši’üt ordo-yin bara’un ete’et nuntuqlaǰu kešik orotuqai ke’ebei ede dörben kešik kebte’ül Qada’an medetügei basa kebte’ül minü beye ča’ada ordo horčin bayyiǰu e’üten [42b] daruǰu kebtetügei kebte’ül-eče ordo-tur oroǰu qoyar haran tüsürge barituqai ke’en ǰarliq bolba basa qorčin-i Yisün-tö’e Bükidei Horqudaq Lablaqa dörben kešik kešik bolun qor aqsaquya turqa’ud-un dörben kešik kešik-tür [43a] ačid-un qorčin-iyan ǰasaǰu oroldutuqai ke’en ǰarliq bolba basa turqa’ud-un keši’üd-ün ötögüs-i urida meden aqsad-un uruq-ača tüširün urida meden aqsan Alčidai Qongqortai qoyar eyetüldüǰü niken kešik turqa’ud-i ǰasaǰu orotuqai Temüder egü qoyar [43b] eyetüldüǰu niken kešik turqa’ud-i ǰasaǰu orotuqai Mangqutai geǰigele’ül-i Mede’et niken kešik turqa’ud-i ǰasaǰu orotuqai basa qahan ǰarliq bolurun bürin noyat Elǰigidey-yi aqalaǰu Elǰigidey-yin üge’er yabutqun ke’e’et basa ǰarliq bolurun kešiktü [44a] gü’ün kešik oroqui-tur ho’ara’asu uridu ǰarliq-un yosu’ar qurban beri’es süyütügei mün kešiktü gü’ün basa nökö’ete kešik ho’ara’asu dolo’an beri’es söyütügei basa mün gü’ün ebetčin šilta’a ügei kešig-ün otögü-tür eye ügei quta’arta kešik ho’ara’asu [44b] bidan-tur yabuquy-yan berkešiyen aǰu’u quǰin dolo’an beri’es söyü’et qola qaǰar-a nidün-ü ečine ilēye basa keši’üd-ün ötögüs kešikleksen kešikten-i ülü bügütken kešik ho’ara’asu keši’üd-ün ötögüs-i ere’ülüye basa keši’üd-ün ötögüs quta’ar quta’ar [45a] kešik oroqui-tur ye’ütkeldüqüi-tür ene ǰarliq kešikten-e sonosqatuqai ǰarliq sonosu’at bürün kešikten kešik ho’ara’asu ǰarliq-un yosu’ar ere’ülüye ene ǰarliq kešikten-e ese sonosqa’asu keši’üd-ün ötögüs aldaltan boltuqai basa [45b] keši’üd-ün ötögüs sača’un oroqsat minü kešiktü-yi bidan-ača eye ügei aqalaqdabai ele ke’en bü onǰituqai ǰasaq könte’esü bidan-a ǰa’atuqai ükü’üldegü yosutu bö’esü bida mököri’ülüt ǰe kese’ekdegü yosutu bö’esü bida söyüt ǰe aqalaqdabai ke’en [46a] bidan-a ülü ǰa’an ö’esüt qar köl gürge’esü nudurqa-yin qari’u nudurqa beriye-yin qari’u beriye qari’ultuqai ke’ebei basa qadanadus minqad-un noyad-ača minü kešikten de’ere büi ǰe qadanadus ǰa’ud-un harbad-un noyad-ača minü kešikten-ü kötöčin [46b] de’ere büi ǰe qadanadus minqali’ut minü kešikten-tür kereldü’esü minqali’uday-yi ere’ülüye ke’en ǰarliq bolba

279. basa Ögödei qahan ügülerün Činggis qahan ečige-yü’en [47a] ǰoban bayyi’uluqsan ulus-i bü ǰobo’aya

köl anu köser-e
qar anu qaǰar-a talbi’ulǰu

ǰirqa’uluya qahan ečige-yü’en belen-tür sa’uǰu irge ülü ǰoba’an šülen-e ede ulus-ača sürüg-ün niken šilegü qonin hon hon-tur öktügei ǰa’un qonid-ača niken qonin qarqaǰu [47b] mün ǰa’ura üge’ün duta’un-a öktügei basa aqa de’ü olon ere aqta kešikten či’ulu’asu umdān tere tutum irgen-eče ker qubčiqdaqui ǰük ǰüg-ün minqat minqad-ača ge’üt qarqaǰu sa’a’at sa’ari<n> čintan-i adu’ula’at nuntu[q]čitan-i orošin tölet qarqaǰu [48a] unuqučin boltuqai basa aqa de’ü či’ulu’asu öklige soyurqal ögüye a’urasun sükes qot numut quyaq ǰebe sangγut tüsürčü balaqat saki’uluya ǰük ǰüg-eče balaqačin amučin ilqaǰu saki’ultuqai basa ulus irgen-e nuntuq usu qubiyaǰu ögüye nuntuq [48b] nuntu[q]la’ulquy-a minqat minqad-ača nuntu’učin ilqaǰu qarqa’asu bolqu-yu basa Čöl qaǰar-a görö’esün-eče busu ülü amui irgen-e a’uy-a saqut Čanai Uiγurtai qoyar nuntu’učin-i teri’üleǰü Čöl-ün qudu’ut eri’ülǰü qašituqai basa bida elčin ha’ulurun ulus bitü’ülün [49a] ha’ulqamui ha’ulqun elčin-ü ba yabudal uda’an büi ulus irgen-e ba ǰobolang büi edö’e bida oqo’ata oroši’ulun ǰük ǰüg-ün minqat minqad-ača ǰamučin ula’ačin qarqaǰu sa’urit sa’urit ǰam talbiǰu elčin-e qadaqa ügei ulus-iyar ülü bitü’ülün ǰam-iyar ha’ulqa’asu [49b] bolquyū ede üyyiles-i Čanai Bolqadar qoyar uqaǰu bidana duratqa’asu ǰöb aqu-yū ke’en setkiǰü Ča’adai aqa medetügei ede ügülekdekün üyyiles ǰokiqui bö’esü ǰöbšiye’esü Ča’adai aqa-ča boltuqai ke’eǰü ilē’esü Ča’adai aqa asaqču ilēksen [50a] ede ele üyyiles-i bügüde-yi ǰöbšiyeǰü teyin bö’et kitügei ke’eǰü ilēǰü’üi basa Ča’adai aqa ügüleǰü irērün bi endeče ǰamut esergü barildu’ulsuqai basa endeče Batu-tur elčin ilēsügei Batu ber esergü ǰamud-iyan barildu’ul-[50b]-tuqai kē’et basa ügüleǰü irērün bügüden-eče ǰamut talbi’ulqu üyyile ǰöb-eče ǰöb duratqaǰu’ui ke’eǰü ilēǰü’üi

280. [51b] tendeče Ögödei qahan ügülerün Ča’adai aqa Batu teri’üten [52a] bara’un qar-un kö’üt aqa-nar de’ü-ner bürin Otčigin-noyan Yegü teri’üten ǰewün qar-un aqa-nar de’ü-ner bürin kö’üt qol-un ökit gürget tümed-ün minqad-un ǰa’ud-un harbad-un noyat büri-yer ǰöbšiyeǰü’üi ǰöbšiyerün dalay-yin qahan-a šülen-e hon-tur sürüg-ün niken šilegü [52b] irge qarqa’asu ya’un büi ǰa’un qonid-ača niken ǰusaq qarqaǰu üge’ün duta’un-a ökqüi sayin büi ǰam talbi’ulǰu ǰamučin ula’ačin qarqa’asu olon ulus-a amuqulang elčin-e ber yabuquy-a ilübte büi ke’e’esü büri-yer ele ǰöbšiyeǰü’üi ke’en qahan-nu ǰarliq [53a] Ča’adai aqa-tur eyetüǰü Ča’adai aqa-da ǰöbšiyekdeǰü bürin ulus-ača ǰük ǰüg-ün minqat minqad-ača qahan-nu ǰarlig-iyar hon hon-tur šülen-e sürüg-eče niken šilegü irge ǰa’un qonid-ača niken ǰusaq qonin qarqa’ulbai ge’üt qarqa’ulǰu unuqučin sa’ūlbai unuqučin [53b] balaqačin amučin qarqa’ulbai ǰamučin ula’ačin-i qarqa’ulǰu sa’urin sa’urid-un qaǰar čaqla’ulǰu ǰam talbi’ulurun Araǰan Toqučar qoyar-i ǰasa’ulǰu ǰam niken sa’urin-tur qorin ula’ačin bolqaba sa’urin tutum-tur qori’at ula’ačin bolqabai ula’an-u aqtas [54a] ši’üsün-ü qonit sa’arin ge’üt telegen-tür kölgü hüker terget endeče bidan-ača kemleksen kem-eče

oqor bugi duta’ulu’asu
orqol-iyar qaqas aldaltan boltuqai
qalbuqa kekesün duta’ulu’asu
qabar qaqas aldaltan boltuqai

ke’en ǰarliq bolba

281. [54b] Ögödei qahan ügülerün ečige-yü’en yeke oron-tur sa’uǰu [55a] qahan ečige-yin qoyina üyyiledüksen minü aqud-un irgen-tür ayalaǰu aqut irgen muqutqaba bi nökö’e üyyile minü elčin bidan-u ǰa’ura öterlen ha’ulqui basa kerek ǰarag-iyan ǰö’e’ülgüy-e ǰamut talbi’ulba basa nökö’e üyyile usu ügei qaǰar-a [55b] qudu’ut eri’ülǰü qarqa’ulǰu ulus irgen usun ebesün-e gürge’ülbe basa ǰük ǰük balaqad-un irgen-tür alginčin tammačin talbiǰu ulus irgen-ü

köl köser-e
qar qaǰar-a talbi’ulǰu

a’ulba bi qahan ečige-yü’en qoyina dörben üyyi[le]s nemebe ǰe [56a] basa qahan ečige-de’en yeke oro ba sa’uldaǰu olon ulus-iyan de’ere minü ačiǰu ottaǰu bö’et bor darasun-a ilaqdaqu minü buru’u bolba niken buru’u minü ene bolba ǰe nökö’e buru’u yosu ügei eme gü’ün-ü üge-tür oroǰu Otčigin abaqa-yin [56b] ulus-un ökit abčira’ulqu alǰi’as bolba ǰe ulus-un eǰen qahan bö’etele yosu ügei alǰi’as üyyile-tür dölesgegü minü niken buru’u ene bolba ǰe basa Doqolqu-yi kesesülegü niken buru’u ker buru’u kē’esü qan ečige-yin minü tus-u’an emüne ölümlegü Doqolqu-yi [57a] kegesülegü buru’u alǰi’as edö’e minü emüne ken teyin ölümleǰü ökgü qahan ečige-yin minü bürin-ü emüne dörö kičiyegü gü’ün-i ülü uqan öyisüledüksen-iyer ö’eriyen buru’ušiyaba bi basa tenggeri qaǰar-ača ǰaya’atu töröksen görö’esün-i aqa de’ü ǰük odu’uǰi [57b] ke’en qaramlaǰu quru’a yo’urqa nödü’ülǰü ǰetgüǰü aqu bolun aqa de’ü-deče čimaliqai üge sonosba bi buru’u gü bolba qahan ečige-yü’en qoyina dörben üyyiles nemebe ǰe bi dörben üyyiles buru’u bolǰu’ui ǰe ke’ebe

282. [58a] yeke qurilta quriǰu quluqana ǰil quran sarada [58b] Kelüren-ü Köde’e-aral-un Dolo’an-boldaq-a Šilginček qoyar ǰa’ura ordos bawuǰu büqüi-tür bičiǰü dawusba




